
TUHUNVAHA JANI NTEE SAN
MATEO

Lista nāsa nquiji tatā Jesucristo
(Lc. 3.23‑38)

1Yáhá cúu lista nāsa nī nquiji tatā Jesucristo. De
maá yā cúu tatā rey David, de David nī nquiji nūū
tatā Abraham.

2 Abraham nī ncuu dē tatá Isaac, de Isaac nī
ncuu dē tatá Jacob, de Jacob nī ncuu dē tatá Judá
jíín ndá ñanī dē.

3De Judá nī ncuu dē tatá Fares jíín Zara, de naná
ndúū dē nī ncuu Tamar. De Fares nī ncuu dē tatá
Esrom, de Esrom nī ncuu dē tatá Aram.

4 De Aram nī ncuu dē tatá Aminadab, de Ami-
nadab nī ncuu dē tatá Naasón, de Naasón nī ncuu
dē tatá Salmón.

5 De Salmón nī ncuu dē tatá Booz, de naná dē
nī ncuu Rahab. De Booz nī ncuu dē tatá Obed, de
naná dē nī ncuu Rut. De Obed nī ncuu dē tatá Isaí.

6De Isaí nī ncuu dē tatá David, tēe nī ncuu rey.
De rey David nī ncuu dē tatá Salomón, de naná dē,
xihna cā nī ncuu ña ñasíhí Urías.

7 De Salomón nī ncuu dē tatá Roboam, de
Roboamnī ncuu dē tatá Abías, de Abías nī ncuu dē
tatá Asa.

8 De Asa nī ncuu dē tatá Josafat, de Josafat nī
ncuudē tatá Joram, de Joramnīncuudē tatáUzías.

9 De Uzías nī ncuu dē tatá Jotam, de Jotam nī
ncuu dē tatá Acaz, de Acaz nī ncuu dē tatá Eze-
quías.



SANMATEO 1:10 ii SANMATEO 1:18

10De Ezequías nī ncuu dē tatáManasés, deMan-
asésnīncuudē tatáAmón,deAmónnīncuudē tatá
Josías.

11De Josías nī ncuu dē tatá Jeconías jíín ndá ñanī
dē, maá tiempo jā cuáhān ndá nchivī Israel preso
jondē nación Babilonia.

12 De tá nī īyo ndá ji ñúcuán, de Jeconías nī
ncuu dē tatá Salatiel. De Salatiel nī ncuu dē tatá
Zorobabel.

13De Zorobabel nī ncuu dē tatá Abiud, de Abiud
nī ncuu dē tatá Eliaquim, de Eliaquim nī ncuu dē
tatá Azor.

14 De Azor nī ncuu dē tatá Sadoc, de Sadoc nī
ncuu dē tatá Aquim, de Aquim nī ncuu dē tatá
Eliud.

15 De Eliud nī ncuu dē tatá Eleazar, de Eleazar
nī ncuu dē tatá Matán, de Matán nī ncuu dē tatá
Jacob.

16De Jacob nī ncuu dē tatá José, tēe nī ncuu yií
María. De María nī ncuu ña naná Jesús, Yāā nání
Cristo.

17De jondē Abraham de jondē David de nī ncuu
ūxī cūmī tatā. De jondē David de jondē tá cuāhān
ndá nchivī Israel preso nación Babilonia de nī
ncuu tucu ūxī cūmī tatā. De jondē tá nī jēhēn ndá
ji preso de jondē nī ncacu Cristo, suni nī ncuu ūxī
cūmī cā tatā.

Jā ní ncacu Jesucristo
(Lc. 2.1‑7)

18 De jā ní ncacu Jesucristo de súcuán nī ncuu:
Naná yā María, ja nī ncundaā jā cundeē ña jíín
José. De jondē tá ncháha ca cundeē ña jíín dē, de
nī jīcūhun sēhe ña nī nsāhá Espíritu Santo.

19De José, tēe jā cundeē ña jíín, chi tēe ndāā cúu
dē. De nduú cúnī dē cuāha dē tūhun canoō ña, chi
sa cúnī dē jā ná jéncuiñī yuhū-ni jā má cúndeē dē
jíín ña.

20De juni súcuán nácani inī dē, de nī stéhēn jāni
nūū dē jā ní nquenda-ni iin ángelmaá Jētohō ō Yāā
Dios nūū dē, de nī ncāhān yā jíín dē: José, sēhe tatā
David, mā cúyūhú nú cueca nú ñasíhí nú María,
chi sēhe ña jā cacu, vāji ji jondē nūū maá Espíritu
Santo.

21De cacu iin sēhe yií ña. De scúnaní nú ji Jesús,
chi maá ji cúu Yāā jā scácu ndá nchivī nūū cuáchi
ji, ncachī ángel.

22 Súcuán nī ncuu ndācá tiñu yáhá, tácua quee
ndaā tūhun Jētohō ō Yāā Dios jā ní ncāhān tēe
nī nacani tūhun yā jondē janahán. De súcuán nī
ncāhān dē:
23Coo iin ñahan lúlí, de nīhīn séhe ji,
de scácu ji iin sēhe yií,
de cunaní sūchí ñúcuán Emanuel.
Cáchī tutū. De síví yáhá cáchī: Yāā Dios ndéē yā jíín
ó.

24 De nī ndoto José, de nī nsāhá dē tá nī ncachī
ángel Jētohō ō Yāā Dios nūū dē. De nī jeca dēMaría
nī ncuu ña ñasíhí dē.

25 De nduú ní nquíxīn dē jíín ña, chi jondē nī
scácu ña sēhe yií xíhna ñúhún ña. De nī scúnaní dē
ji Jesús.

2
Jā ní nquenda ndá tēemago nūū yā

1 De tá nī ncacu Jesús inī ñuū Belén ndáñúū
Judea, de tiempo ñúcuán tátúnī rey Herodes.

Ñúcuán de jacū tēe ndíchí jā scuáha sīquī tiūūn, nī
nquiji jícá ndá dē ichi nūū quénda ncandiī, de nī
nquenda dē ciudad Jerusalén.

2De nī jīcā tūhún ndá dē nchivī: ¿Ní cúu nūū íyó
sūchí jā ní ncacu jā cuu reynchivī hebreo? Chi ichi
nūūquéndancandiī nī jinī ndá sá iin tiūūn cāhnú jā
cúu seña jā ní ncacu ji. De vāji ndá sá jā chiñúhún
sá ji, ncachī dē.

3De reyHerodes, tá nī jini dē tūhunñúcuán,denī
ncunēhén inī dē, jondē jíín ndācá nchivī Jerusalén.

4Denī nastútúdēndācá sūtū cúñáhnú jíínndācá
tēe stéhēn ley janahán nūū nchivī. De nī jīcā tūhún
dē ndá tēe ñúcuán ní cúu nūū cacu Cristo, cáchī
tutū.

5 De nī ncachī ndá dē nūū rey: Inī ñuū Belén
ndáñúū Judea. Chi súcuán cáchī nūū tútū jā ní ntee
tēe nī nacani tūhun yā jondē janahán:
6Ndá ndóhó nchivī ñuū Belén ndáñúū Judá,
cúñáhnú cā ñuū nū nsūú cā ndá cā ñuū jā cúñáhnú

inī Judá.
Chi suu inī ñuū nū quee iin Yāā jā tatúnī,
de coto yā nchivī maá nī Israel, ncachī Yāā Dios.
Cáchī tutū.

7Ñúcuán de Herodes nī ncana yuhū dē ndá tēe
ndíchí jā nání mago. De nī jīcā tūhún vāha dē nā
quīvī cúu jā ní nquenda tiūūn ñúcuán.

8De nī ntají dē ndá tēe ñúcuán jā quíhīn dē ñuū
Belén. De nī ncāhān dē: Cuáhán ndá ní de cātūhún
vāha ní ní cúu nūū íyó sūchí lúlí. De tá nī nanihīn
ndá ní ji, de quiji ní cachī tūhun ní nūū sá, tácua
suni quīchiñúhúnmaá sá ji, ncachī rey.

9De tá nī jini ndá dē tūhun jā ní ncāhān rey, de
cuāhān ndá dē. De maá tiūūn cāhnú jā ní jinī dē

ichi nūūquéndancandiī,nī jēcōsōnūú cuāhānnūū
ndá dē jondē nī nquenda nūū íyó sūchí lúlí, de
ñúcuán nī jencuiñī.

10De tá nī jinī ndá dē jā ní jencuiñī tiūūn, de nī
ncusiī ndasí inī dē.

11 De nī jīnū ndá dē nī nquīvi dē inī vehe, de
nī jinī dē nūū sūchí lúlí jíín naná ji María. De nī
jēcuīñī jītí ndá dē nūū ji, de nī nchiñúhún dē ji. De
nī nacune ndá dē jātūn dē, de nī nsōcō dē oro jíín
incienso jíín sūja ūguā nūū ji.

12 Ñúcuán de nī stéhēn jāni nūū ndá dē, de nī
ncachī nūū dē jāmá quínohōn dē nūūHerodes. De
incā ichi cuānohōn dē ñuū dē.

Jā ní jinu José cuāhān ndá dē Egipto
13 De tá cuānohōn ndá tēe mago, de nī stéhēn

jāni nūū José jā iin ángel maá Jētohō ō Yāā Dios
nī ncāhān yā jíín dē: Nacōo de cunu nú quīhīn nū
jíín sūchí lúlí jíín naná ji jondē nación Egipto. De
ñúcuán cundeē nū jondē cachī tūhun nī nūū nū.
Chi Herodes ja ñatin nanducú dē sūchí lúlí jīñā jā
cahnī dē ji, ncachī yā.

14 De nī ndoto José. De cuāhān dē jíín sūchí lúlí
jíínnaná ji, de nī jica ñuúndá dē cuāhān dē Egipto.

15Deñúcuánnīndeēdē jondēnī jīhīHerodes. De
súcuán nī ncuu tácua quee ndaā tūhun Jētohō ō Yāā
Dios jā ní ncāhān tēe nī nacani tūhun yā janahán:
Jondē nación Egipto nī ncana nī Sēhe nī vāji ji,
ncachī Yāā Dios, cáchī tutū.

Jā ní ntatúnī Herodes jā ná cúū ndá tēe ñiquín
16Ñúcuán de nī jinī Herodes jā súcuán nī stáhví

ndá tēe mago dē, de nī nquītī ndasí inī dē. De nī
ntají dē ndá soldado cuāhān, de nī jahnī ndācá tēe

ñiquín jā úū cuīyā jíín jā lūlí cā jā íyó inī ñuū Belén
jíínndācáñuūñatin. Chi janī jīcā tūhúnvāhadēndá
tēemago nāsaa tiempo nī ncuu jā ní ncacu Jesús.

17 De súcuán nī nquee ndaā tūhun jā ní ncāhān
Jeremías, tēenī nacani tūhun yā jondē janahán, chi
nī ncāhān dē:
18 Inī región Ramá nī jini nī
jā jácu de jácu cóhó.
Chi ndá ñahan cúu tatā Raquel, jácuña jēhē sēheña,
de nduú cúnī ndusiī inī ndá ña, chi nī jīhī ndá ji.
Cáchī tutū.

19 Ñúcuán de nī jīhī Herodes. De nī stéhēn jāni
nūū José jā iin ángel Jētohō ō Yāā Dios nī ncāhān yā
jíín dē jondē nūū ndéē dē Egipto:

20 Nacōo de quīnohōn nū nación nū Israel jíín
sūchí lúlí jíín naná ji. Chi ja nī jīhī ndá tēe jā ndúcú
cahnī sūchí lúlí jīñā nícu, ncachī ángel.

21Ñúcuán de nī nacōo dē, de cuānohōn dē Israel
jíín sūchí lúlí jíín naná ji.

22De nī nīhīn dē tūhun jā Arquelao nī nūcuīñī dē
nūū ndīyi tatá dē Herodes, de maá dē tátúnī inī
región Judea. De yúhú dē jā quínohōn dē ñúcuán.
De nī stéhēn jāni nūū dē jā ná quíhīn dē región
Galilea, de cuāhān dē.

23De nī nquenda ndá dē ñúcuán, de nī ndeē dē
ñuū nání Nazaret. Súcuán nī ncuu tácua quee ndaā
tūhun jā ní ncāhānndá tēenīnacani tūhunYāāDios
janahán. Chinī ncachī dē jā cāhānnchivī jā tēeñuū
Nazaret cúu Jesús.

3
Tūhun Juan tēe scuénduté
(Mr. 1.1‑8; Lc. 3.1‑9, 15‑17; Jn. 1.19‑28)

1 De nī jica tiempo, de nī nquenda Juan tēe
scuénduté jondē nūū ñuhun tíhá ndáñúū Judea, de
suha nácani dē tūhun:

2Nacani inī ndá nú jā sndóo nú cuāchi nú, chi ja
nī ncuñatin maá Yāā ndéē andiví jā tatúnī yā nūū
nū, ncachī dē.

3 De Isaías, tēe nī nacani tūhun Yāā Dios jondē
janahán, suha nī ntee dē tūhun Juan nūū tutū:
Coo iin tēe jā cana jee jondē nūū ñuhun tíhá:
Sāhá tūha ndá nú maá nú, chi quenda maá Jētohō

ō.
De sāhá ndá nú tiñu ndāā, chi vāji yā, cachī dē.
Ncachī Isaías.

4De sahmañúhún Juan cúu ixi camello, denúhnī
iin cinturón ñii chījin dē. De jā técū dē cúu tīca
langosta jíín ndūxi yōcō.

5 De nchivī ciudad Jerusalén jíín ndācá nchivī
región Judea jíín nchivī ndéē ñatin yuhú yūte
Jordán, nī nquenda ndá ji nūū dē.

6Denī nacani ndaā ndá ji cuāchi ji nūū YāāDios,
de nī scuénduté dē ji inī yūte Jordán.

7 De tá nī jinī dē jā váji cuāhā tēe grupo fariseo
jíín tēe grupo saduceo nūū scuénduté dē, de nī
ncāhān dē: Va sēhe cōō cúu ndá nú, chi xēēn nū tá
cúu cōō. ¿A jáni inī ndá nú jā cuu cunu nú cācu nú
nūū castigo xēēn jā quiji?

8 Túsaá de sāhá ndá nú tiñu váha, de súcuán
stéhēn nū jā ní nacani ndija inī nū jā sndóo nú
cuāchi nú.

9De mā cāní inī ndá nú cāhān nū jā cuu cācu nú
sīquī jā cúu nú tatā Abraham. Chi cáhān ni jíín ndá
nú jā cuu sāhá Yāā Dios jā ndācá yūū yáhá nduu
sēhe Abraham jā candíja vāha, de tú cúnī yā.

10 De cúu ndá nú tá cúu tūndīhá jāá nduú jéhe
jāvíxī vāha. De mitan de ja íyó tūha Yāā Dios jā
cuāha yā castigo xēēn, tá cúu nūū íyó tūha iin cāa
jā quehndē jondē yoho ñutun. Túsaá de sāhá yā
jíín ndá nú tá cúu nūū sáhá yā jíín ndācá ñutun jāá
nduú jéhe jāvíxī vāha, jā tēhndē de cāyūnūūñúhūn.

11De nduhū chi jíín ndute scuénduté nī ndá nú,
de ñúcuán cúu jā stéhēn nū jā ní nacani inī nū jā
sndóo nú cuāchi nú. De Yāā jā quiji, chi modo jā
scuénduté yā ndá nú cúu jā cuāha yā Espíritu Santo
cundeē inī ánō ndá nú, de poder yā cúu tá cúu
ñuhūn. De Yāā jā quiji chi cúñáhnú ndasí cā yā
nsūú nduhū. Chi nduú cúñáhnú cuitī ni nūū yā, ni
jā cuetíñú yā nduhū vísō iin tiñu lúlí cā jā cuiso nī
nījān yā.

12De sāhá yā tá sáhá tēe stéchí trigo, chi sāhá síín
yā nchivī vāha jíínnchivī nēhén, tá cúunūū cúndoo
trigo jā quée síín paja. De nastútú yā trigo yā ndīvi
inī yacā yā. Sochi paja chi teñuhūn yā nūū ñúhūn
jā má ndáhvā cuitī, ncachī Juan.

Jā ní jenduté Jesús
(Mr. 1.9‑11; Lc. 3.21‑22)

13 Ñúcuán de nī nquee Jesús región Galilea, de
nī nquenda yā yūte Jordán nūū íyó Juan, tácua
scuénduté dē yā.

14 Sochi nduú cúnī Juan scuénduté dē yā, chi nī
ncāhān dē jíín yā: Sa cánuú jā scuénduté maá ní
sāán, ¿de nāsa cúu jā sa nūū sá vāji ní? ncachī dē.

15De nī ncāhān Jesús jíín dē: Nduú chi sāhá nú,
chi súcuán cánuú jā squíncuu ó ndācá jā tátúnī Yāā
Dios, ncachī yā. Ñúcuán de nī scuénduté dē yā.

16 De tá nī ncuu nī jenduté yā, de nī nquee yā
ndute. De nī nune-ni nūū ndéē Yāā Dios andiví, de
nī jinī yā jā cúunEspírituYāāDios vāji,de cáá tá cáá
iin paloma, de nī jīnū xīnī yā.

17 De ichi andiví nī ncāhān iin tūhun: Yáhá cúu
Sēhe nī jā mānī ndasí nī jíín, de cúsiī ndasí inī ni
jíín, ncachī.

4
Jā ní jito túnī tāchī Jesús
(Mr. 1.12‑13; Lc. 4.1‑13)

1 Ñúcuán de nī jīnū Jesús jondē nūū ñuhun tíhá
nī nsāhá Espíritu Santo. Chi ñúcuán coto túnī tāchī
cúñáhnú yā, chi cúnī jā sāhá yā cuāchi.

2De nī īyo nditē inī yā ūū xico nduú ūū xico ñuú,
sá de nī nquiji sōco nūū yā.

3De nī nquenda maá tāchī cúñáhnú jā coto túnī
ji yā, de nī ncāhān jíín yā: Túmaá nú cúu Sehe Yāā
Dios de cāhānnū jā ndá yūū yáhá nándúu stāā cajī
nū, ncachī.

4De nī ncāhān yā jíín: Nduú chi yósō nūū tutū īī:
Nsūú mátúhún-ni stāā cúu jā técū nchivī, chi suni
jíín ndācá tūhun jā cáhān Yāā Dios, ncachī yā.

5Ñúcuán de cuāhān tāchī cúñáhnú jíín yā jondē
Jerusalén jā cúu ciudad īī. De nī jani ji yā xīnī torre
templo.

6De nī ncāhān ji jíín yā: De tú Sēhe Yāā Dios cúu
nú, de squíncava nú maá nú jondē nūū ñūhún, chi
scácu yā ndóhó. Chi súcuán yósō nūū tutū:
Tetíñú yā ndá ángel yā jā coto ndóhó.
De canee ndá yā ndóhó,
tácuamā scáchihi nú jēhē nū nūū yúū.

Cáchī tutū, ncachī tāchī.
7De nī ncāhān Jesús: Nduú chi suni yósō cā nūū

tutū jā má cōtó túnī nchivī Jētohō ji Yāā Dios, á
scácu yā ji á nduú, ncachī yā.

8De tāchī cúñáhnú nī jeca tucu ji yā cuāhān ji jíín
yā xīnī iin yucu súcún ndasí. De nī stéhēn ji ndācá
nación níí cáhnú ñayīví nūū yā, de viī ndasí cáá
ndihi.

9De nī ncāhān jíín yā: Ndācá yáhá taji nī nūū nū,
de tú cuiñi jítí nú chiñúhún nú nduhū, ncachī.

10Ñúcuán de nī ncāhān Jesús nūū tāchī: Satanás,
cujiyo cuáhán, chi yósō nūū tutū jā ná chíñúhún
nchivī maá Jētohō ji Yāā Dios, de nūū mátúhún-ni
yā satíñú ji, ncachī yā.

11Ñúcuándenī ncujiyo-ni tāchī cúñáhnúcuāhān.
Denī nquendandá ángelYāāDios nī nchindeé ndá
yā.

Jā ní nquijéhé Jesúsnácani yā tūhun regiónGalilea
(Mr. 1.14‑15; Lc. 4.14‑15)

12De tá nī nīhīn Jesús tūhun jā yíhí Juan vecāa, de
cuānohōn yā región Galilea.

13De nduú ní ndéē yā ñuū Nazaret, chi nī jēhēn
yā nī ndeē yā ñuū Capernaum. De ñuū ñúcuán cáá
yuhúmar, maá región Zabulón jíínNeftalí.

14 De súcuán nī ncuu tácua quee ndaā tūhun nī
ntee Isaías, tēe nī nacani tūhun Yāā Dios janahán:
15Región Zabulón jíínNeftalí,
ichi jā cuáhān yuhú mar, lado yūte Jordán nūū

quénda ncandiī,
jíín región Galilea nūū ndéē nchivī ndá cā nación

jāá nduú jínī tūhun yā.
16Nchivī ñúcuán chi modo nūū neē ndéē ji,

de stúu yā luz yā nūū ji.
De nchivī ja ñatin naā, nīhīn ji tūhun vāha ndasí,
suu tūhun jā scácu yā ánō ji.
Ncachī Isaías.

17De jondēquīvī ñúcuánnī nquijéhé Jesúsnácani
yā tūhun, de súcuán nī ncāhān yā: Nacani inī ndá
nú jā sndóo nú cuāchi nú, chi ja nī ncuñatin Yāā
ndéē andiví jā tatúnī yā nūū nū, ncachī yā.

Jā ní ncana yā cūmī tēe tíin tiacá
(Mr. 1.16‑20; Lc. 5.1‑11)

18De jíca Jesús yuhú mar Galilea cuāhān yā. De
nī jinī yā nūūūū tēe, de ñanī ndúū dē. De iin dē cúu
Simón jā suni nání Pedro, de incā dē cúu Andrés.
De tēe tíin tiacá cúu ndúū dē, de chúhun dē ñunu dē
inī mar.

19De nī ncāhān yā jíín ndúū dē: Cuniquīn nduhū
ná cóhōn, de nasāhá nī ndóhó tēe jā nīhīn cuāhā
nchivī jā candíja nduhū, tá cúu nūū níhīn nū tiacá,
ncachī yā.

20Ñúcuán de nī sndóo ndúū dē-ni ñunu dē, de nī
jēcuniquīn dē yā.

21 De nī jica yā jacū cā, de nī jinī yā nūū ūū cā
tēe, de suni ñanī ndúū dē. De cúu dē Jacobo jíín
Juan, ndúū sēhe Zebedeo. De ndéē dē inī barco jíín
tatá dē Zebedeo, náchicatún dē ñunu dē. De suni nī
ncana yā ndúū dē jā cuniquīn dē yā.

22 De nī sndóo dē-ni tatá dē jíín barco, de nī
jēcuniquīn dē yā cuāhān dē.

Jā ní stéhēn yā nūū cuāhā nchivī
(Lc. 6.17‑19)

23 De nī jica nuu Jesús níí región Galilea, nī
stéhēn yā tūhun inī ndá vehe īī jā cúu sinagoga. De

nī nacani yā tūhun vāha nāsa tátúnī Yāā Dios. De nī
nasāhá vāha yā nchivī cúhū ndācá-ni cuēhē.

24De nī jītē nuu tūhun yā cuāhān níí región Siria.
Denūūyānīnquisiáha ji ndācánchivī cúhū,nchivī
jā ndóho quéhén nūū cuēhē, jíín jā játū, jíín jā
ñúhún tāchī inī, jíín jā jíhī yīhí, jíín jā ní nduvehlé.
De nī nasāhá vāha yā ndá ji.

25 De cuāhā nchivī región Galilea jíín Decápolis,
jíín nchivī ciudad Jerusalén jíín región Judea, jíín
ndá ñuū jā íyó incā lado yūte Jordán ichi nūū
quénda ncandiī, nī jēcuniquīn ndá ji yā.

5
Jā ní nacani yā tūhun jondē yucu

1De nī jinī Jesús nūū ndá nchivī cuāhā ñúcuán.
De nī ncaa yā yucu cuāhān yā, de nī jēcundeē yā.
De ndá tēe scuáha jíín yā, nī nquenda dē nūū yā
ñúcuán.

2De nī nquijéhé yā nī stéhēn yā ndá tūhun yáhá
nūū dē:

Tūhun nācā ndetū
(Lc. 6.20‑23)

3 Nācā ndetū ndá nchivī jā jínī ji jāá nduú íyó
vāha ánō ji sīquī cuáchi ji, chi ja nī nquīvi ji ndahá
Yāā andiví jā tatúnī yā nūū ji.

4Nācā ndetū ndá nchivī cúcuécá inī, chi ndusiī
inī ji sāhá Yāā Dios.

5 Nācā ndetū ndá nchivī vitá inī, chi nī nquee
yuhú yā jā cutahvī ji ñayīví.

6 Nācā ndetū ndá nchivī jā tá-ni cúu jā cócon ji
yíchī ji, suni súcuán cúu jā cúnī ndasí ji squíncuu ji
tiñu ndāā, chi maá yā chindeé yā jā cuu squíncuu
ji.

7Nācāndetūndánchivī jā cúndáhví inī táhán, chi
suni cundáhví inī Yāā Dios ji.

8Nācāndetū ndánchivī jā íyóndoo inī ánō ji, chi
cunī ji nūū Yāā Dios.

9 Nācā ndetū ndá nchivī jā násāhá mānī táhán,
chi cāhān Yāā Dios jā sēhe yā cúu ji.

10Nācā ndetū ndá nchivī jā jínī ūhvī incā nchivī
ji sīquī jā sáhá ji tiñu ndāā, chi ja nī nquīvi ji ndahá
Yāā andiví jā tatúnī yā nūū ji.

11Nācā ndetū ndá nú tú cáhān nāvāha ji nūū nū
jā síquī nduhū,de sáhánāvāha ji ndóhó,de stáyáhvi
ji ndóhó, vísō nduú nā cuāchi nú.

12 De sāhá sīī ndá nú inī nū túsaá, de sa víhí cā
cusiī inī nū, chi cáhnú ndasí coo tāhvī nū jondē
andiví. Chi suni súcuán nī jinī ūhvī ji ndá tēe nī
nacani tūhun Yāā Dios jā ní nquiji xihna cā nsūú
cā ndá ndóhó.

Tūhun yátá sīquī ñīī jíín sīquī luz
(Mr. 9.50; Lc. 14.34‑35; 11.33)

13Ndá máá nú chi cúu nú inī ñayīví tá cúu ñīī jā
yíhí nūū cūñu tácua mā téhyū. De tú ñīī ná náā jā
úhguā, ¿de nāsa nduu uhguā tucu? Nduú cā tiñu
cuitī cā, chi sa cutē nchivī de cuāñū ji sīquī.

14 Ndá tiñu váha jā sáhá nú cúu tá cúu luz inī
ñayīví. De cúu nú tá cúu iin ñuū jā yósō xīnī yūcú,
demā cūú coo yuhū.

15Deni nduú scuíquīnnchivī iin lámparade chihi
ji chījin cajón, chi sa jáni ji nūū sūcún tácua stúunūū
ndá jā ndéē inī vehe.

16De suni súcuán stéhēn nū luzmaá nú nūū ndá
nchivī, de suu cúu jā cunī ji ndá tiñu váha sáhá ndá

nú,decāhān ji jāvāhandasíYāācúuTatánú jāndéē
yā andiví.

Jā ní stéhēn yā sīquī ley Yāā Dios
17Mā cāní inī ndá nú jā váji nī jā snáā ni ley jā ní

jēhe Yāā Dios nūū Moisés, jíín jā snáā ni ndá tūhun
jā ní ncāhān ndá tēe nī nacani tūhun yā janahán.
Nduú vājinī jā snáāni, chi sa jā stéhēn cājí nī tūhun
ndíso.

18Chi ndāā cáhānni jíínndánú jā juni íyó andiví
jíín ñayīví, de mā náā cuitī ni iin punto ni iin letra
nūū tutū ley yā, chi jondē quee ndaā ndihi tūhun
jā cáhān.

19 Túsaá de tú iin nchivī nduú squíncuu ji iin
tūhunyáhá jāndácu leyyā,vísō iin tūhun lulí cā cúu,
de tú stéhēn ji jā suni súcuán sāhá sava cā nchivī,
túsaá de cuu ji nchivī núu cā inī andiví nūū tátúnī
Yāā Dios. Sochi tú iin nchivī squíncuu ji de stéhēn
ji jā squíncuu nchivī, túsaá de cuñáhnú ji inī andiví
nūū tátúnī Yāā Dios.

20 Chi cáhān ni jíín ndá nú, tú mā cōó ndāā cā
tiñu sáhá nú nsūú cā tiñu sáhá ndá tēe stéhēn ley
janahán jíín ndá tēe grupo fariseo, de mā quívi
cuitī nū ndahá Yāā andiví jā tatúnī yā nūū nū.

Jā ní stéhēn yā jāmá quítī inī ō
(Lc. 12.57‑59)

21 Ja nī jini ndá nú tūhun jā ní ncāhān jíín nchivī
janahán jā má cáhnī ji ndīyi, de nā-ni nchivī tú
cahnī ji ndīyi, de quīhīn ji nūū justicia, cáchī.

22Sochinduhūchi cáhānni jíínndánú,vísōvāchi
jā quītī inī iin nchivī cunī ji táhán ji, de suni quīhīn
ji nūū justicia. De tú iin nchivī cāhānnāvāha ji nūū
táhán ji, túsaá de quīhīn ji nūū justicia cúñáhnú cā.

De tú iinnchivī cāhān ji nūū táhán ji: Ndóhó tēenaā
ndasí, cachī ji, túsaá de quīvi ji nūū ñúhūn infierno
de túmā nácani inī ji.

23 Túsaá de tá quenda ndá nú nūū altar jíín jā
sōcō nū nūū Yāā Dios, de tú nūcūhun inī nū jā ní
nsāhá nú cuāchi sīquī táhán nú,

24 túsaá de squéndōo nú jā sōcō nū xiín altar, de
xihna cāquīhīnnū jāndumanī nū jíín táhánnú. De
sá de ndicó cóo tucu nú jā sōcō nū.

25De tú iin nchivī quīhīn ji jíín nú nūū justicia jā
cāhān ji cuāchi sīquī nū, túsaáde juni cuāhānnū jíín
ji ichi de sāhá ndāā maá nú jíín ji, tácuamā squívi
ji ndóhó nūū juez. Chi juez siáha dē ndóhó nūū
policía, de policía chihi dē ndóhó vecāa.

26De ndāā cáhān ni jíín ndá nú jā má quēé cuitī
nū ñúcuán chi jondē chunáá nú ndihi cuitī xūhún
jā jícān ndá dē.

Jā ní stéhēn yā jāmá cásíquí ndéē tāhán
27 Nī jini ndá nú tūhun jā ní ncāhān janahán jā

má cásíquí ndéē tāhán nchivī.
28 Sochi nduhū chi cáhān ni jíín ndá nú jā tú

iin tēe ndéhé dē nūū iin ñahan jā ndíyo inī dē ña,
ñúcuán de ja nī ncasíquí ndéē dē ñahan ñúcuán inī
ánō dē.

29 Túsaá de tú tīnūú lado cuáhá nú sáhá jā quīvi
nú cuāchi, de vāha cā tavā nū de squéne nú, tácua
mā sāhá cā nū cuāchi. Chi vāha cā jā naā iin tīnūú
núnsūú cā jā coo ndihi yiqui cúñunúde quīhīnnū
infierno.

30De tú ndahá cuáhá nú sáhá jā quīvi nú cuāchi,
devāha cāquehndēnūdesquénenú, tácuamāsāhá

cā nū cuāchi. Chi vāha cā jā naā iin ndahá nú nsūú
cā jā coondihi yiqui cúñunúdequīhīnnū infierno.

Jā ní stéhēn yā jāmá ndúsíín táhán
(Mt. 19.3‑9; Mr. 10.11‑12; Lc. 16.18)

31 De suni nī ncāhān jondē janahán: Tú ní iin
cúnī jā sndóo ñasíhí, de ná cuáha acta nūū ña jā
ndusíín jíín ña.

32Sochi nduhū chi cáhān ni jíín ndá nú, tú iin tēe
sndóo dē ñasíhí dē, de tú nsūú jā ndiī ña, túsaá de
sáhá dē jā casíquí ndéēña jā cundeē ña jíín incā tēe.
De tú iin tēe cueca dē ñahan jā ní nquendōo, suni
cásíquí ndéē dē ña.

Jā ní stéhēn yā sīquī tūhun jā cáhān téyíí
33 De suni nī jini ndá nú tūhun jā ní ncāhān jíín

nchivī janahán: Tú nī ncāhān téyíí nú jā squíncuu
nú, jínī jínúū Yāā Dios, túsaá de cánuú jā squíncuu
nú jā ní ncāhān nū.

34 Sochi nduhū chi cáhān ni jíín ndá nú jā ni iin
sīquī tiñumā cáhān téyíí nú jondē jíín síví Yāā Dios.
De tú cāhān téyíí nú de nduú vāha jā nacunehen
núandiví, chi suu cúunūū íyómesanūū tátúnī Yāā
Dios.

35 De juni mā nácunehen nú ñayīví, chi suu cúu
modo teyūnūūyósō jēhē yā. De junimānácunehen
nú Jerusalén, chi suu cúu ciudad maá Yāā jā cúu
Rey cúñáhnú.

36De juni mā cáhān téyíí nú jā ná cúndeē cuāchi
sīquī nū de tú nduú cáhān ndāā nū. Mā cáhān nū
súcuán, chimā cūú cuitī sāhá nú jā ni iin ixi xínī nū
nducuíjín á ndutuún.

37 Chi súcuán-ni cāhān nū: Cuu, cachī nū. Nduú,
cachī nū. Chi tú chisónú cā tūhun cāhānnū,denūū
tāchī vāji.

Jā ní stéhēn yā jāmánácuāhaó jāndutahvī nchivī
(Lc. 6.29‑30)

38 Nī jini ndá nú tūhun jā ní ncāhān jíín nchivī
janahán: Tú iin tēe sndáhvā dē tīnūú táhán dē, de
suni súcuán ná ndáhvā tīnūú maá dē. De tú iin tēe
sndáva dē nūhun táhán dē, de suni súcuánnándáva
nūhunmaá dē.

39 Sochi nduhū chi cáhān ni jíín ndá nú: Mā
nácuāha nú jā ndutahvī tēe jā sáhá nāvāha ndóhó.
Chi tú ní tēe cani dē cūñu nuū lado cuáhá nú, de
vāha cā suni cuāha nú incā lado cani dē, nsūú cā jā
nacuāha nú jā ndutahvī dē.

40 De tú ní tēe stáyáhvi dē ndóhó de candeē dē
camisa nū, de suni cuāha nú tūhun jā quīhīn dē jíín
jondē sōō nū.

41De túní tēe scácadēndóhó jā cuiso núndatíñú
dē iin kilómetro, de caca nú ūū kilómetro jíín dē.

42Denā-ninchivī tú jícān ji ndatíñú nú, de cuāha
nú nūū ji. De nchivī jícān nūú ndatíñú nú, de mā
sásáhán nú jā cuāha nú nūū ji.

Tūhun jā cundáhví inī ō nchivī jā jínī ūhvī yóhó
(Lc. 6.27‑28, 32‑36)

43De suni nī jini ndánú tūhun jā ní ncāhān jondē
janahán: Cundáhví inī nūnchivī jā íyómānī jíínnú,
de quītī inī nū nūū nchivī jā jínī ūhvī ndóhó.

44 Sochi nduhū chi cáhān ni jíín ndá nú:
Cundáhví inī nū nchivī jā jínī ūhvī ndóhó. De
cācān táhvī nū jā váha cuu nchivī jā cáhān nāvāha
sīquī nū. De sāhá vāha nú jíín nchivī jā quítī inī

jínī ndóhó. De cācān táhvī nū jēhē nchivī jā cáhān
nēhén nūū nū de sáhá xēēn ji ndóhó.

45De súcuán stéhēn nū jā cúu nú sēhe maá Tatá
nú, Yāā ndéē andiví, chi maá yā jéhe ncandiī jā
cutūu nūū nchivī nēhén jíín nūū nchivī vāha. De
jéhe yā sāvī nūū nchivī sáhá tiñu ndāā jíín nūū
nchivī sáhá tiñu néhén.

46 Chi tú íyó mānī nū jíín maá-ni nchivī jā mānī
jíínnú,denduúnā tāhvī nīhīnnūnūūyā. Chi jondē
ndá tēe stáhví jā stútú xūhúnñúū, suni súcuán sáhá
ndá dē.

47De tú maá-ni táhán nú cáhān vāha nú jíín, ¿de
nā tiñu váha sáhá nú túsaá? Chi jondē nchivī jāá
nduú cándíja Yāā Dios, suni súcuán sáhá ndá ji.

48 Túsaá de ndāā ná cóo ndihi jā sáhá nú, tá
cúu nūū íyó ndāā ndihi jā sáhá Tatá nú, Yāā ndéē
andiví.

6
Jā ní stéhēn yā sīquī nāsa sāhá ó tiñu váha

1 De jā sáhá nú ndācá tiñu váha nūū Yāā Dios,
de coto nú jā má sāhá nijīn nū jā cunī nchivī de
cuetúhún ji ndóhó. Chi tú súcuán sāhá nú, de nduú
nā tāhvī nū cuāhamaá Tatá nú, Yāā ndéē andiví.

2 Jā ñúcuán tá sáhá nú caridad, de mā sāhá
nú jā cunī ndá nchivī, tá cúu nūū sáhá ndá tēe
stáhví-ni, íñí dē nūū cúchitú nchivī inī ndá vehe īī
sinagoga jíín nūū yáhvi. Chi súcuán sáhá ndá dē
tácua cuetúhúnnchivīdē. Dendāācáhānni jíínndá
nú jā ñúcuán-ni cúu tāhvī dē, suu jā jétúhún nchivī
dē.

3 Sochi ndá ndóhó, tá sáhá nú caridad, de sāhá
yuhū nū, tácua jondē amigo vāha nú mā cūní jā
sáhá nú.

4 Súcuán sāhá yuhū nū caridad. De maá Tatá nú
jā ndéhé jā sáhá yuhū nū, iin quīvī de cuāha yā
tāhvī cuu nú.

Jā ní stéhēn yā nāsa cācān táhvī ō
(Lc. 11.2‑4)

5De tá jícān táhvī ndá nú, de mā sāhá nú tá sáhá
ndá tēe stáhví-ni. Chi jétahān inī ndá dē cuiñi dē
cācān táhvī dē nūū íyó chitú nchivī inī ndá vehe
īī sinagoga jíín squínā calle, tácua cunī nchivī de
cuetúhún ji dē. De ndāā cáhān ni jíín nú jā ñúcuán-
ni cúu tāhvī dē, suu jā jétúhún nchivī dē.

6 Sochi ndá ndóhó, de tá jícān táhvī nū, de ndīvi
nú inī vehe nú de nacasī nū viéhé. De cācān
táhvī nū nūū maá Tatá nú, Yāā jā íyó yuhū jíín nú.
Ñúcuán de maá Tatá nú jā jínī yā jā súcuán sáhá
yuhū nū, cuāha yā jā jícān nū.

7 De jā jícān táhvī nū, de mā cáhān nū cuāhā
vuelta ndá tūhun jāá nduú nácani inī nū de cáhān
nū-ni, tá cúu nūū sáhá ndá nchivī jāá nduú jínī
tūhun Yāā Dios. Chi jáni inī ji jā tú nahán súcuán
cáhān ji, de cunini yā, de nduú.

8 Túsaá de mā sāhá nú tá cúu nūū sáhá ndá ji.
Chi maá Tatá nú ja jínī yā naá cúu jā jíni ñúhún nú
jondē ncháha ca cācān nū nūū yā.

9Túsaá de suha cācān táhvī ndá nú:
Tatá ndá sá jā ndéē ní andiví,
níní ná cóo yíñúhún sá nūū ní, chi Yāā īī cúu ní.
10De ñúhún inī sá jā ñamā ná quíji quīvī tatúnī ní

níí ñayīví yáhá.
De ná cóo ndācá tiñu jā jétahān inī maá ní,

tá cúu nūū íyó inī andiví, suni súcuán ná cóo inī
ñayīví.

11 Stāā jā técū ndá sá ndācá quīvī, taji ní nūū sá
mitan.

12De cune cáhnú inī ní nūū cuāchi jā sáhá ndá sá
nūū ní,

tá cúu nūū née cáhnú inī ndá sá nūū nchivī jā sáhá
cuāchi nūū sá.

13Demā cuáha ní tūhun jā coto túnī tāchī sāán,
chi sa scácu ní sāán nūū ndācá jānēhén.
Chi maá ní cúu Yāā tátúnī, de tíin ní poder,
de viī ndasí cúñáhnú ní níí cání. Súcuán ná cóo.

Amén.
Cachī ndá nú.

14 Chi tú cune cáhnú inī ndá nú nūū nchivī jā
sáhá cuāchi nūū nū, de suni súcuán cune cáhnú inī
maá Tatá nú andiví nūū cuāchi nú.

15 Sochi tú mā cúne cáhnú inī nū nūū nchivī jā
sáhá cuāchi nūū nū, de suni súcuánmā cúne cáhnú
inī maá Tatá nú nūū cuáchi nú.

Jā ní stéhēn yā sīquī tūhun conditē inī
16De tá íyó nditē inī ndá nú jā chíñúhún nú Yāā

Dios, de mā sāhá nú tá sáhá ndá tēe stáhví-ni. Chi
sáhá ndá dē jā cáá xií nūū dē, de súcuán de stéhēn
dē nūū nchivī jā íyó nditē inī dē, tácua cuetúhún ji
dē. De ndāā cáhān ni jíín nú jā ñúcuán-ni cúu tāhvī
dē, suu jā jétúhún nchivī dē.

17 Sochi ndá máá nú, tá íyó nditē inī nū de sa
nasāhá vāha nú xīnī nū de quiti nuú nú,

18 tácua mā cūní nchivī jā íyó nditē inī nū. Chi
maá-ni Tatá nú jā ndéē yuhū yā jíín nú, cunī yā, de
iin quīvī de cuāha yā tāhvī cuu nú.

Nāsa coo cuícá ó jondē andiví
(Lc. 12.33‑34)

19 Mā cúndihvī inī ndá nú jā scáyā nū ndatíñú
jā cucuícá nú inī ñayīví yáhá, chi quívi tīquixīn,
de néne xaha, de tíví. De suni quívi jācuīhná de
sácuíhná.

20Chi sa sāhá nú ndācá tiñu váha tácua cāyā tāhvī
nū jondē andiví. Chi ñúcuán mā quívi tīquixīn ni
mā nēné xaha jā tīví, de nimā cūú quīvi jācuīhná jā
sacuíhná.

21 Chi jondē nūū nīhīn nū tāhvī váha nú, ñúcuán
cúu nūū ndíhvī inī nū sīquī.

Tīnūú cúu lámpara yiqui cúñu
(Lc. 11.34‑36)

22Tīnūúnúcúu tá cúu lámparanūūyiqui cúñunú.
Túsaá de tú tīnūú nú íyó nijīn, de níí-ni yiqui cúñu
nú cunijīn.

23Sochi tú nduú íyónijīn tīnūúnú, deníí-ni yiqui
cúñu nú íyó neē. De suni súcuán cúu ánō nū, chi tú
maá-ni jā jáni nēhén inī nū, de nācā neē cā íyó inī
ánō nū túsaá.

Jāmá cúndihvī inī ō sīquī xūhún
(Lc. 16.13)

24Ni iin mozo mā cūú satíñú dē nūū ūū patrón.
Chi quītī inī dē cunī dē iin de coomanī dē jíín incā,
á squíncuu vāha dē nūū iin de sāhá jéhe inī dē nūū
incā. De suni súcuán mā cūú satíñú nú nūū Yāā
Dios de túmaá-ni sīquī xūhún ndíhvī inī nū.

Yāā Dios jíto yā yóhó
(Lc. 12.22‑31)

25Túsaá de cáhān ni jíín ndá nú: Mānácani ndasí
inī nū sīquī jā cutecū nū, tú nāsa cajī nū coho nú,



SANMATEO 6:26 xxii SANMATEO 6:33

ni sīquī sahma, tú nāsa cuhun nú. Chi Yāā Dios nī
nsāhá yā jā técū nū jíín yiqui cúñu nú, de nā oncā
cúu jā má cuáha yā jā cajī nū jíín jā cuhun nú.

26 Cūndēhé ndá nú nāsa técū ndá saā, chi nduú
jáquīn tī, de nduú nástútú tī jā chuvāha tī, de ni
nduúyacā tī. Devísō súcuándemaáTatánúandiví
scájī yā tī. ¿De á nduú cánuú ndasí cā ndá ndóhó
nsūú cā ndá saā ñúcuán?

27 ¿De ní iin nú, á cuu scuáhnu nú maá nú sava
metro cā, vísō ná nácani ndasí inī nū?

28 ¿De nūcu nácani ndasí inī ndá nú jā má níhīn
nū sahma? Cūndēhé ndá nú nāsa jée ndá itā yucú.
Chi nduú sátíñú, de ni nduú quéhen.

29 De cáhān ni jíín ndá nú jā juni rey Salomón,
quīvī jā ní ñūhun dē sahma váha ndasí, de ni nduú
ní ñúhún dē sahma viī súcuán tá cúu nūū íyó ndá
itā.

30 De tú súcuán jéhe Yāā Dios sahma viī nūū itā
yucú jā íyó nūū ñūhúnmitan de teēn de cayū nūū
ñúhūn, de nā oncā cúu ndá ndóhó jā má cuáha yā
sahma. ¿De nūcu nduú cándíja nīhin ndá nú jā jíto
yā ndóhó?

31Túsaádemānácanindasí inī nū sīquī jā cajī nū,
jā coho nú, jā cuhun nú.

32 Chi maá-ni sīquī yáhá cúu jā ndíhvī inī nchivī
ñayīví jāá nduú cándíja. Sochi ndá máá nú, chi íyó
Tatá nú andiví, de jínī yā jā jíni ñúhún nú ndācá
yáhá.

33De sa cánuú cā jā cundihvī inī nū sīquī tiñu jā
ndácu Yāā Dios nūū nū, jíín sīquī jā sāhá nú tiñu
ndāā jā jétahān inī yā. Ñúcuán de sāhá yā jā nīhīn
nū ndācá yáhá.

34Túsaádemānácani inīnū túquiji tūndóhó teēn,
chi mitan cúumitan de teēn cúu teēn. Chi cani inī
nū sīquī tūndóhó jā íyó tá iin iin-ni quīvī.

7
Jāmá cáhān ō sīquī cuāchi táhán ó
(Lc. 6.37‑38, 41‑42)

1Mā cáhān ndá nú sīquī cuāchi nchivī nāsa sáhá
ji, tácua suni mā cáhān Yāā Dios cuāchi sīquī maá
nú jā sáhá nú súcuán.

2Chi tá cúunūūcáhānndánú sīquī cuāchinchivī,
suni súcuán cāhān yā sīquī cuāchimaá nú. De tá-ni
ndíhvī inī nū sīquī cuāchi ji, saá-ni cundihvī inī yā
sīquī cuāchi nú.

3Chi cuāchi táhánnú cúumodo jā ñúhún iin yācá
lúlí tīnūú ji. ¿De nūcu sáhá nú cuenta jā súcuán, de
nduú sáhá nú cuenta cuāchi maá nú jā cúu modo
jā ñúhún iin vītū tīnūúmáá nú?

4 ¿De nūcu cáhān ndá nú jíín táhán nú: Ná távā ni
yācá jā ñúhún tīnūú nú? De nduú nácani inī nū jā
ñúhún iin vītū tīnūúmáá nú.

5Vāchi tēe stáhví-ni cúundánú túsaá. Xihna tīnūú
maá nú tavā nū vītū, sá de cuu cūndēhé vāha nú jā
tavā nū yācá tīnūú táhán nú.

6Mā sāhá fuerza nū nchivī nēhén jā quīvi ji nūū
tūhun īī yā de tú nduú cúnī ji. Chi nenda ji sīquī nū
tá cúu tinā jā tíin tī ndóhó. De mā nácani nú tūhun
yā nūūnchivī jāá nduú cúnī cuitī cuetáhví. Chi cúu
ji tá cúu quinī jā jáñū tī sīquī perla jā ndéē yāhvi cā.

Cācān ō nūū yā de nīhīn ō
(Lc. 11.9‑13; 6.31)

7 Cācān nūū Yāā Dios, de taji yā nūū nū. De
nducú nú ndācá jā váha jā íyó nūū yā, de nīhīn nū.

De cācān táhvī nū jondē nīhīn nū, tá cúu nūū sáhá
nchivī jā scáján viéhé jondē nune quīvi ji.

8 Chi ndācá nchivī jā jícān, cuāha yā nūū ji. De
nchivī ndúcú, chi nīhīn ji. De nchivī cáhān, nune
yā ichi jā nīhīn ji jā cúnī ji.

9 ¿De ní iin nú, de tú sēhe nú jícān ji stāā nūū nū,
de á cuāha nú iin yūū nūū ji?

10 De tú jícān ji iin tiacá, ¿de á cuāha nú iin cōō
nūū ji? Nduú cuitī jā súcuán.

11Túsaádendámáánúvísōnchivī íyó cuāchi cúu
nú, de jínī nū cuāha nú jā váha nūū sēhe nú. De nā
oncācúumaáTatánúandiví jāmácuáhayā jāváha
nūū nchivī jā jícān nūū yā.

12De tá-ni cúu jā cúnī ndá nú jā sāhá vāha nchivī
jíín nú, saá-ni sāhá vāha nú jíín ji. Chi súcuán tátúnī
tutū leyMoisés jíín tutūndá tēenīnacani tūhunYāā
Dios.

Sīquī jā quīvi ó viéhé túū
(Lc. 13.24)

13Cundihvī inī ndá nú quīvi nú ndahá Yāā Dios.
Chi cúu tá cúu iin viéhé túū. Chi viéhé jíín ichi
jā cuáhān nūū tānū tāhvī nchivī, jítē de cáhnú, de
cuāhā ji quívi ñúcuán.

14 De viéhé jíín ichi jā cuáhān nūū nīhīn táhvī ji
cutecū ji, chi tūū viéhé de cuíñí ichi, de jacū ji-ni
níhīn.

Jíín tiñu jā sáhá nchivī de cunī ō nāsa nchivī cúu ji
(Mt. 12.33‑37; Lc. 6.43‑44)

15De mā cándíja cuitī nū ndá tēe stáhví jā cáhān
dē jā tūhun Yāā Dios nácani dē. Chi modo tīcāchí,
quiti jāánduúxēēn, súcuán sáhándádēvājidēnūū

nū. Sochi inī ánō dē chi cúu dē tá cúu yīhī, quiti
xéēn.

16 Jíín tiñu sáhá ndá dē de cunī ndá nú nāsa tēe
cúu dē. Chi cúu tá cúu ñutun jā jíín jāvíxī jā cúun de
jínī ō tú ñutun váha cúu. De nduú níhīn ō uva xīnī
ñutun íñú, de ni nduú níhīn ō higo xīnī iñu quími.

17 Chi ndācá ñutun váha chi jéhe jāvíxī vāha, de
ñutun néhén chi cúun jāvíxī nēhén.

18 Iin ñutun váha mā cūún jāvíxī nēhén, de iin
ñutun néhénmā cuáha jāvíxī vāha.

19 De ndācá ñutun jāá nduú jéhe jāvíxī vāha, chi
tēhndē de cāyū nūū ñúhūn.

20De saá-ni cúu ndá tēe ñúcuán, chi jíín tiñu sáhá
dē de cunī nū nāsa tēe cúu dē.

Nsūú ndihi nchivī quīvi andiví
(Lc. 13.25‑27)

21Nsūú ndihi nchivī jā cáhān ji Jētohō ji nduhū
cúu jā quīvi nūū tátúnī Tatá nī jondē andiví. Chi
jā quīvi cúu maá-ni nchivī jā squíncuu tiñu jā cúnī
Tatá nī andiví.

22De quīvī jā sāhá ndāā ni tiñu nchivī, de cuāhā
ji cāhān jíín nī: Jētohō ndá sá, jíín síví ní nī nacani
ndá sá tūhun ní, de jíín síví ní nī ntavā sá tāchī, de
jíín síví ní nī nsāhá sá cuāhā tiñu ñáhnú jā sáhvi inī
nchivī sáhá. Cachī ji.

23 Ñúcuán de cāhān ni jíín ji: Nduú jínī cuitī ni
ndá nú. Cujiyo quīhīn nū, chi nchivī sáhá tiñu
néhén cúu nú, cachī ni.

Tūhun sīquī ūū vehe
(Lc. 6.47‑49;Mr. 1.22)

24Túsaá de ndācá nchivī jā jíni tūhun cáhān ni de
squíncuu ji, cúu ji tá cúu iin tēe jā ní nacani vāha inī,
de nī jaquīn dē vehe dē sīquī toto.

25De nī ncuun sāvī, de nī ndaa ndute yúte, de nī
nquene tāchī xéēn, de nī nchindahá vehe ñúcuán.
Sochi nduú ní jícó cáva, chi sīquī toto yósō.

26 De ndá nchivī jā jíni tūhun cáhān ni de nduú
squíncuu ji, cúu ji tá cúu iin tēe naā jā ní jaquīn dē
vehe dē nūū ñūtín.

27De nī ncuun sāvī, de nī ndaa ndute yúte, de nī
nquene tāchī xéēn, de nī nchindahá vehe ñúcuán.
De nī jicó cáva-ni, de nī naā īī-ni, ncachī Jesús jíín
ndá ji.

28De tá nī jīnunī ncāhān yā ndācá tūhun yáhá, de
nchivī cuāhā ñúcuán nī nsāhvi inī ji nī jini ji tūhun
jā ní stéhēn yā.

29 Chi nī stéhēn vāha yā nūū ji, chi maá yā cúu
jā ndíso tíñú sīquī ndihi. De ndá tēe jā stéhēn ley
janahán, nsūú súcuán stéhēn ndá dē.

8
Jā ní nasāhá vāha yā iin tēe ndóho cuēhē stéhyū
(Mr. 1.40‑45; Lc. 5.12‑16)

1De nī nuu Jesús yucu ñúcuán, de cuāhā nchivī
níquīn ji yā.

2 De iin tēe ndóho cuēhē stéhyū, nī nquenda dē
nūū yā. Denī jēcuīñī jītí dē nūū yā, de nī ncāhān dē
jíín yā: Señor, jínī sá jā cuu sāhá ní jā nduvāha sá,
de tú cúnī ní, ncachī dē.

3De Jesús nī ntee yā ndahá yā dē, de nī ncāhān
yā: Cúnī ni nasāhá vāha nī ndóhó. De ná ndúvāha
nú, ncachī yā. De tá nī ncāhān yā súcuán, de nī
nduvāha-ni tēe ndóho cuēhē stéhyū.

4Ñúcuán de nī ncāhān yā jíín dē: Mā cāchí cuitī
nū nūūni iin. Chi quīhīnnū stéhēnnūmaánúnūū
sūtū,decundahánú jā sōcōnūnūūYāāDios, tá cúu
nūūní ntatúnīMoisés janahán, tácua cunī nchivī jā
ní nduvāha nú, ncachī yā.

Jā ní nasāhá vāha yāmozo capitán
(Lc. 7.1‑10)

5De nī nquīvi Jesús ñuū Capernaum. De iin tēe
naciónRoma jā cúu capitán,nīnquendadēnūūyā,
de nī ncāhān ndāhví dē jíín yā:

6Señor,mozo sá cáá ji vehe sá, chi nī nduvehlé ji
de ndóho ndasí ji, ncachī dē.

7De nī ncāhān Jesús: Cōhōn de nasāhá vāha nī ji
túsaá, ncachī yā.

8 De nī ncāhān capitán jíín yā: Señor, nduú
cúñáhnú sá jā quíhīn ní quīvi ní vehe sá. Chi maá
jā cāhān ní-ni, de ná ndúvāha-nimozo sá.

9 Chi maá sá suni ndíso tíñú sá jā ní nsāhá ndá
tēe cúñáhnú cā. De cúñáhnú sá nūū ndācá soldado
sá. De tú cāhān sá jíín iin dē jā quíhīn dē, de cuāhān
dē. De tú cāhān sá jíín incā dē jā quiji dē, de quíji
dē. De tú ndacu sá iin tiñu nūūmozo sá, de sáhá ji,
ncachī dē.

10De tá nī jini Jesús tūhun yáhá, de nī nsāhvi inī
yā. De nī ncāhān yā jíín ndá nchivī jā níquīn ji yā:
Ndāā cáhān ni jíín ndá nú jā juni nación maá ó
Israel nduú ní níhīn ni ni iin nchivī jā cándíja nīhin
súcuán, tá cúu nūū cándíja tēe yáhá, vísō tēe incā
nación jāá nduú jínī tūhun Yāā Dios cúu dē.

11 De cáhān ni jíín ndá nú jā quiji cuāhā nchivī
ichi nūūquéndancandiī jíín ichi nūūquéencandiī.

De cundeē ji cajī ji stāā jíín Abraham jíín Isaac jíín
Jacob nūū tátúnī Yāā Dios jondē andiví.

12 Sochi sava nchivī nación Israel jā maá ji quīvi
nícu, sa tavā yā ji quīhīn ji nūū neē, chi nduú ní
ncándíja ji. De ñúcuán cuacu ji de nacayīhí ji ñii
yúhú ji jā ndoho ndasí ji, ncachī yā.

13 Ñúcuán de nī ncāhān yā jíín tēe cúu capitán:
Cuánohōn vehe nú, chi sāhá nī tá cúu nūū cándíja
nú jā sāhá nī. De mozo dē nī nduvāha ji-ni maá
hora ñúcuán.

Jā ní nasāhá vāha yā naná chíso Pedro
(Mr. 1.29‑31; Lc. 4.38‑39)

14 De nī jēhēn Jesús vehe Pedro. De nī jinī yā
naná chíso dē jā cáá ña yíhí quīji ña.

15 De nī ntiin yā ndahá ña, de nī nquee-ni quīji
ña. De nī nacōo ña-ni, de nī nsāhá ña jā ní nchajī yā
jíín ndá dē.

Jā ní nasāhá vāha yā cuāhā nchivī
(Mr. 1.32‑34; Lc. 4.40‑41)

16De tá nī ncuaā de nī nquenda ndá nchivī jíín
cuāhā nchivī jā ñúhún tāchī inī. Denī ntavā yā ndá
tāchī cuāhān jíín tūhun jā cáhān yā-ni. De suni nī
nasāhá vāha yā ndācá nchivī cúhū.

17 De súcuán nī ncuu tácua quee ndaā tūhun
jā ní ncāhān Isaías, tēe nī nacani tūhun Yāā Dios
janahán: Maá yā nī ncandeē ndācá nūū cuēhē jā
ndóho ó, ncachī Isaías.

Tūhun nchivī jā cúnī ji cuniquīn ji yā
(Lc. 9.57‑62)

18De nī jinī Jesús jā ní jicó ndúū cuāhā nchivī yā.
Denīncāhānyā jíínndá tēe scuáha jíínyā jānáyáha
ndá dē jíín yā incā ladomar.



SANMATEO 8:19 xxix SANMATEO 8:27

19 De iin tēe stéhēn ley janahán nī nquenda dē
nūū yā, de nī ncāhān dē: Maestro, cuniquīn sá ní
cōhōn ní-ni cúu nūū quíhīn ní, ncachī dē.

20 De nī ncāhān Jesús jíín dē: Ndācá xúncuii chi
íyó yavī cava tī, de ndá saā suni íyó tacā tī. Sochi
maánī,Yāānī nduu tēe,nduúnūūcūsūnni, ncachī
yā.

21De incā tēe nī ncāhān dē jíín yā, de tēe scuáha
jíín yā cúu dē: Señor, cundetū ní de ná quíchiyuhū
sá tatá sá xihna cā. Sá de cuniquīn sá níhín, ncachī
dē.

22De nī ncāhān Jesús jíín dē: Cuniquīn nduhū ná
cóhōn. De sndóo ndá ndīyi ná chúhū ndá cā ndīyi,
chi ndīyi cúu ndá nchivī jāá nduú cándíja, ncachī
yā.

Jā ní jencuiñī tāchī níhin jíínmar nī nsāhá yā
(Mr. 4.35‑41; Lc. 8.22‑25)

23Ñúcuán de nī nquīvi Jesús inī barco, de ndá tēe
scuáha jíín yā nī nquīvi dē cuāhān dē jíín yā.

24De nūūmar nī jīquīhi iin tāchī níhin, de nī scáa
ndutemar, de nī nquīvi inī barco. Demaá Jesús chi
quíxīn yā.

25De ndá tēe scuáha jíín yā nī sndóto dē yā, de nī
ncāhān dē: Señor, scácu ní yóhó, chi quēe ó chījin
ndute, ncachī dē.

26De nī ncāhān yā jíín ndá dē: ¿Nūcu yúhú ndasí
ndá nú? De nduú cándíja nīhin nú jā cācu nú sāhá
nī, ncachī yā. Ñúcuán de nī nacuiñī yā, de nī
ncāhān yā nūū tāchī níhin jíín nūūmar. De nī ncuu
nañíí-ni.

27De nī nsāhvi inī ndá dē, de nī ncāhān dē: ¿Nā
tēe cúu tēe yáhá, jā jondē tāchī níhin jíínmar jétáhví
jā cáhān dē? ncachī ndá dē.

Uū tēeGadara jā ndóho tāchī
(Mr. 5.1‑20; Lc. 8.26‑39)

28De nī nquenda yā incā lado mar, maá región
nchivī Gadara. De ūū tēe nī nquee dē jondē nūū
yíyuhūndīyi,nī jēcutáhándē jíín yā. Deñúhún tāchī
inī dē, de sīquī jā xēēn ndasí ndá tāchī, de ni iin
nchivī nduú cúu yāha ji ichi ñúcuán.

29Denīncanacóhóndúūdēnīnsāhá tāchī: ¿Nūcu
vājinínūūsá, JesúsSēheYāāDios? ¿Avājiníyáhá jā
sndóhoní sāán jondēncháha caquendamaáquīvī?
ncachī.

30De jondē jícá jacū ñúhún cuāhā quinī jítu tī.
31De ndá tāchī jā ñúhún inī ndúū tēe ñúcuán, nī

ncāhān ndāhví jíín yā: Tú tavā ní ndá sá, de cuāha
ní tūhun jā quīvi sá inī ndá quinī ñúcuán, ncachī.

32De nī ncāhān yā jíín: Cuáhán túsaá, ncachī yā.
De nī nquee ndá tāchī inī ndúū tēe ñúcuán, de nī
nquīvi inī ndá quinī. De ndá quinī nī jinu tī de nī
nincava tī iin yuhú cává, de nī nquēe tī ndutemar,
de nī jīhī tī.

33 De ndá tēe jíto tī nī jinu dē cuāhān dē jā ní
nchūhú dē. De nī nquenda ndá dē ñuū, de nī
ncachī tūhun dē ndá tiñu ñúcuán, nāsa nī ncuu jā
ní nquee ndá tāchī inī ndúū tēe ñúcuán.

34 Sá de ndihi nchivī ñuū nī nquee ji cuāndēhé ji
nūū íyó Jesús. De tá nī nquenda ji nūū íyó yā, de nī
ncāhānndāhví ji jíínyā jānáquéeyā regiónñúcuán
quīhīn yā.

9
Jā ní nasāhá vāha yā iin tēe nī nduvehlé
(Mr. 2.1‑12; Lc. 5.17‑26)

1Ñúcuándenīndīvi Jesús inī barco. Denīnayāha
yā cuāhān yā incā lado mar, de nī nenda yā ñuū
maá yā.

2De nī nquisiáha nchivī iin tēe nī nduvehlé nūū
yā, yósō dē nūū iin camilla. De nī jinī Jesús jā
cándíja ndá ji jā cuu nasāhá vāha yā tēe nī ndu-
vehlé. De nī ncāhān yā jíín dē: Ndundeé inī nū lílū,
chi ja née cáhnú inī ni nūū ndá cuāchi nú, ncachī
yā.

3Ñúcuán de jacū tēe stéhēn ley janahán, nī jani
inī ndá dē sīquī yā: Jā cáhān tēe yáhá súcuán, de
cáhān dē tūhun nāvāha jā quītī inī Yāā Dios.

4De nī jinī Jesús jā súcuán jáni inī ndá dē, de nī
ncāhān yā jíín dē: ¿Nūcu jáni nēhén inī ndá nú jā
cáhān ni tūhun nāvāha?

5 Jā ndúū tūhun yáhá, ¿ní iin cúu jā víjín cā? ¿A jā
cāhānni jíín tēe cúhū: Janée cáhnú inīninūūndācá
cuāchinú? ¿Avíjín cā jā cāhānni: Nacōodecacanú,
chi ja nī nduvāha nú, cachī ni?

6Demitan dená stéhēnni jāmaánī, Yāānī nduu
tēe,ndíso tíñúnī inī ñayīví yáhá jā cune cáhnú inīni
nūū cuáchi. Sá de nī ncāhān yā jíín tēenī nduvehlé:
Nacōo de naquehen nú camilla nū de quīnohōn nū
vehe nú, ncachī yā.

7Ñúcuán de nī nacōo dē-ni, de cuānohōn dē vehe
dē.

8 De tá nī jinī ndá nchivī jā súcuán nī nsāhá yā,
de nī nchūhú ji. De nī ncāhān ji jā vāha ndasí Yāā
cúu Yāā Dios jā súcuán nī jēhe yā poder nūū iin tēe
jā cuu nasāhá vāha dē nchivī, cáchī ji.

Jā ní ncana yāMateo
(Mr. 2.13‑17; Lc. 5.27‑32)

9De nī nquee Jesús ñúcuán cuāhān yā. De nī jinī
yā nūū iin tēe nání Mateo, ndéē dē nūū nástútú dē
xūhún renta. De nī ncāhān yā jíín dē: Cuniquīn
nduhū ná cóhōn. De nī nacuiñī dē, de cuāhān dē
jíín yā.

10Ñúcuán de nī jēhēn yā nī nchajī yā stāā vehe
dē. Decuāhā tēe stútúxūhún renta jíínndá cā tēe jā
sáhá cuāchi, suni ndéē ndá dē yájī dē stāā jíín Jesús
jíín ndá tēe scuáha jíín yā.

11 De ndá tēe grupo fariseo nī jinī dē, de nī
ncāhān dē jíín ndá tēe scuáha jíín yā: ¿Nūcu yájī
maestro nū jíín ndá tēe stútú xūhún renta jíín ndá
cā tēe sáhá cuāchi? ncachī dē.

12De nī jini Jesús, de nī ncāhān yātá yā jíín ndá
dē: Ndánchivī íyóvāha,nduú jíniñúhún ji tēe tátán,
chi nchivī cúhū cúu jā jíni ñúhún.

13Cuáhán ndá nú túsaá, de nacani inī nū nā cuá
cúu jā cáhān tūhun yáhá jā yósō nūū tutū īī: Cúnī ni
jā cundáhví inī ndá nú táhán nú, nsūú jā sōcō nū
ndá quiti nūū ni, ncachī Yāā Dios jondē janahán.
De nduhū chi nduú vāji nī jā cana nī nchivī jāá
nduú cuāchi, jā cúu tá cúu nchivī íyó vāha, chi sa
vāji nī jā cána nī nchivī íyó cuāchi, jā ná nácani inī
ji de sndóo ji cuāchi ji, ncachī yā.

Jā ní jīcā tūhún ndá dē yā sīquī jā conditē inī
(Mr. 2.18‑22; Lc. 5.33‑39)

14 Ñúcuán de ndá tēe scuáha jíín Juan tēe
scuénduté, nī nquenda dē nūū Jesús. De nī ncāhān
ndá dē jíín yā: Sāán jíín ndá tēe fariseo, cuāhā
vuelta íyó nditē inī ndá sá nūū Yāā Dios. De ndá
tēe scuáha jíínmaá ní, ¿nūcu nduú sáhá dē súcuán?

15De nī ncāhān Jesús jíín dē: ¿A cuu conditē inī
ndá dē juni íyó cā ni jíín dē? ¿A cuu cucuécá inī
nchivī jā íyó vico tándāhá juni ndéē tēe tándāhá jíín
ji? Sochi quiji quīvī jā cujiyo tēe tándāhá, de quīvī
ñúcuán chi conditē inī ji.

16De nī ncāhān yā ūū tūhun yátá sīquī jāá nduú
quétáhán tūhun jeé jā stéhēn yā jíín ndá tūhun
janahán. Ncachī yā: Ni iin nduú náchuhun iin
pedazo sahma jéé nūū iin sahma túhú. Chi tú
súcuán de ndiyi pedazo jeé de tēhndē cā jā tūhú, de
cundícā cā nūū tēhndé.

17 De ni nduú chúhun vino jeé inī ñii túhú. Chi
tú súcuán de ndātā ñii, de naā vino jíín ñii. Chi sa
cánuú jā chuhun ji vino jeé inī ñii jéé, de súcuán de
quendōo vāha ndúū, ncachī yā.

Tūhun sēhe síhí Jairo jíínñahan jānínquehésahma
yā

(Mr. 5.21‑43; Lc. 8.40‑56)
18De juni cáhān Jesúsndācá tūhunyáhá,de iin tēe

cúñáhnúnūūnchivīhebreonīnquendadēnūūyā.
De nī jēcuīñī jītí dē nūū yā, de nī ncāhān dē: Sēhe
síhí sá, cátanī jīhī ji. De ámā cóhōn de tee ní ndahá
ní ji, de natecū ji, ncachī dē.

19 De nī nacuiñī Jesús, de cuāhān yā jíín dē, de
suni cuāhān ndá tēe scuáha jíín yā.

20 De māhñú ndá nchivī jā cuáhān jíín yā nī
nquenda iin ñahan cúhū, de ja nī ncuu ūxī ūū cuīyā
ndóho ña cuēhē játi nīñī ña. De nī nquenda ña ichi
chátā yā, de nī nquehé ña yuhú sáhmá yā.

21 Chi nī jani inī ña: Vísō sahma yā ná níhīn ni
quehé nī, de nduvāha nī.

22De nī jicó cóto Jesús, de nī jinī yā nūū ña, de nī
ncāhān yā: Ná ndúndeé inī nū tíhī. Chi nī ncandíja
nú jā cuu nasāhá vāha nī ndóhó, de jā ñúcuán nī
nduvāhanú,ncachīyā. Denīnduvāhañamaáhora
ñúcuán-ni.

23De tánīnquenda Jesúsvehe tēe cúñáhnú,denī
jinī yā nūūndá tēe cúumúsico jā quíchuhūdēndīyi,
jíín nūū nchivī cuāhā, jácu cóhó ji.

24Denīncāhānyā jíín ji: Cujiyondánú, chiñahan
lúlí ñúcuán nduú ní jíhī ji, chi quíxīn ji-ni, ncachī
yā. De nī jācū catá ndá ji jā ní ncāhān yā, chi jínī ji
jā ní jīhī sūchí ñúcuán.

25De nī ntavā yā ndá nchivī cuāhā, de nī nquīvi
yā inī vehe. Denī ntiin yāndaháñahan lúlí ñúcuán,
de nī natecū ji, de nī nacuiñī ji-ni.

26 De níí región ñúcuán nī jītē nuu tūhun tiñu
ñáhnú jā ní nsāhá yā.

Jā ní nasāhá vāha yā ūū tēe cuáá
27 De nī nquee Jesús ñúcuán cuāhān yā. De ūū

tēe cuáá cuāhān dē yātā yā, de cána jee dē: Maá ní
jā cúu ní Sēhe tatā David, cundáhví inī ní sāán viī,
ncachī dē.

28De tánīnquendayāvehe, denīnquendandúū
tēe cuáá ñúcuán nūū yā. De nī ncāhān yā jíín dē: ¿A
cándíja ndúū nū jā cuu nacune nī tīnūú nú? ncachī
yā. De nī ncachī ndúū dē: Cándíja sá Señor, ncachī
dē.

29Ñúcuán de nī ntee yā ndahá yā tīnūú ndúū dē,
denīncāhānyā: Násáhánī tá cúunūūcándíjandúū
nū, ncachī yā.

30 De nī nune-ni tīnūú ndúū dē. De Jesús nī
ncāhān nīhin yā jíín dē: Mā cāchí cuitī nū nūū ni
iin, ncachī yā.

31 Sochi tá nī nquee ndúū dē, de nī scútē nuu dē
tūhunníí regiónñúcuán jā súcuánnī nsāhá yā ndúū
dē.

Jā ní nasāhá vāha yā iin tēe ñíhín
32De tá nī nquee ndúū tēe ñúcuán cuāhān dē, de

nī nquenda ndá nchivī jíín iin tēe ñíhín jā ñúhún
tāchī inī dē.

33 De nī ntavā yā tāchī cuāhān. De tēe ñíhín nī
nacahān dē. De nī nsāhvi inī nchivī nī jinī ji, de
nī ncāhān ndá ji: Ncháha ca cunī cuitī ō ni iin tiñu
súcuán inī nación Israel, ncachī ji.

34 Sochi ndá tēe grupo fariseo chi nī ncāhān dē:
Tēe yáhá chi távā dē tāchī jíín fuerza maá tāchī
cúñáhnú cā, ncachī dē.

Jā cúndáhví inī yā nchivī cuāhā
35De nī jica nuu Jesús ndācá ñuū jíín rancho, de

nī stéhēn yā tūhun inī ndācá vehe īī sinagoga. De
nī nacani yā tūhun vāha nāsa tátúnī Yāā Dios. De nī
nasāhá vāha yā nchivī cúhū nā-ni cuēhē ndóho ji.

36De nī ncundáhví inī yā nī ndēhé yā ndá nchivī
cuāhā ñúcuán. Chi ndóho ndá ji de cúcuécá inī ji,
chi cúu ji tá cúu tīcāchí jāá nduú jētohō tī, chi nduú
níquīn ji Yāā jā cúu Jētohō ji.

37Ñúcuán de nī ncāhān yā jíín ndá tēe scuáha jíín
yā: Nchivīyáhácúu ji tá cúu trigo jā tēhndē,dendāā
jā cuāhā cúu, de tēe quehndē chi jacū dē-ni cúu.

38 Túsaá de cācān táhvī ndá nú nūū maá Jētohō
nū Yāā Dios jā ná tétíñú yā cuāhā tēe quehndē dē

trigo, de suu cúu jā nacani dē tūhun yā nūū nchivī,
ncachī yā.

10
Jā ní nacāji yā ūxī ūū tēe apóstol
(Mr. 3.13‑19; Lc. 6.12‑16)

1Ñúcuán de nī ncana yā ūxī ūū tēe jā scuáha dē
jíín yā. De nī jēhe yā poder nūū ndá dē jā tavā dē
ndá tāchī inī nchivī, jíín jā nasāhá vāha dē nchivī
cúhū ndācá nūū cuēhē.

2 De yáhá cúu síví ndihúxī ūū tēe apóstol: Tēe
xíhnañúhún cúu Simón jā suni nání Pedro, jíínñanī
dē Andrés. De ūū cā dē cúu sēhe Zebedeo, de nání
dē Jacobo jíín Juan.

3Ñúcuán de Felipe, Bartolomé, Tomás,Mateo tēe
nī stútú xūhún renta, Jacobo sēhe Alfeo, jíín Lebeo
jā suni nání Tadeo,

4 jíín Simón tēe grupo cananista, jíín Judas Iscar-
iote, tēe jā ní nastúu dē yā.

Jā ní ntají yā ndihúxī ūū dē cuānacani dē tūhun
(Mr. 6.7‑13; Lc. 9.1‑6)

5De nī ntají Jesús ndihúxī ūū tēe yáhá jā quíhīn
dē. De nī ndacu yā tiñu nūū dē nāsa sāhá dē: Mā
quíhīn ndá nú nūū nchivī jāá nsuú nchivī maá ó
hebreo cúu, de ni mā quívi nú ndācá ñuū nchivī
Samaria.

6 Chi nūū maá-ni nchivī nación maá ó Israel
quīhīn ndá nú, chi cúu ji tá cúu tīcāchí jā ní nsana.

7De jā quíhīn ndá nú de suha nacani nú tūhun:
Ja nī ncuñatin Yāā ndéē andiví jā tatúnī yā nūū nū,
cachī nū.

8De nasāhá vāha nú nchivī ndóho cuēhē stéhyū
jíín jā ndóho ndá cā cuēhē, de nastécū nū ndīyi, de

tavā nū tāchī inī nchivī. De súcuán-ni nī ntaji nī
poder nūū ndá nú jā sāhá nú, de suni súcuán-ni
nasāhá nú jíín ndá ji.

9 De mā cuīsó nú xūhún oro ni xūhún plata ni
xūhún cuáchí.

10Denimācuīsónúñunu stáā cajī nū ichi, ni incā
camisa, ni nījān, ni garrote. Chi sīquī tiñu jā nácani
ndánú tūhunnūūnchivī, de cánuú jā coto ji ndóhó.

11 De nā-ni ñuū á rancho tá quenda ndá nú, de
ñúcuán nducú nú iin nchivī vāha, de cundeē nū
vehe ji jondē quīhīn tucu nú.

12De táquīvinúvehenchivī ñúcuán,de cāhānnū
jā ná quíji tūhun ndeé tūhun sīī inī nūū ji.

13 De tú nchivī vāha cúu ji, de tūhun ndeé jā ní
ncāhān nū ná quéndōo sīquī ji. De tú nsūú nchivī
vāha cúu ji, de tūhun ndeé jā ní ncāhān nū mā
quéndōo sīquī ji.

14De tú íyónchivī jāánduú jétáhví ji ndóhó,deni
nduú cúnī ji cunini ji tūhun cáhānnū, túsaádequee
nú vehe ñúcuán á ñuūñúcuán, de scóyonú tīcāchāā
jēhē nū, chi suu cúu jā stéhēn nū jā íyó cuāchi ji jāá
nduú ní jétáhví ji.

15De ndāā cáhān ni jíín ndá nú jā quīvī juicio de
xēēn cā coo castigo sīquī ndá ñuū jā sáhá súcuán
nsūú cā sīquī ñuū Sodoma jíín ñuū Gomorra nūū
ní nsāhá ndasí nchivī cuāchi.

Sīquī jā cunī ūhvī nchivī ndá dē
(Lc. 12.11‑12)

16Cūndēhé ndá nú, chi tetíñú nī ndóhó quīhīnnū
tá cúu tīcāchí māhñú yīhī. Túsaá de coo listo nū tá
cúu cōō, de coo vitá inī nū tá cúu paloma.

17Decotondánúmaánúnūūnchivī, chiquenda
quīvī jā quīsiáha ji ndá nú nūū junta, de inī ndá
vehe īī sinagoga cani ji ndá nú.

18 De suni jondē nūū ndá gobernador jíín ndá
rey quīnasiáha ji ndóhó jā síquī nduhū. De súcuán
de nune ichi jā nacani nú tūhun nī nūū ndá dē jíín
nūū nchivī ndācá nación jāá nduú jínī tūhun Yāā
Dios.

19 De tá nī nsiáha ji ndóhó nūū ndá tēe ñúcuán,
de mā nácani ndasí inī nū nāsa cāhān nū. Chi maá
hora ñúcuán de maá yā stéhēn nūū nū nāsa cāhān
nū.

20Chi nsūúndámáánú cúu jā cāhān, chi Espíritu
maá Tatá nú cúu jā cāhān jíín yuhú nú.

21De sava nchivī jāá nduú cándíja, nastúu ji ñanī
ji jā ná cúū. De tatá nastúu sēhe. De sēhe nenda
sīquī tatá jíín naná jā ná cúū.

22 De ndihi nchivī quītī inī ji nūū nū jā síquī
nduhū. Sochi nchivī jā cuiñi nīhin jondē jīnu
tūndóhó, nchivī ñúcuán chi cācu ánō ji.

23 De tú iin ñuū jínī ūhvī ji ndóhó, de cunu nú
quīhīn nū incā ñuū. Chi ndāā cáhān ni jíín nú jā
jondē ncháha ca caca nuu nú ndihi ñuū nación
maá ó Israel, de nenda-ni maá nī, Yāā nī nduu tēe.

24 Iin tēe scuáha, nduú cúñáhnú cā dē nsūúmae-
stro dē. De ni tēe cúu mozo, nduú cúñáhnú cā dē
nsūú patrón dē.

25 Chi tēe scuáha, tá cúu nūū ndóho maestro dē,
suni súcuán cundoho nahñí dē, de tēe cúu mozo
suni cundoho dē tá cúu nūū ndóho patrón dē.
Túsaá de tú nduhū cáhān ndá ji jā Satanás cúu nī,
de nā oncā cúu ndá ndóhó jā má cáhān ji jā cúu nú
Satanás.

Jā ní ncachī yā ní iin cúu jā cuyūhú ó
(Lc. 12.2‑7)

26 Túsaá de mā cúyūhú ndá nú jā sāhá nchivī
ndóhó. Chi ndācá tūhun jā cáhān yuhū ji mā
quéndōo yuhū cuitī, chi ndihi natūu nijīn, de cunī
nchivī.

27Ndá tūhun jā ní ncāhān ni jíín nú jāá nduú ní
jínī nchivī, nacachī tūhun cájí nú nūū ji. De tūhun
jā ní nacani yuhū ni nūū nū, nacani jee nú yātā
ndācá vehe.

28De mā cúyūhú ndá nú nchivī jā cahnī ji yiqui
cúñu nú, chi mā cūú cahnī ji ánō nū. Chi sa jā
cuyūhúnú cúu jāmá stíví nú nūūYāāDios, chi cuu
stánū tāhvī yā ndóhó jā quīvi ánō nū jíín yiqui cúñu
nú infierno.

29Dendá saā chinduúyāhvindéē tī, chi jondēūū
tī jā iin xūhún lúlí. De ni iin tī nduú níncava tī nūū
ñūhún de tú nduú jéhe Tatá nú tūhun, chi jíto yā tī.

30 De nā oncā cúu ndá máá nú, chi jondē ndihi
ixi xínī nū ja nī ncahvi yā.

31 Túsaá de mā cúyūhú ndá nú, chi cánuú ndasí
cā ndámáá nú nūū yā nsūú cā cuāhā ndá saā.

Nchivī jā jétúhún ji Jesucristo nūū incā nchivī
(Lc. 12.8‑9)

32De ndācá nchivī jā cuetúhún nduhū nūū incā
nchivī, suni súcuán cuetúhún nī ji nūū Tatá nī, Yāā
ndéē andiví.

33 De ndācá nchivī jā má cuétúhún nduhū nūū
incā nchivī, suni súcuán mā cuétúhún nī ji nūū
Tatá nī, Yāā ndéē andiví.

Jā síquī Jesús de cusíín inī nchivī
(Lc. 12.51‑53; 14.26‑27)

34Mā cāní inī ndá nú jā váji nī jā cundeē mānī
nchivī ñayīví. Nduú vāji nī jā cundeē mānī nchivī,
chi sa canāá ji jā síquī nduhū.

35Chi jā síquī nduhūdecusíín inī sēheyií jíín tatá,
de sēhe síhí jíín naná, de sēhe jānú jíín naná chíso.

36 Chi ndācá nchivī jā candíja nduhū, chi maá
táhán vehe ji cúu jā quītī inī nūū ji.

37De tú ní iin nchivī mānī cā ji jíín tatá ji á naná
ji nsūú cā nduhū, de nsūú nchivī vāha cúu ji jā
cuniquīn ji nduhū. De tú ní iin nchivī mānī cā ji
jíín sēhe yií ji á sēhe síhí ji nsūú cā nduhū, de suni
nsūú nchivī vāha cúu ji jā cuniquīn ji nduhū.

38 De nā-ni nchivī tú nduú jéhe ji tūhun jā cun-
doho ji tūndóhó vísō jondē cuū ji jā síquī jā cu-
niquīn ji nduhū, de nsūú nchivī vāha cúu ji jā
cuniquīn ji nduhū.

39 De tú ní nchivī cúnī ji cācu ji nūū tūndóhó jā
quiji nūū ji jā síquī nduhū, túsaá de tānū tāhvī ji níí
cání. De tú ní nchivī vísō ná cúū ji jā síquī nduhū,
sochi cutecū ji níí cání.

Jā íyó tāhvī ō nūū Yāā Dios
(Mr. 9.41)

40Denchivī jā jétáhví ndándóhó, túsaádenduhū
jétáhví ji. De nchivī jā jétáhví nduhū, jétáhví ji Yāā
jā ní ntají nduhū vāji nī.

41Tú nā-ni nchivī cuetáhví ji iin tēe nácani tūhun
Yāā Dios, sīquī jā jíca dē tiñu Yāā Dios, túsaá de
inuú-ni coo tāhvī ji nūū Yāā Dios jíín tēe nácani
tūhun yā. De túnā-ninchivī cuetáhví ji iin tēendāā,
sīquī jā tēe ndāā cúu dē, túsaá de inuú-ni coo tāhvī
ji nūū Yāā Dios jíín tēe ndāā.

42 De tú ní nchivī cuāha ji vísō iin ñajin ndute
víjin coho iin sūchí yáhá, sīquī jā cúu ji sūchí cándíja
nduhū, de jāndáā ndija cúu jā nīhīn ji tāhvī ji,
ncachī yā.

11
Jā ní ntají Juan ūū tēe nūū yā
(Lc. 7.18‑35)

1De tá nī jīnunī ndacu Jesús tiñunūūndihúxī ūū
tēe scuáha jíín yā, de nī nquee yā ñúcuán cuāhān
yā jā stéhēn yā de nácani yā tūhun ndá ñuū región
ñúcuán.

2De yíhí Juan vecāa. De nī nīhīn dē tūhun ndācá
tiñu jā sáhá Cristo. De nī ntají dē ūū tēe jā scuáha
jíín dē,

3 cuācātūhún dē yā: ¿Amaá ní cúu Cristo jā cáchī
tutū jā quiji, á cundetu ó incā tēe jā quiji? ncachī
dē.

4De nī ncāhān yā jíín dē: Cuáhán de cachī tūhun
ndúū nū nūū Juan ndācá tiñu jínī nū jíín tūhun jíni
nú.

5 De cachī nū jā nchivī cuāá núne tīnūú ji, de
nchivī cojo nácaca ji, de nchivī ndóho cuēhē stéhyū
ndúvāha ji, de nchivī sōhó núne sōho ji, de nchivī
jíhī nátecū ji sáhá nī. De suni nácani nī tūhun nūū
nchivī ndāhví jā scácu Yāā Dios ánō ji.

6 De nācā ndetū tēe jā má nácani yátá inī dē
jā nduhū cúu Cristo. Súcuán cachī nū nūū Juan,
ncachī yā jíín ndúū dē.

7 De tá cuāhān ndúū tēe ñúcuán, de nī nquijéhé
Jesús cáhān yā tūhun Juan jíín nchivī: ¿Nā cuá cúu
jā ní jēndēhé ndá nú jondē nūū ñuhun tíhá? ¿A iin

tēe jáni iin jáni ūū inī jā cúu tá cúu itē jā cándā sáhá
tāchī?

8De tú nduú, ¿de nā cuá cúu jā ní jēndēhé ndá nú
túsaá? ¿A iin tēe jā cúnī cuñáhnú jā ñúhún sahma
fino? Nduú, chi jínī ndá nú jā tēe ñúhún sahma
fino, níí maá-ni inī vehe rey ndéē ndá dē.

9¿Denā cuá cúu jā ní jēndēhéndánú túsaá? ¿A iin
tēe nácani tūhun Yāā Dios? Cáhān ni jíín ndá nú jā
suu nī jēndēhé nú, de cúñáhnú cā Juan yáhá nsūú
cā ndá cā tēe jā ní nacani tūhun Yāā Dios.

10Chi tūhun Juan cúu jā yósō nūū tutū īī:
Tají nī tēe nacani tūhun nī, cosō nūú dē ichi núū

Cristo,
tácua coo tūha nchivī jā quenda yā.
Ncachī Yāā Dios, cáchī tutū.

11 De ndāā cáhān ni jíín nú jā inī ñayīví yáhá
cúñáhnú cā Juan tēe scuénduté nsūú cā ndá cā tēe
jā ní īyo inī ñayīví. De vísō súcuán de ndācá nchivī
jā núu cā inī ñuū nūū tátúnī Yāā andiví, cúñáhnú
cā ji nsūú cā Juan.

12 De jondē quīvī jā ní nquenda Juan tēe
scuénduté, de jondē mitan, chi ndúcú ndéé ndá
nchivī jā quīvi ji ñuū nūū tátúnī Yāā andiví. De
jondē nchivī xēēn ndúcú ndéé ji sīquī.

13 Chi jondē ncháha ca quiji Juan, de nī īyo maá
tutū ley Moisés, jíín ndá tēe nī nacani tūhun Yāā
Dios. De nī ncachī tūhun ndá nāsa coo jā tatúnī Yāā
Dios.

14De nī ncāhān ndá jā ndiji Elías. De tú cúnī ndá
nú cuetáhví nú tūhun, de suu cúu jā váji Juan, chi
suu dē cúu tá cúu Elías jā ní ncachī tutū jā ndiji.

15Ndá ndóhó jā níni, tee sōho vāha nú.



SANMATEO 11:16 xliii SANMATEO 11:21

16Yáhá cáchī ni iin tūhun yátá tácua cunī ndá nú
nāsa cúu nchivī tiempo mitan. Cúu ji tá cúu ndá
sūchí lúlí jā ndéē ji nūū yáhvi cásíquí ji. De cána jee
ji nūū táhán ji:

17Nī ntivī ndá nī tūyōó nūū ndá nú, de nduú ní
jíta jéhé nú. De nī jita ndá nī yāā jā cuécá jíta, de
nduú ní jácu nú, cáchī ndá ji. De tá cúu ndá sūchí
lúlí ñúcuán jāá nduú ní jétahān inī ji ni iin ni incā,
súcuán cúu nchivī tiempomitan.

18Chi nī nquiji Juan de cuāhā vuelta nī īyo nditē
inīdē,nduúnínchájī dēninduúní jíhidē. Denduú
ní jétahān inī ndá nú, chi nī ncāhān nū jā ñúhún
tāchī inī dē.

19Denī nquendamaánī, Yāā nī nduu tēe, de yájī
ni jíhi nī, de suni nduú jétahān inī ndá nú, de scáa
nú cā chi cáhān nū jā maá-ni jā yájī ni jíhi nī vino.
De quétáhán nī jíín ndá tēe stútú xūhún renta jíín
ndá cā tēe sáhá cuāchi, cáchī nū. De tú cúndíchí iin
tēe jíín tūhun YāāDios, de jíín tiñu sáhá dē de natūu
jā tēe ndíchí cúu dē, ncachī yā.

Jā ní ncāhān xēēn yā nūū sava ñuū nīhin inī
(Lc. 10.13‑15)

20Ñúcuán de nī nquijéhé yā cáhān xēēn yā nūū
ndācá ñuū nūū ní nsāhá yā cuāhā tiñu ñáhnú, chi
nduú ní nácani inī ndá ji jā sndóo ji cuāchi ji. De nī
ncāhān yā:

21 Nācā xēēn cundoho ndá nú, nchivī ñuū
Corazín. De nācā xēēn cundoho nú, nchivī ñuū
Betsaida. Chi tú inī ñuū Tiro jíín ñuū Sidón ní
nsáhá nī tiñu ñáhnú jā ní nsāhá nī inī ñuūmaá nú,
de ñamā nacani inī nchivī ñuū ñúcuán jā sndóo ji
cuāchi ji nícu. De sāhá ji seña jā stéhēn jā nácani inī

ji sīquī cuáchi ji, chi cuhun ji sahma túún de chihi
ji yāā xīnī ji nícu.

22 Túsaá de cáhān ni jíín ndá nú jā quīvī quiji
juicio, de xēēn cā coo castigo sīquī ndá nú nsūú cā
jā coo sīquī ñuū Tiro jíín ñuū Sidón.

23De ndá ndóhó nchivī ñuū Capernaum, ¿á jáni
inī ndá nú jā cúñáhnú nú tá cúu iin jā cáa cuāhān
ichi andiví? Nduú chi sa nuu nú jondē lugar nūū
íyó ndá ánō ndīyi. Chi tú inī ñuū Sodoma ní nsáhá
nī tiñuñáhnú jānínsāhánīnūūmaánú,decooñuū
ñúcuán jondēmitan nícu.

24Túsaá de cáhān ni jíín ndá nú jā quīvī juicio de
xēēn cā coo castigo sīquī ndánúnsūúcā jā coo sīquī
nchivī ñuū Sodoma, ncachī yā.

Nehēn nūū ni de natātú nú, ncachī yā
(Lc. 10.21‑22)

25 De suni quīvī ñúcuán nī ncāhān Jesús: Ná
cútahvī sá nūū ní Tatá, jā cúu ní Jētohō andiví jíín
ñayīví. Chi nī jasī ní ndācá tūhun ndíchí ní, jā má
cūní nchivī ndīchí jíín nchivī tūha cuenta ñayīví
yáhá. De nī stéhēn ní nūū ndá nchivī jā cúu tá cúu
sūchí lúlí.

26Chi súcuán nī jētahān inī ní Tatá, ncachī yā.
27De nī ncāhān cā yā: Ndiviī nī jēhe Tatá nī nūū

ni. De nduú jínī ndá nchivī ní iin cúu nduhū, Sēhe
Yāā Dios, chi maá-ni Tatá nī cúu jā jínī yā nduhū.
De ni nduú jínī nchivī nāsa Yāā cúu maá Tatá, chi
maá-ni Sēhe cúu jā jínī. De íyó nchivī jā cúnī maá
Sēhe stéhēn yā nūū ji nāsa Yāā cúu Tatá yā, demaá
ji suni cunī ji.

28Ndācá nú jā ní ncuitá nú jíínndācá tiñu jíín ley
jā víjín sáhá jíín nú, nehēn de quīvi nú ndahá nī, de
natātú nú sāhá nī.

29Quīvi nú nūū tiñu jā ndácu maá nī, de scuáha
nú cuu nú tá cúu nūū íyómaá nī. Chi vitá inī ni de
nduú sáhá ñáhnú nī maá nī. De súcuán de natātú
nú jíín ánō nū sāhá nī.

30 Chi nduú víjín jā squíncuu nú nūū ni, de ni
nduú vēe tiñu jā ndácu nī, ncachī yā.

12
Jā ní jehndē ndá dē xīnī trigo quīvī nátātú
(Mr. 2.23‑28; Lc. 6.1‑5)

1 De iin quīvī nátātú nī nchāha Jesús cuāhān yā
nūū cáá trigo. De tēe scuáha jíín yā, cócon ndá dē.
De nī nquijéhé ndá dē jéhndē dē xīnī trigo yájī dē.

2Denī jinīndá tēe fariseo, denīncāhāndē jíínyā:
Cūndēhé chi ndá tēe scuáha jíín nú sáhá dē tiñu jāá
nduú vāha jā sāhá ó quīvī nátātú, cáchī ley Moisés.

3De nī ncāhānmaá yā jíín dē: ¿A nduú ní ncáhvi
ndá nú tutū nāsa nī nsāhá David, iin quīvī jā ní jīhī
dē sōco jíín ndá tēe jā ní īyo jíín dē?

4De nī nquīvi dē inī vehe Yāā Dios. De nī nchajī
dē pan īī jā yósō nijīn nūū Yāā Dios. De nduú nā
ley jā cajī dē, ni ndá tēe íyó jíín dē, chi maá-ni sūtū
cúu jā yájī. De vísō súcuán de nduú nā cuāchi ní íyo
sīquī dē.

5 ¿De á nduú ní ncáhvi ndá nú tutū ley Moisés,
nāsa sátíñú ndá sūtū inī templo, vísō quīvī nátātú
cúu? De nduú nā cuāchi íyó sīquī dē, vísō quīvī
nátātú sátíñú ndá dē tiñu jā cúu dē sūtū.

6De cáhān ni jíín ndá nú jāmaá nī jā íyó nī yáhá,
cúñáhnú cā ni nsūú cā templo.

7De nduú jícūhun inī ndá nú tūhun yáhá jā yósō
nūū tutū īī jā ní ncāhān Yāā Dios: Jā cúnī cā ni cúu
jā cundáhví inī nū táhán nú, nsūú cā jā sōcō nū
quiti nūū ni, ncachī yā. De tú ní jícūhun inī ndá nú
tūhunyáhá,demācáhānnūsúcuán sīquī ndá tēe jāá
nduú nā cuāchi nícu.

8Chinduhū,Yāānīnduu tēe,maánī cúu jā tátúnī
sīquī nāsa sāhá nchivī quīvī nátātú, ncachī yā.

Jā ní nduvāha tēe nī nchīchī ndahá
(Mr. 3.1‑6; Lc. 6.6‑11)

9Ñúcuándecuāhān Jesús,denīnquīviyā inīvehe
īī sinagoga.

10 De ñúcuán íyó iin tēe jā ní nchīchī iin ndahá
dē. De cúnī ndá tēe grupo fariseo jā nīhīn dē cuāchi
sīquī yā, de nī jīcā tūhún dē yā: ¿A íyó ley jā cuu
nasāhávāhaónchivī cúhūquīvī nátātú? ncachī dē.

11Denī ncāhān yā jííndē: ¿Ní iin nú, de túnévāha
nú iin tīcāchí, de tú nincava tī iin yavī quīvī nátātú,
de á nduú jéhēn nū natavā nū tī, á naá cúu?

12 ¿De á nduú cánuú ndasí cā iin tēe nsūú cā iin
tīcāchí? Túsaá de vātu-ni jā sāhá ó tiñu váha quīvī
nátātú, ncachī yā.

13 Ñúcuán de nī ncāhān yā jíín tēe jā ní nchīchī
ndahá: Scáā ndahá nú, ncachī yā. De nī scáā dē,
de nī nduvāha-ni tá cúu nūū íyó incā.

14Ñúcuán de nī nquee ndá tēe grupo fariseo, de
nī natúhún ndá dē sīquī Jesús, nāsa cahnī dē yā.

Tūhun Jesús jā ní ncāhān Isaías jondē janahán
15 De nī jinī Jesús jā súcuán jáni inī ndá dē, de

nī nquee yā ñúcuán cuāhān yā. De cuāhā nchivī
níquīn ji yā. De nī nasāhá vāha yā ndihi nchivī
cúhū.

16De nī ndacu yā nūū ndá ji jā má stúu ji yā.
17De súcuán nī ncuu tácua quee ndaā tūhun jā ní

nacani Isaías jondē janahán, jā súcuán nī ncāhān
Yāā Dios:
18Yáhá cúumozo ni jā ní jani nī,
demānī ni jíín yā, de cúsiī inī ni jíín yā.
De cuāha nī Espíritu ni coo jíín yā.
Demaá yā sāhá ndāā tiñu nchivī ndācá nación.
19Mā tétáhán yā, ni mā cāná jee yā,
de ni mā cáhān jee yā ichi jā cuni nchivī.
20 Mā sāhá xēēn yā jíín nchivī jā ní ncunīhin

tūndóhó sīquī,
ni mā snáā yā nchivī jā iin lulī-ni cándíja.
Chi cuñáhnú yā sīquī ndihi, de ndāā tatúnī yā.
21De nchivī ndācá nación cuhun inī ji jā scácu yā

ji.
Ncachī Yāā Dios, ncachī Isaías jondē janahán.

Jā ní ncāhān ndá dē jā sátíñú yā jíín fuerza Sa-
tanás

(Mr. 3.19‑30; Lc. 11.14‑23; 12.10)
22 Ñúcuán de nī nquisiáha ndá ji nūū yā iin tēe

cuáá ñíhín, chi ñúhún tāchī inī dē. De nī nasāhá
vāha yā dē. De nī ndunijīn tīnūú dē, de nī nacahān
dē.

23De ndihi nchivī cuāhā nī nsāhvi inī ji ndéhé ji,
de nī ncāhān ji: ¿A tēe yáhá cúu jā ní ncāhān Yāā
Dios jā cacu nūū tatā David? ncachī ji.

24 De ndá tēe grupo fariseo, nī jini dē jā súcuán
cáhān ji. De nī ncāhān ndá dē: Tēe yáhá mā cūú
tavā dē ndá tāchī de tú mā sāhá dē jíín fuerza
Satanás jā cúñáhnú nūū ndá tāchī, ncachī dē.

25De Jesús nī jinī yā jā súcuán jáni inī ndá dē, de
nī ncāhān yā jíín dē: Ndācá nación jā sáhá síínmaá

de cánāá maá, túsaá de snáā tāhán maá. De tú iin
ñuū á iin vehe sáhá síínmaá de cánāá maá, de mā
cūú cā cundeē cāhnú.

26De saá-ni Satanás tú tavā táhán tāchī, túsaá de
sáhásíínmaá. ¿Denāsa cuiñinīhinSatanás jāndacu
nūū táhán túsaá?

27Chi cáhān ndá nú jā jíín fuerza Satanás távā ni
ndá tāchī. De tú súcuán cúudendánchivī jā scuáha
jíín ndá nú, ¿nā jīín fuerza távāmaá ji tāchī, jáni inī
nū? Túsaá de ndá máá ji cachī jā ní stíví ndasí nú
jā ní ncāhān nū jā távā ni tāchī jíín fuerza Satanás.

28Denduú chi sa jíínEspírituYāāDios cúu jā távā
ni tāchī. Túsaá de ja ndéē Yāā Dios māhñú ndá nú
jā tátúnī yā.

29¿Chināsa cuuquīvi iin tēe inī vehe tēendacuī jā
sacuíhná dē ndatíñú? Chi cánuú jā xihna cā cuhnī
dē tēe ndacuī, sá de cuu sacuíhná dē ndatíñú tēe
ñúcuán. De suni súcuán cúu jā júhnī ni Satanás de
távā ni tāchī.

30 De nchivī jāá nduú íyó mānī jíín nī, túsaá de
jínī ūhvī ji nduhū. De nchivī jāá nduú nástútú jíín
nī, túsaá de sa scútē nuu ji nchivī jā váji nūū ni.

31 Jāñúcuán cáhānni jíínndánú: Iyómodo jā coo
tūhun cáhnú inī nūū ndācá cuāchi jā sáhá nchivī,
jíín nūū ndācá tūhun nēhén jā cáhān ji. Sochi tú
cāhān nāvāha ji sīquī Espíritu Santo, de mā cúne
cáhnú inī Yāā Dios nūū ji.

32De tú nā-ni nchivī cāhān ji sīquī nduhū, Yāā nī
nduu tēe, cuu cune cáhnú inī YāāDios nūū ji. Sochi
tú nā-ni nchivī cāhān nāvāha ji sīquī Espíritu Santo,
mā cúne cáhnú inī Yāā Dios nūū ji, ni ñayīví yáhá,
ni tiempo jā quiji.

Tūhun ñutun váha jíín ñutun cánēhén
(Mt. 7.17‑20; Lc. 6.43‑45)

33Tú iinñutunváha,devāha jāvíxī,de tú iinñutun
cánēhén, de suni cánēhén jāvíxī. Chi jíín jāvíxī de
jínī ō nāsa ñutun cúu. De suni súcuán cúu nchivī.

34Va sēhe cōō cúundá nú, chi xēēnnū tá cúu cōō.
¿Nāsa cuu cāhān nū tūhun vāha, chi nchivī nēhén
cúu ndá nú? Chi ndihi nāsa jáni inī ánō nchivī, de
cúsá ñúcuán cáhān ji.

35Tēe vāha cáhān dē tūhun vāha, chi íyó ndāā ánō
dē. De tēenēhén cáhāndē tūhunnēhén, chi cánēhén
ánō dē.

36De cáhān ni jíín ndá nú jā ndācá nā-ni tūhun jā
cáhān nchivī, nacuāha ji cuenta ndá tūhun ñúcuán
quīvī quiji juicio.

37Chi jíín tūhun jā ní ncāhān nū de sāhá ndāā yā
sīquī nū, á jā quendōo ndāā nū á jā cundeē cuāchi
sīquī nū, ncachī yā.

Jā ní jīcān ndá nchivī jāá nduú cándíja iin tiñu
ñáhnú

(Mr. 8.12; Lc. 11.29‑32)
38Ñúcuánde jacū tēe grupo fariseo jíín tēe stéhēn

ley janahán,nīncāhāndē jíínyā:Maestro, cúnī ndá
sá jā sāhá ní iin tiñu ñáhnú jā stéhēn tú maá ní cúu
Yāā jā ní ntají Yāā Dios, ncachī dē.

39 De nī ncāhān yā jíín dē: Nchivī nēhén yáhá
nduú jétáhví cuitī ji Yāā Dios. De jícān ji iin tiñu
ñáhnú jā stéhēn tú maá nī cúu Yāā jā ní ntají Yāā
Dios. De nduú cā nā incā tiñu ñáhnú stéhēn ni nūū
ji, chi maá-ni tiñu ñáhnú tá cúu nūū ní ncuu jíín
Jonás, tēe nī nacani tūhun Yāā Dios janahán.

40 Chi tá cúu nūū ní ñūhun Jonás chījin tiacá
cáhnú ūnī nduú ūnī ñuú, de saá-ni nduhū, Yāā nī

nduu tēe, cuū ni de coo nī chījin ñuhun ūnī nduú
ūnī ñuú, de sá de natecū ni.

41De ndá nchivī ñuū Nínive nūū ní nacani Jonás
tūhun,natecū ji jíínnchivī tiempoyáhá,quīvī juicio
jā sāhá ndāā yā cuāchi, de cāhān ji cuāchi sīquī
nchivī yáhá. Chindámáá ji nīnacani inī ji nī sndóo
ji cuāchi ji quīvī jā ní nacani Jonás tūhun nūū ji. De
mitan chi cúñáhnúcānduhū,Yāā íyóyáhá,nsūúcā
Jonás, de nduú cándíja ndá nú nduhū.

42 De reina jā ní ncuñáhnú nación ichi sur,
natecū ña jíín nchivī tiempo yáhá, quīvī juicio jā
sāhá ndāā yā cuāchi, de cāhānña cuāchi sīquī ji. Chi
jondē jícá ndasí nī nquiji ña nī nini ña ndá tūhun
ndíchí jā ní ncāhān rey Salomón, de nī ncandíja
ña. De mitan chi cúñáhnú cā nduhū, Yāā íyó yáhá,
nsūú cā Salomón, de nduú cándíja ndá nú nduhū.

Tāchī jā nástútú táhán ndívi inī nchivī
(Lc. 11.24‑26)

43 Tú nī nquee iin tāchī inī iin tēe jāá nduú
cándíja, de jíca nuu nūū ñuhun tíhá, ndúcú nūū
natātú, de nduú níhīn, sá de jáni inī maá:

44Ná quínohōn ni vehe nūū ní nquee nī. De tá nī
nenda tucu, de jínī jā tēe jāá nduú cándíja, cúu dē
tá cúu iin vehe jāá nduú nā ndéē de nī ndundoo.

45 Ñúcuán de jéhēn jénacuēca ūjā cā tāchī nēhén
cā nsūú cā maá. De quívi ndá inī tēe ñúcuán de
jécundeēndá. Túsaádexēēn cā cundoho tēeñúcuán
jā sándīhí nsūú cā jā xíhna ñúhún. De suni súcuán
cundoho nchivī nēhén tiempo yáhá, ncachī yā.

Naná yā jíín ndá ñanī yā
(Mr. 3.31‑35; Lc. 8.19‑21)

46De juni súcuán cáhān yā jíín ndá nchivī, de nī
nquenda naná yā jíín ndá ñanī yā, íñí ña tāvēhé, de
cúnī ña cāhān ña jíín yā.

47 De nī ncachī iin tēe nūū yā: Naná ní jíín ndá
ñanī ní íñí ña tāvēhé, de cúnī ña cāhān ña jíín ní,
ncachī dē.

48 De nī ncāhān yā jíín tēe jā ní ncāhān jíín yā
súcuán: ¿Ní iin cúu naná nī, de ní iin cúu ndá ñanī
ni? ncachī yā.

49Denī stéhēnndāháyānūūndéēndá tēe scuáha
jíín yā. De nī ncāhān yā: Suni naná nī jíín ñanī ni
cúu ndācá yáhá.

50 Chi ndācá nchivī jā squíncuu tiñu jā cúnī maá
Tatá nī, Yāā ndéē andiví, suu cúu ñanī ni, cuāha nī,
naná nī, ncachī yā.

13
Tūhun yátá tēe jítē tatā
(Mr. 4.1‑9; Lc. 8.4‑8)

1Dequīvī ñúcuánnī nquee Jesús vehe cuāhān yā,
de nī nquenda yā nī jēcundeē yā yuhúmar.

2De nī ncutútú cuāhā ndasí nchivī nūū yā. De nī
nquīvi yā inī iin barco, de nī jēcundeē yā. De ndá
nchivī ñúcuán ndéē ji yuhúmar.

3De jíín tūhun yátá nī stéhēn yā cuāhā tūhun nūū
ji, de súcuánnī ncāhān yā: Iin tēe jítē tatā, nī nquee
dē jā cutē dē.

4De tá nī nquijéhé dē jítē dē, de jacū tatā nī jītē
yuhú íchí. De nī nquenda ndá saā, de nī nchajī tī.

5De jacū cā tatā nī jītē nūū ñuhun yúū, nūū nduú
íyó cócónñuhun. Deñamā-ninī ntāhvī, chi nduú íyó
cócón.

6De tá nī nquenda ncandiī, de nī nchīchī-ni, de
nī ncasūn, chi nduú ní níhīn nūū quíhīn yoho.

7 De jacū cā tatā nī jītē māhñú nūū cáá niquin
iñu. De nī jahnu iñu, de nī jasī nūū.

8 De jacū cā nī jītē nūū ñuhun váha, de nī jēhe
cuāhā nūnī. Sava nī jēhe ciento jā iin iin, de sava
nī jēhe ūnī xico, de sava cā nī jēhe ōcō ūxī.

9De ndá ndóhó jā níni, tee sōho vāha nú, ncachī
yā.

Nājēhē cúu jā cáhān yāmaá-ni tūhun yátá
(Mr. 4.10‑12; Lc. 8.9‑10; 10.23‑24)

10Ñúcuán de ndá tēe scuáha jíín yā nī nquenda
dē nūū yā, de nī jīcā tūhún dē yā: ¿Nājēhē cúu jā
maá-ni tūhun yátá cáhān ní jíín nchivī? ncachī ndá
dē.

11De nī ncāhān yā: Ndá ndóhó chi sáhá yā jā cuu
jīcūhun inī nū ndá tūhun yáhá jā ní nchiyuhū, nāsa
quívi nchivī ndahá Yāā andiví jā tatúnī yā nūū ji.
Sochi nchivī yáhá jāá nduú cándíja, chi mā jícūhun
inī ji.

12Chi nchivī ja jícūhun inī, stéhēn cā yā nūū ji, de
víhí cā cunī ji. Sochi nchivī jāá nduú cándíja, vísō
ja jínī ji jacū, de sa naā.

13 Jā ñúcuán cúu jā cáhānni tūhun yátá jíínndá ji.
Chi vísō ndéhé ndá ji, de modo jāá nduú jínī ji. De
vísō jíni jíín sóho ji, de mā jícūhun inī ji, chi modo
jāá nduú ní jíni ji-ni.

14Túsaádesīquī nchivī yáhánīnqueendaā tūhun
jā ní ncachī YāāDios de nī ntee Isaías, tēenī nacani
tūhun yā jondē janahán:
Vísō cunini ndá nú, demā jícūhun inī nū,
de vísō cūndēhé nú, demā cūní nú.

15Chi ndá nchivī yáhá ndasí nī ncunīhin inī ji,
de ūhvī ndasí tée sōho ji,
de modo jā jásī ji tīnūú ji,
tácuamā cúndēhé ji,
de ni mā cúnini ji,
de ni mā jícūhun inī ji,
de ni mā ndīcó cóo inī ji nūū ni
jā nasāhá vāha nī ánō ji nūū cuáchi ji.
Cáchī Yāā Dios, cáchī tutū.

16 Sochi ndá máá nú, nācā ndetū nū, chi ndéhé
nú jíín tīnūú nú, de tée sōho nú.

17 Chi ndāā cáhān ni jíín nú jā cuāhā ndá tēe
janahán jā ní nacani tūhunYāāDios, jíín cuāhāndá
tēendāā, nī ncuu inī dē jā cūndēhé dē jā ndéhé ndá
nú, de nduú ní ndéhé dē. De nī ncuu inī dē cunini
dē jā níni ndá nú, de nduú ní jíni dē, ncachī yā.

Jā ní ncachī cājí yā tūhun yátá tēe jítē tatā
(Mr. 4.13‑20; Lc. 8.11‑15)

18Túsaá de cunini ndá nú nā cuá cúu tūhun yátá
tēe jítē tatā. Tatā ñúcuán cúu tūhun Yāā Dios.

19De nchivī jā jíni tūhun nāsa tátúnī Yāā Dios, de
tú nduú jícūhun inī ji, de cúu ji tá cúu tatā jā ní jītē
yuhú íchí. Sá de quénda tāchī cúñáhnú de cándeē-ni
tūhun inī ánō ji.

20 De tatā jā ní jītē nūū ñuhun yúū cúu tá cúu
nchivī jíni tūhun, de ñamā-ni jétáhví ji de cúsiī inī
ji jíín.

21 Sochi nduú cúcutú tūhun inī ánō ji, de jacū-ni
quīvī jétáhví ji. De tá quíji tūndóhó, á jā jínī ūhvī
nchivī ji jā síquī tūhun ñúcuán, sá de quíjéhé nácani
yátá inī ji.

22 De jā ní jītē māhñú iñu cúu ndá nchivī jíni
tūhun, sochi ndíhvī inī ji sīquī jā íyó inī ñayīví yáhá,
de cúnī ji cucuícá ji, de stáhví ndá ñúcuán jā cútéñú
ji jíín. De ndācá ñúcuán jásī nūū tūhun yā, de nduú
jíja ji jíín tūhun yā.

23De tatā jāní jītēnūūñuhunváha cúundánchivī
jíni tūhun yā, de jícūhun inī ji, de jíja ji jíín. De sava
ji cúu tá cúu tatā jā jéhe ciento jā iin iin, de sava cā
ji jéhe ūnī xico, de sava cā ji jéhe ōcō ūxī, ncachī yā.

Tūhun yátá sīquī itē lásū
24De nī ncāhān yā incā tūhun yátá jíín ndá dē: Jā

tátúnī Yāā andiví cúu tá cúu iin tēe jā ní jitē dē trigo
vāha nūū ñūhún dē.

25De íyó iin tēe jínī ūhvī dē tēe xíí trigo. De juni
quíxīn tēe xíí trigo jíín ndá táhán dē, de nī jēhēn
tēe ñúcuán, de nī jitē niquin itē lásū nūū trigo, de
cuāhān.

26 De tá nī ntāhvī trigo, de nī nquene yoco, de
suni súcuán nī jahnu itē lásū.

27Ñúcuándenīnquendandámozo, denīncāhān
ji jíínpatrón: Señor, ¿ánsūú trigovāhaní jítēnínūū
ñūhún ní? ¿De nūcu nī nquene itē lásū nūū?

28Denīncāhāndē jíín ji: Iin tēe jínī ūhvī nduhūnī
nsāhá yáhá, ncachī dē. De nī ncāhān ndámozo jíín
dē: ¿Túsaá de á cúnī ní jā quīhīn ndá sá de tuhun
sā?

29Denīncāhāndē: Nduú, chi tú tuhunnú itē lásū
ñúcuán de sanaā de tuhun nú jondē jíín trigo.

30Vāha cā ná cuáhnumaá jondē quīvī tēhndē. De
quīvī ñúcuán de cachī ni nūū ndá tēe quehndē jā
xihna cā itē lásū quehndē dē, de caquīn tūtú dē

tácua cāyū. Ñúcuán de trigo chi quehndē dē ndīvi
inī yacā ni, ncachī dē, ncachī yā.

Tūhun yátá sīquī niquinmostaza
(Mr. 4.30‑32; Lc. 13.18‑19)

31 De suni nī ncāhān yā incā tūhun yátá yáhá:
Nchivī jā tátúnī Yāā andiví nūū, ndúcuahā ji tá cúu
nūū jáhnu iin niquin mostaza jā ní jaquīn iin tēe
nūū ñuhun dē.

32De ndāā jā iin niquin lúlí cā cúu nsūú cā ndá
cā niquin. Sochi tá nī jahnu, de cúu cáhnú cā nsūú
cā ndá cā yūcū, chi ndúu iin ñutun. De quénda ndá
saā, de sáhá tī tacā tī chījin ndahá yúcū, ncachī yā.

Tūhun yátá sīquī levadura
(Lc. 13.20‑21)

33De incā tūhun yátá nī ncāhān yā jíín ndá dē: Jā
tátúnī Yāā andiví nūū nchivī cúu tá cúu levadura
jā ní nquehen iin ñahan. Denī nsacā ña jíínūnī kilo
harina, de nī ndaa ndihi ñujan nī nsāhá, ncachī yā.

Jāmaá-ni tūhun yátá cáhān yā jíín ji
(Mr. 4.33‑34)

34 Ndācá tūhun yáhá nī ncāhān Jesús jíín ndá
nchivī cuāhā. De ndācá jā ní stéhēn yā, de maá-ni
tūhun yátá nī ncāhān yā jíín ji.

35 Súcuán nī nsāhá yā tácua quee ndaā tūhun
nī ncāhān tēe jā ní nacani tūhun Yāā Dios jondē
janahán:
Cāhān ni ndá tūhun yátá jíín nchivī,
de cachī ni ndá tūhun yuhū jā íyó jondē tá nī jēcāva

ñayīví.
Cachī Jesús, ncachī tēe nī nacani tūhun.

Jā ní ncachī cājí yā tūhun itē lásū

36Ñúcuán de nī nacuetáhví Jesús nūū nchivī. De
nī ndīvi yā inī vehe. De ndá tēe scuáha nī nquenda
dē nūū yā, de nī ncāhān dē jíín yā: Cachī cājí ní
tūhun yátá itē lásū nūū sá, ncachī dē.

37De nī ncāhān yā jíín ndá dē: Jā jítē trigo vāha
ñúcuán cúu nduhū, Yāā nī nduu tēe.

38De ñuhun ñúcuán cúu ñayīví. De tatā vāha cúu
ndá nchivī yíhí ndahá Yāā Dios jā tátúnī yā nūū
ji. De itē lásū cúu ndá nchivī yíhí ndahá tāchī
cúñáhnú.

39De tēe jínī ūhvī jā ní jitē niquin itē lásūcúumaá
tāchī cúñáhnú. Dequīvī tēhndēcúuquīvī jīnuñayīví.
De ndá tēe quehndē cúu ndá ángel Yāā Dios.

40De tá cúu jā tēhndē itē lásū de cāyūnūūñúhūn,
súcuán coo quīvī jīnu ñayīví.

41 Chi nduhū, Yāā nī nduu tēe, tají nī ndá ángel
ni quīhīn. De nastútú yā ndācá nchivī squívi táhán
nūū cuáchi, jíín nchivī sáhá tiñu néhén, tavā yā ji
māhñú nchivī jā tátúnī ni nūū.

42De taān yāndá ji cāyū ji nūūñúhūn. Deñúcuán
cuacu ji de nacayīhí ji ñii yúhú ji jā ndoho ndasí ji.

43Sá de nchivī jā squíncuunūū yā chi cuēndūtē ji
modo ncandiī, de cundeē ji nūū tátúnī maá Tatá ji
Yāā Dios. Ndá ndóhó jā níni, tee sōho vāha nú.

Tūhun yátá sīquī jātūn xūhún jā yíyuhū
44De jā quívi nchivī ndahá Yāā Dios jā tatúnī yā

nūū ji, suu cúu tá cúu iin jātūn xūhún jā yíyuhū
chījin iin ñuhun. De nī nanihīn iin tēe, de nī nacasī
tucu dē sīquī. De jā cúsiī inī dē jíín, de cuāhān dē
cuāxīcó ndihi dē jā névāha dē, de nī jeen dē ñuhun
ñúcuán.

Tūhun yátá sīquī perla jā ndéē yāhvi

45De jā quívi nchivī ndahá Yāā Dios jā tatúnī yā
nūū ji, suni cúu tá cúu iin tēe jéen de náxīcó, de
ndúcú dē perla vāha.

46Denī jinī dē iin perla jā ndéē yāhvindasí, de nī
jēhēn dē nī yīcó ndihi dē jā névāha dē, de nī jeen dē
perla ñúcuán.

Tūhun yátá sīquī ñunu tíin tiacá
47De jā tátúnī Yāā andiví nūū nchivī, suni cúu tá

cúu iin ñunu jā chúndaji ndá dē nūū mar, de quívi
ndācá nūū tiacá.

48 De tá nī nchitú ñunu, de távā ndá dē yuhú
ndúté. De jécundeē dē, de nácāji dē tiacá. De tiacá
váha táān dē inī tīcá, de tiacá jāá nduú íyó vāha
squéne dē.

49 De suni súcuán coo quīvī jīnu ñayīví. Chi
quenda ndá ángel yā, de sāhá síín yā ndá nchivī
sáhá tiñu néhénmāhñú nchivī vāha.

50 De nchivī nēhén chi taān yā ji cāyū ji nūū
ñúhūn. De ñúcuán cuacu ji de nacayīhí ji ñii yúhú
ji jā ndoho ndasí ji, ncachī yā.

Tūhun yátá sīquī ndatíñú ndéē yāhvi
51 De nī jīcā tūhún yā ndá dē: ¿A nī jīcūhun inī

ndá nú ndá tūhun yáhá, á nduú? ncachī yā. De nī
ncāhān ndá dē jíín yā: Nī jīcūhun inī sá, Señor.

52 De nī ncāhān yā jíín dē: Iyó vāha túsaá. De
iin tēe stéhēn ley janahán, tú ja nī ncutūha dē nāsa
tátúnī Yāā andiví, de cuu stéhēn dē ndá tūhun sīquī
ñúcuán. Chi cúudē tá cúu iin tēexívéhe. De inī jātūn
dē távā dē ndatíñú ndéē yāhvi, sava jā jēé jíín sava
jā ní ncunahán íyó, ncachī yā.

Jā cuánohōn yā ñuūNazaret
(Mr. 6.1‑6; Lc. 4.16‑30)

53De tá nī ncuu nī ncāhān Jesús ndá tūhun yátá
yáhá, de nī nquee yā ñúcuán cuāhān yā.

54De nī nenda yā ñuū yā Nazaret. De nī stéhēn
yā tūhun inī vehe īī sinagoga. De nī nsāhvi inī ndá
nchivī nī jini ji, de nī ncāhān ji: ¿Ní cúu nūū ní
ncutūha tēe yáhá ndá tūhun ndíchí yáhá? ¿De nāsa
cúu sáhá dē ndá tiñu ñáhnú yáhá?

55 Chi sēhe carpintero cúu tēe yáhá, de naná dē
cúuMaría, de ndá ñanī dē cúu Jacobo, José, Simón,
jíín Judas.

56De suni ndéēndá cuāhadē jíín ó yáhá. ¿Denāsa
jínī dē ndācá tūhun yáhá túsaá? ncachī ndá nchivī.

57 De súcuán nī nsāhá jéhe inī ndá ji nūū Jesús.
De nī ncāhān yā jíín ji: Ndācá tēe nácani tūhun
Yāā Dios, íyó yíñúhún nchivī jíín dē, chi maá-ni
nchivī ñuū dē jíín nchivī vehe dē cúu jāá nduú íyó
yíñúhún jíín dē, ncachī yā.

58Denduúní nsáhá yā cuāhā tiñuñáhnúñúcuán,
chi nduú ní ncándíja ndá ji.

14
Jā ní jīhī Juan tēe scuénduté
(Mr. 6.14‑29; Lc. 9.7‑9)

1De tiempoñúcuándeHerodes, tēe tátúnī región
Galilea, nī nīhīn dē tūhun nāsa sáhá Jesús.

2De nī ncāhān dē jíín ndá nchivī íyó jíín dē: Tēe
ñúcuán cúu Juan, tēe jā ní scuénduté, de nī natecū
dē. Jā suu cúu jā íyó poder dē jā sáhá dē ndá tiñu
ñáhnú, ncachī Herodes.

3 Chi maá dē ja nī ndacu dē jā ná quívi Juan
vecāa, jíín jā cunuhnī dē jíín cadena. Súcuán nī
nsāhá dē jā síquī Herodías, ñasíhí ñanī dē Felipe.

4 Chi Juan nī ncāhān dē nūū Herodes: Nduú nā
ley íyó jā nacueca nú ña, ncachī dē.

5 De jā ñúcuán nī ncuu inī Herodes jā cahnī dē
Juan. Sochi yúhú dē jā quītī inī nchivī, chi ndihi ji
jáni ndija inī ji jā iin tēe nácani tūhun Yāā Dios cúu
Juan.

6De iin quīvī nī nsāhá Herodes iin vico quīvī jā
ní ncacudē. De sēhe síhíHerodíasnīnquīvi ji nī jita
jéhé ji nūū ndá nchivī jā ní ncana dē. De nī ncusiī
inī Herodes nī nsāhá ji.

7De nī ncāhān téyíí dē jā cuāha dē nā-ni cuá cúu
jā cācān ji nūū dē.

8Denī jēhēn ji nī jīcā tūhún ji naná ji nācuácúu jā
cācān ji. De nī ndīvi ji nūūHerodes, de nī ncāhān ji:
Taji ní xīnī Juan tēe scuénduté, cuhunnūū iin cōhō,
ncachī ji.

9 Ñúcuán de rey Herodes nī ncucuécá inī dē.
Sochi sīquī jāníncāhān téyíí dē, jíín jāní jinindá tēe
yájī stāā jíín dē, jā ñúcuán nī ndacu dē jā ná cuáha
ndá nūū ji.

10De nī ntají dē soldado jā quíquehndē xīnī Juan
inī vecāa.

11De nī nenda soldado jíín xīnī Juan, ñúhún nūū
iin cōhō, de nī jēhe ndá nūū ñahan lúlí. De nī
jēnasiáha ji nūū naná ji.

12Ñúcuán de nī jēhēn ndá tēe nī scuáha jíín Juan,
de nī nanee dē yiqui cúñu Juan, de nī nchiyuhūdē.
Ñúcuán de nī jēhēn ndá dē, nī ncachī tūhún dē nūū
Jesús.

Jā ní scájī yā ūhūnmil tēe
(Mr. 6.30‑44; Lc. 9.10‑17; Jn. 6.1‑14)

13 De tá nī jini Jesús tūhun, de nī ncujiyo yā
ñúcuán cuāhān yā jíín barco jā cundeē sīín yā iin
lugar nūū nduú nchivī. De nī jinī ndá nchivī jā
cuáhān yā. De ndācá ñuū nī nquee ji, jíca jéhé ji
cuātahān ji yā.

14 De tá nī nquee Jesús inī barco, de nī jinī yā
nchivī cuāhā ñúcuán. De nī ncundáhví inī yā ji, de
nī nasāhá vāha yā ndācá nchivī cúhū jā váji ndá ji
jíín.

15 De tá nī ñini, de ndá tēe scuáha jíín yā nī
nquenda dē nūū yā, de nī ncāhān dē: Ja nī ñini, de
nduú nā nchivī ndéē yáhá. Túsaá de tají ní nchivī
ná quíhīn ndá ji ndācá ñuū, de cueen ji jā cajī ji,
ncachī dē.

16 De nī ncāhān Jesús jíín ndá dē: Nduú cánuú
quīhīn ji, chi cuāhandámáá nú jā cajī ji, ncachī yā.

17De nī ncāhān ndá dē: Nduú ná névāha sá yáhá,
chi ūhūn-ni stāā jíín ūū-ni tiacá, ncachī dē.

18Denī ncāhān yā jííndē: Taji ná quíji,ncachī yā.
19 De nī ncāhān yā jíín ndá nchivī jā cundeē ji

nūū ítē. De nī nquehen yā ndihúhūn stāā jíín ndúū
tiacá ñúcuán. De nī nūcūndēhé yā ichi andiví, de
xihna cā nī nacuetáhví yā nūū Tatá yā. De nī
scuáchi yā stāā, de nī jēhe yā nūū ndá tēe scuáha
jíín yā. De ndá máá dē nī nsajī dē nūū ndá nchivī
cuāhā.

20De ndiviī ji nī nchajī, de nī ndahā chījin ji. De
nī nastútú ndá dē pedazo jā ní nquendōo, de nī
nchitú ūxī ūū tīcá.

21De tēe jā ní nchajī cúu tá ūhūn mil, de síín cā
cúu ndá ñahan jíín sūchí lúlí.

Jā ní jica jéhé yā nūūmar
(Mr. 6.45‑52; Jn. 6.16‑21)

22Ñúcuán de nī ncāhān Jesús jíín ndá tēe scuáha
jíín yā jā ná quívi dē inī barco, de cosō nūú dē
quīhīn dē incā lado mar, juni nátají yā ndá nchivī
cuāhā jā quínohōn ji.

23 De tá nī ncuu nī nacuetáhví yā nūū ji, de nī
ncaa yā yucu cuāhān mátúhún yā, cuācācān táhvī
yā. De nī ncuaā, demátúhún yā-ni íyó ñúcuán.

24De barco ja ñúhún savamar cuāhān. De ndute
mar nátundahá nīhin barco, chi vāji tāchī ichi núū.

25 De niquín nī nquenda Jesús nūū ndá dē, jíca
jéhé yā nūūmar.

26 De ndá tēe scuáha jíín yā, nī jinī dē jā jíca yā
nūūmar. De nī nandava ndá dē, de nī ncana cóhó
dē jā yúhú dē: Ñíhná cúu, ncachī dē.

27De nī ncāhān-ni Jesús jíín dē: Ndeé coo inī ndá
nú, demā cúyūhú nú, chi maá nī cúu, ncachī yā.

28Ñúcuándenī ncāhān Pedro jíín yā: Señor, de tú
maá ní cúu, de cachī ní jā suni ná cáca jéhé sá nūū
mar de cuēē sá nūū ní, ncachī dē.

29 De nī ncāhān yā: Nehēn túsaá. De nī nuu
Pedro inī barco, de jíca dē nūū ndūté cuāhān dē
nūū Jesús.

30De tá nī jinī dē jā nīhin yíhí tāchī, de nī nchūhú
dē. De nī nquijéhé dē quée dē chījin ndute. De nī
ncana cóhó dē: Scácu ní sāán, Señor, ncachī dē.

31 De Jesús nī ntiin yā ndahá dē. De nī ncāhān
yā jíín dē: Tēe nduú cándíja nīhin cúu nú. ¿Nūcu nī
nayūhú nú? ncachī yā.

32Denīndīviyā jííndē inībarco, denī jencuiñī-ni
tāchī.

33 Sá de ndá tēe jā ñúhún inī barco, nī jēcuīñī jītí
dēnūūyā. Denīncāhānndádē: Maá jāndáā jā Sēhe
Yāā Dios cúu ní, ncachī dē.

Jā ní nasāhá vāha yā nchivī cúhū región Gene-
saret

(Mr. 6.53‑56)
34De nī nchāha yā jíín ndá dē incā lado mar, de

nī nquenda yā región Genesaret.
35 De ndá nchivī ñúcuán nī nacunī ji nūū yā.

De nī scáca ji tūhun ndācá ndáñúū ñúcuán jā ní
nquenda yā. De ndá nchivī nī nquisiáha ji ndá jā
cúhū nūū yā.

36Denī ncāhānndāhví ndá ji jíínyā jānáquéhé ji
vísō yuhú sáhmá yā. De ndācá nchivī jā ní nquehé
sahma yā, nī nduvāha ji.

15
Sīquī nāsa cútéhén nchivī
(Mr. 7.1‑23)

1Ñúcuánde jacūndá tēe fariseo jíín tēe stéhēn ley
janahán, vāji dē ciudad Jerusalén, de nī nquenda
dē nūū yā. De nī ncāhān dē jíín yā:

2 Ndá tēe scuáha jíín nú, ¿nūcu stíví ndá dē cos-
tumbre jā ní jaquīn nchivī janahán? Chi nduú
squíncuu dē costumbre jā nandahá dē nūū yā de
cajī dē stāā, ncachī dē.

3De Jesús nī jīcā tūhún yā dē: De saá-ni ndámáá
nú, ¿nūcu stíví nú tiñu jā ní ndacuYāāDiosnūūnū?
Chi sa costumbre ndámáá nú cúu jā squíncuu nú.

4 Chi nī ncāhān Yāā Dios: Coo yíñúhún nú nūū
tatá nú nūū naná nú. De tú ní iin cāhān sīquī tatá á
sīquī naná, de ná cúū, cáchī Yāā Dios.

5 Sochi ndámáá nú chi cáchī nū jā cuu cāhān iin
tēe jíín tatá dē á naná dē: Mā cūú chindeé sá ní jā
taji sá jā cajī ní á jā cusúcún ní, chi ndihi jā névāha
sá, ja nī nsōcō sá nūū Yāā Dios.

6De tēe jā cáhān súcuán, nduú cā cánuú jā chin-
deé dē tatá dē naná dē, cáchī ndá nú. De súcuán
stíví nú tiñu jā ní ndacu Yāā Dios, jā síquī costum-
bre jā ní jaquīn ndámáá nú.

7Vāchi tēe stáhví-ni cúu ndá nú. Ndāā nī ncāhān
Isaías sīquī ndá nú janahán, yósō nūū tutū īī jā ní
ncāhān Yāā Dios:
8Nchivī yáhá chi jíín yuhú ji-ni jétáhví ji nduhū,
sochi nsūú jondē jíín inī jíín ánō ji.
9De chíñúhún cāhá ji nduhū,
chi tūhun jā stéhēn ji cúu tiñu jā ní ndacu ndá tēe,
de nsūú jā ní ndacumaá nī cúu.
Ncachī Yāā Dios, ncachī yā.

10De nī ncana yā nchivī cuāhā, de nī ncāhān yā
jíín ji: Cunini vāha ndá nú, de chuhun inī nū:

11 Nsūú jā quívi inī yuhú nchivī cúu jā cútéhén
ji sáhá. Chi tūhun jā quée yuhú ji, ñúcuán cúu jā
cútéhén ji sáhá, ncachī yā.

12Ñúcuán de ndá tēe scuáha jíín yā nī nquenda
dē nūū yā, de nī ncāhān dē: ¿A jínī ní jā ní nquītī
inī ndá tēe fariseo jā ní jini dē tūhun nī ncāhān ní?
ncachī dē.

13De nī ncāhānmaá yā: Cúu ndá dē tá cúu ñutun
jāá nduú ní nchúhun Tatá nī, Yāā ndéē andiví, de
iin quīvī de tuhun yā.

14 Ná quíhīn ndá máá dē, chi cúu ndá dē modo
tēe cuáá jā stéhēn ichi nūū incā tēe cuáá. Chi tú iin
tēe cuáá stéhēn dē ichi nūū incā tēe cuáá, de ndúū
dē nincava xehvā, ncachī yā.

15De nī ncāhān Pedro jíín yā: Cachī cājí ní tūhun
yátá yáhá jā ní ncachī ní nūū ndá sá, ncachī dē.

16 De nī ncāhān Jesús: ¿De á suni ncháha ca
jīcūhun inī ndámáá nú?

17 ¿A nduú jícūhun inī nū jā ndācá jā yájī nchivī,
chi quívi chījin ji, de quée-ni cuāhān?

18 Sochi tūhun jā quée yuhú nchivī, chi jondē inī
ánō ji vāji, de ñúcuán cúu jā cútéhén ji sáhá.

19Chi jondē inī ánō nchivī quée jā jáni nēhén inī,
jā jáhnī ndīyi, jā cásíquí ndéē tāhán, jā sáhá ndiī, jā
sácuíhná, jā cáhān tūhun stáhví, jā cáhān sīquī táhán.

20 De ndācá yáhá cúu jā cútéhén nchivī sáhá.
Sochi tú nduú squíncuu ji costumbre jā nandahá ji
de cajī ji stāā, de nduú cútéhén ji sáhá, ncachī yā.

Ñahan incā nación jā ní ncandíja nīhin
(Mr. 7.24‑30)

21 De nī nquee Jesús ñúcuán cuāhān yā región
Tiro jíín Sidón.

22 De iin ñahan ñuū Canaán ndéē ña región
ñúcuán, de nī nquenda ña nūū Jesús. De nī ncana
jee ña: Señor, maá ní jā cúu Sēhe tatā David,
cundáhví inī ní sāán. Chi sēhe síhí sá, ñúhún tāchī
inī ji, de xēēn ndasí ndóho ji, ncachī ña.

23 Sochi nduú ní ncáhān cuitī yā jā ní ncāhān ña.
Ñúcuán de nī nquenda ndá tēe scuáha jíín yā, de nī
ncāhān dē: Cāhān ní jíín ña ná quíhīn ña, chi ndasí
cána ña vāji ña yātā ō, ncachī dē.

24Denīncāhānyā jíínña: Nūūmátúhún-ninchivī
nación Israel nī ntají Yāā Dios sāán vāji sá, chi cúu
ji tá cúu tīcāchí, quiti jā ní nsana, ncachī yā.

25 Sochi nī nquenda ña, de nī jēcuīñī jītí ña nūū
yā, de nī ncāhān ña: Señor, chindeé chituu ní sāán
viī, ncachī ña.

26De nī ncāhān yātá yā jíín ña: Nduú íyó vāha jā
candeēō stāā sēheóde cuāhaónūū tinā,ncachī yā.

27 De nī ncāhān ña: Ndāā cáhān ní Señor, sochi
chindeé ní sāán vísō cúu sá modo tinā. Chi suni
ndá tī níhīn tī pedazo stāā jā cóyo chījinmesa jētohō
tī yájī tī, ncachī ña jíín yā.

28Ñúcuán de nī ncāhān Jesús: Vāha ndasí cándíja
ní, nánā. De ná sáhá sá jā cúnī ní, ncachī yā. De
maá hora ñúcuán nī nduvāha-ni sēhe síhí ña.

Jā ní nasāhá vāha yā cuāhā nchivī cúhū
29 De nī nquee Jesús ñúcuán cuāhān yā, de nī

nchāha yā yuhú mar Galilea. De nī ncaa yā iin
yucu, de ñúcuán nī jēcundeē yā.

30De nī nquenda cuāhā nchivī nūū íyó yā, de nī
nquisiáha ji ndá jā cojo, jā cuāá, jā ñīhín, jā cuhlu,
jíín cuāhā cā nchivī cúhū. De nī jaquīn ji nūū jéhē
Jesús. De nī nasāhá vāha yā ndá ji.

31De nī nsāhvi inī ndá nchivī ndéhé ji jā nácahān
nchivī ñīhín, ndúvāha nchivī cuhlu, nácaca vāha
nchivī cojo, de nánune tīnūú nchivī cuāá. De nī
ncāhānndá ji jā vāhandasíYāācúuYāāDiosnación
maá ji Israel.

Jā ní scájī yā cūmī mil nchivī
(Mr. 8.1‑10)

32 Ñúcuán de nī ncana Jesús ndá tēe scuáha jíín
yā, de nī ncāhān yā jíín dē: Cúndáhví inī ni ndá
nchivī cuāhā yáhá, chi ja nī ncuuūnī quīvī íyó ji jíín
nī, de nduú cā nā cuá cajī ji. De nduú cúnī ni natají
nī ji jā quínohōn nditē ji, chi tú súcuán de sava ichi
de cuītá ndasí ji, ncachī yā.

33 De nī ncāhān ndá tēe scuáha jíín yā: ¿De ní
nīhīnō stāā jā cajī ndánchivī cuāhāyáhá? Chi yáhá
nduú nā nchivī ndéē, ncachī dē.

34De nī jīcā tūhún yā dē: ¿Nāsaa stāā névāha ndá
nú? De nī ncāhān ndá dē: Ujā-ni, jíín jacū tiacá lúlí,
ncachī dē.

35Ñúcuán de nī ncāhān yā jíín ndá nchivī cuāhā
jā cundeē ji.

36 De nī nquehen yā ndihújā stāā jíín tiacá, de
xihna cā nī nacuetáhví yā nūū Yāā Dios. De nī
scuáchi yā, de nī jēhe yā nūū ndá tēe scuáha jíín yā,
de ndámáá dē nī nsajī nūū nchivī.

37De ndihi ji nī nchajī, de nī ndahā chījin ji. Sá
de nī nastútú ndá dē pedazo jā ní nquendōo, de nī
nchitú ūjā tīcá.

38De tēe jā ní nchajī, jondē cūmī mil dē cúu, de
síín cā cúu ndá ñahan jíín sūchí lúlí.

39 Ñúcuán de nī nacuetáhví yā nūū nchivī, de
cuānohōn ji. De nī ndīvi yā inī barco, de cuāhān yā
regiónMagdala.

16
Jā ní jīcān ndá dē iin tiñu ñáhnú nūū yā
(Mr. 8.11‑13; Lc. 12.54‑56)

1 De nī nquenda ndá tēe grupo fariseo jíín tēe
grupo saduceo nūū yā. Chi cúnī ndá dē coto túnī
dē yā, de nī jīcān dē jā sāhá yā iin tiñu ñáhnú jā coo
iin seña andiví.

2 Sochi maá yā nī ncāhān yā jíín dē: Tá ñini, de
cáhān ndá nú: Nandiī, chi nī jīchi cuáhá vīcō, cáchī
nū.

3 De jānehēn chi cáhān ndá nú: Mitan de cuun
sāvī, chi nī jīchi cuáhá vīcō, cáchī nū. Vāchi tēe
stáhví-ni cúu ndá nú. Chi jícūhun inī ndá nú nāsa
stéhēn seña andiví, sochi nduú jícūhun inī nū nāsa
stéhēn ndá tiñu ñáhnú jā sáhá nī tiempo yáhá.

4De nchivī nēhén yáhá, chi nduú jétáhví cuitī ji
Yāā Dios. De jícān ji iin tiñu ñáhnú jā sāhá nī jā
coo iin seña andiví. Sochi nduú cā nā incā tiñu
ñáhnústéhēnninūū ji, chimaá-ni tiñuñáhnú tácúu
nūūní ncuu jíín Jonás, tēenī nacani tūhunYāāDios
jondē janahán,ncachī yā. Denī sndóoyā-nindádē,
de cuāhān yā.

Tūhun levadura ndá tēe fariseo
(Mr. 8.14‑21)

5De ndá tēe scuáha jíín yā nī naā inī dē cuiso dē
stāā tá cuāhān ndá dē jíín yā jíín barco incā lado
mar.

6 De nī ncāhān Jesús jíín dē: Coto má candíja
ndá nú levadura ndá tēe grupo fariseo jíín grupo
saduceo, ncachī yā.

7 De ndá tēe scuáha nī ncāhān ndá máá dē: Va
sīquī jāá nduú nā stāā ndíso ó, jā ñúcuán cáhān yā
súcuán, ncachī dē.

8 De nī jinī Jesús, de nī ncāhān yā: ¿Nūcu cáhān
ndá nú jā ní ncāhān ni súcuán sīquī jāá nduú nā
stāā ndíso nú? Tēe nduú cándíja nīhin cúu ndá nú.

9 ¿A ncháha ca jīcūhun inī ndá nú jāá nsūú sīquī
ñúcuán ní ncáhān ni? ¿A nduú núcūhun inī nū jā
ní scuáchi nī ūhūn stāā nī nchajī ūhūn mil tēe, de
nāsaa tīcá nī nastútú ndá nú jā ní nquendōo?

10 ¿De á nduú núcūhun inī nū jā ní scuáchi nī ūjā
stāā nī nchajī cūmī mil tēe, de nāsaa tīcá nī nastútú
tucu nú?

11 ¿De nājēhē cúu jāá nduú jícūhun inī ndá nú jāá
nsūú sīquī stāā ní ncáhān ni jíín nú jā ní ncāhān ni
jā cotomá candíjandá nú levadura ndá tēe fariseo
jíín tēe saduceo? ncachī yā jíín dē.

12 Ñúcuán de nī jīcūhun inī ndá dē jāá nduú
ní ncáhān yā jíín dē jā má cājí dē stātílā jā yíhí
levadura, chi sa nī ncāhān yātá yā jā má cándíja
dē tūhun stáhví jā stéhēn ndá tēe fariseo jíín tēe
saduceo.

Jā ní ncachī Pedro jā Jesús cúu Cristo
(Mr. 8.27‑30; Lc. 9.18‑21)

13De tá nī nquenda Jesús región Cesarea Filipo
jíín ndá tēe scuáha jíín yā, de nī jīcā tūhún yā dē:
Nduhū, Yāā nī nduu tēe, ¿ní iin cúu nī cáchī ndá
nchivī?

14 De nī ncāhān ndá dē: Sava ji cáhān jā cúu ní
Juan, tēe jā ní scuénduté. De sava cā ji cáhān jā
cúu ní Elías, tēe nī nacani tūhun Yāā Dios jondē
janahán. De sava cā ji cáhān jā cúu ní Jeremías á
incā tēe nī nacani tūhun Yāā Dios, ncachī ndá dē.

15De nī ncāhān yā: De ndámáá nú, ¿ní iin cúu nī
cáchī ndá nú?

16De nī ncāhān Simón Pedro: Maá ní cúu Cristo,
Yāā jā ní ntají Yāā Dios. De cúu ní Sēhe Yāā Dios,
Yāā jā técū níí cání, ncachī dē.

17Denī ncāhān Jesús: Nācāndetūnū, Simón sēhe
Jonás, chi nsūú iin nchivī ní stéhēn tūhun yáhá nūū
nū, chi sa maá Tatá nī, Yāā ndéē andiví, nī stéhēn
yā nūū nū.

18De nduhū suni cáhān ni jíín nú jā maá nú cúu
Pedro, de tūhun yáhá cáchī: Yūū. De tūhun ndāā
jā ní ncāhān nū jā maá nī cúu Cristo, suu cúu tá
cúu iin yūū cāhnú. De sīquī yūū cāhnú yáhá sāhá
nī jā quituu vehe, de vehe ñúcuán cúu ndá nchivī
jā cándíja nduhū. De ni iin mā cúndéé sīquī ji, ni
cuēhē jā jíhī ji, nduú cā nā cuá cuu sāhá jíín ánō ji.

19 De maá nú cundiso tíñú nú jā quīvi nchivī
ndahá Yāā andiví jā tatúnī yā nūū ji. De ndācá jā
casī nū jā má sāhá nchivī inī ñayīví yáhá, suni casī
Yāā Dios jā ndéē jondē andiví. De ndācá jā cuāha
nú tūhun sāhá ji inī ñayīví yáhá, suni cuāha tūhun
Yāā Dios jā ndéē jondē andiví, ncachī yā.

20Ñúcuán de nī ndacu yā nūū ndá tēe scuáha jíín
yā jāmá cāchí dē nūū ni iin nchivī jā cúu yā Cristo.

Jā ní ncachī tūhun Jesús jā cuū yā
(Mr. 8.31–9.1; Lc. 9.22‑27)

21De jondē saá nī nquijéhé Jesús cáchī tūhun cájí
yā nūū ndá tēe scuáha jíín yā jā cánuú quīhīn yā
Jerusalén. De ndá tēe ñáhnú jíín ndá sūtū cúñáhnú
jíínndá tēe stéhēn ley janahán, sndóhondasí dē yā.
De cahnī ndá dē yā, sochi nūū únī quīvī de natecū
yā, ncachī yā.

22 Ñúcuán de Pedro nī ncana síín dē yā, de nī
nquijéhé dē cáhān dē nūū yā: Señor, ¿nūcu cáhān
ní súcuán? De mā cuáha cuitī Yāā Dios tūhun. Va
mā cūú cuitī coo súcuán, ncachī dē.

23De nī jicó cóto yā nūū Pedro, de nī ncāhān yā:
Cujiyo quīhīn nū, chi cáhān nū tá cáhān Satanás.
Chi tēe ndúcú stíví nduhū cúu nú. De nduú jáni inī
nū tá cúu nūū jáni inī Yāā Dios, chi sa jáni inī nū tá
cúu nūū jáni inī nchivī, ncachī yā.

24 Ñúcuán de nī ncāhān yā jíín ndá tēe scuáha
jíín yā: Nā-ni nchivī tú cúnī ji cuniquīn ji nduhū
jā scuáha nī ji, de ná cásī ji jā cúnī maá ji, de ná
cúniquīn ji nduhū, de cuāha ji tūhun jā cundoho ji
tūndóhó jā síquī ni, vísō ná cúū ji.

25 Chi tú ní nchivī cúnī ji cācu ji nūū tūndóhó jā
quiji nūū ji jā síquī nduhū, túsaá de tānū tāhvī ji níí

cání. De tú ní nchivī vísō ná cúū ji jā síquī nduhū,
sochi cutecū ji níí cání.

26 ¿Chi ní cuetíñú vísō ná cúndeé nchivī nīhīn ji
níí ñayīví, de tú quīvi ji nūū tānū tāhvī ji? Chi nduú
nā jīín cuitī chunáá nchivī jā cācu ánō ji.

27 Chi nduhū, Yāā nī nduu tēe, ndiji nī jíín
ndācá ángel ni, de viī ndasí cuñáhnú nī tá cúu nūū
cúñáhnú Tatá nī. Ñúcuán de cuāha nī yāhvi nūū tá
iin iin nchivī tú nāsa tiñu nī nsāhá ji.

28 De ndāā cáhān ni jíín ndá nú jā sava tēe íyó
yáhá, mā cúū dē chi jondē cunī dē jā maá nī, Yāā
nī nduu tēe, tatúnī ni jíín poder ni, ncachī yā.

17
Jā tucu nī nduu yā
(Mr. 9.2‑13; Lc. 9.28‑36)

1 Ñúcuán de nūū íñū quīvī de Jesús nī jeca yā
Pedro jíín Jacobo jíín Juan ñanī Jacobo, cuāhān sīín
yā jíín ndá dē iin yucu súcún.

2 De ñúcuán, tucu nī nduu yā nūū dē. Chi nī
jēndūtē nūū yā tá cúu ncandiī. De sahma yā nī
nduyaa ndasí tá cúu nduva luz.

3De nī jinī-ni ndá dē jāMoisés jíín Elías, tēe nī īyo
janahán, nátúhún ndúū dē jíín yā.

4De nī ncāhān Pedro jíín yā: Señor, nācā vāha jā
íyó ndá sá yáhá. De tú cúnī ní de ná sáhá ndá sá ūnī
vehe ramádā, iin cuu maá ní, incā cuu Moisés, de
incā cuu Elías, ncachī dē.

5De juni cáhān cā dē, de nī nquiji iin vīcō nūhún
jā yaa ndasí, de nī jasī-ni nūū ndá dē. De nūū vīcō
ñúcuán nī ncāhān iin tūhun: Yáhá cúu Sēhe nī jā

mānī ndasí nī jíín, de cúsiī inī ni jíín. De cunini ndá
nú tūhun cáhān yā, ncachī.

6De jā súcuán nī jini ndá tēe scuáha, de nī jēcāva
ndeyi dē nūū ñūhún, chi nī nchūhú ndasí ndá dē.

7 Ñúcuán de nī nquenda Jesús, de nī ntee yā
ndahá yā dē, de nī ncāhān yā: Nacōondá nú demā
cúyūhú nú, ncachī yā.

8De nī nūcūndēhé ndá dē, de nduú cā ní jínī dē
ndúū tēe ñúcuán, chi maá-ni cā Jesús.

9De nī nuu ndá dē jíín yā yucu. De nī ndacu yā
nūū dē: Mā cāchí ndá nú nūū ni iin jā súcuán nī
jinī nū, chi jondē tánatecūmaánī,Yāānī nduu tēe,
ncachī yā.

10Ñúcuán de ndá tēe scuáha jíín yā, nī jīcā tūhún
dē yā: Túsaá de ndá tēe stéhēn ley janahán, ¿nājēhē
cáhān dē jā cánuú jā xihna cā Elías nenda, sá de
quiji Yāā cúu Cristo? ncachī dē.

11De nī ncāhān Jesús jíín dē: Jāndáā cúu jā xihna
cā quiji iin tēe cuu tá ncuu Elías, de sāhá tūha dē
ndihi, cáchī tutū.

12Sochi cáhān ni jíín nú, ja nī nquiji tēe jāá ncuu
tá cúu nūū ní ncuu Elías, de nduú ní jínī nchivī jā
suu dē cúu. De nī nsāhá nāvāha ji dē ndihi jā ní
ncuu inī ji. De suni súcuán sndóho ji nduhū, Yāā
nī nduu tēe, ncachī yā.

13Ñúcuán de ndá tēe scuáha jíín yā nī jīcūhun inī
dē jā cáhān yā jā Juan, tēe nī scuénduté, nī ncuu dē
tá ncuu Elías.

Jā ní nasāhá vāha yā iin sūchí jíhī yīhí
(Mr. 9.14‑29; Lc. 9.37‑43)

14De nī nenda yā jíín ndá dē nūū nchivī cuāhā.
De nī nquenda iin tēe, nī jēcuīñī jītí dē nūū yā, de
nī ncāhān dē:

15 Señor, cundáhví inī ní sēhe yií sá, chi ndóho
ndasí ji cuēhē jíhī yīhí. De ja ncuu cuāhā vuelta jícó
cáva ji nūū ñúhūn jíín nūū ndūté.

16Denī nquisiáha sá ji nūū ndá tēe scuáha jíínní,
de nduú ní ncúu nasāhá vāha dē ji, ncachī dē.

17Ñúcuán de nī ncāhān Jesús: Tēe nīhin ndasí inī
cúu ndá nú chi nduú cándíja nú jā cuu nduvāha ji.
¿Nāsaa cā quīvī cundeē ni jā ndoho nī jíín nú? ¿De
nāsaa cā quīvī cuandeé inī ni jíín nú? Cuáquēhen
sūchí ñúcuán ná quíji ji, ncachī yā.

18 De nī ncāhān yā nūū tāchī, de nī nquee-ni
inī sūchí ñúcuán. De nī nduvāha ji-ni maá hora
ñúcuán.

19 De tá nī ncunúú cā de ndá tēe scuáha nī jīcā
tūhún sííndē yā: ¿Nājēhē cúu jāá nduúní ncúu tavā
ndá sá tāchī ñúcuán? ncachī dē.

20 De nī ncāhān yā: Sīquī jāá nduú cándíja nīhin
ndá nú jā cuu sāhá nú. Chi ndāā cáhān ni jíín ndá
nú jā tú cándíja nú vísō iin lulī-ni tá cúu iin niquin
mostaza, de cuu sāhá nú ndācá-ni tiñu víjín. Chi
cuu cāhān nū jā ná cújiyo yucu yáhá quīhīn incā
lado, de cujiyo-ni. De ndācá-ni tiñu chi cuu sāhá
nú, de tú candíja nīhin nú jā cuu.

21Sochi iin tāchī súcuán,mā quēé cuitī quīhīn de
tú mā cácān táhvī nū de tú mā cōó nditē inī nū,
ncachī yā.

Jā ní ncāhān tucu yā jā cuū yā
(Mr. 9.30‑32; Lc. 9.43‑45)

22 De jíca nuu Jesús jíín ndá dē región Galilea,
de nī ncāhān yā jíín dē: Maá nī, Yāā nī nduu tēe,
nastúu ji nduhū nūū ndá tēe xēēn.

23 De cahnī dē nduhū, sochi nūū únī quīvī de
natecū ni, ncachī yā. De nī ncucuécá ndasí inī ndá
dē jā ní ncāhān yā tūhun yáhá.

Sīquī xūhún jā cuetíñú inī templo
24De nī nquenda yā ñuū Capernaum jíín ndá tēe

scuáha jíín yā. De ndá tēe stútú xūhún templo nī
nquenda dē, de nī jīcā tūhúndē Pedro: Demaestro
ndá nú, ¿á mā tājí dē xūhún cuetíñú inī templo?
ncachī dē.

25De nī ncāhān Pedro: Cuu, ncachī dē. De tá nī
ndīvi dē inī vehe, de xihna cā Jesús nī ncāhān yā
jíín dē: ¿Nāsa jáni inī nū, Simón? Ndācá tēe cúu
rey inī ñayīví yáhá, ¿ní nūū jícān dē xūhún renta
jíín xūhún ñúū? ¿A nūū sēhe dē, á nūū nchivī incā
vehe? ncachī yā.

26 De nī ncāhān Pedro: Nūū tēe incā vehe jícān
dē, ncachī dē. De nī ncāhān Jesús: Túsaá de nduú
nā incā cúñáhnú nūū sēhe rey jā cācān xūhún nūū
ji. Súcuán nī stéhēn yā jāá nduú cánuú chunáá yā
jā cúu yā Sēhe Yāā Dios. De nī ncāhān yā:

27De ná chúnáá ó tácuamā squítī inī ō dē. Túsaá
de cuáhán yuhú mar, de squívi nú gancho jā tíin
tiacá, de tavā nū tiacá jā tíin xihna cā. De ndicā nū
yuhú tī, de ñúcuán nīhīn nū iin xūhún jā quenda
chunáá nú jā jícān ndá dē. De quīsiáha nú nūū ndá
dē jā cuu nduhū jíín ndóhó, ncachī yā.

18
Ní nchivī cúu jā cúñáhnú cā
(Mr. 9.33‑37; Lc. 9.46‑48)

1 De suni quīvī ñúcuán nī nquenda ndá tēe
scuáha jíín yā, de nī jīcā tūhún dē yā: ¿Ní iin
cúñáhnú cā nūū nchivī jā tátúnī Yāā andiví nūū?
ncachī dē.

2 De nī ncana yā iin sūchí lúlí, de nī jani yā ji
māhñú dē.

3De nī ncāhān yā: Ndāā cáhān ni jíín ndá nú, tú
mā ndicó cóo inī nū cani inī nū tá cúu nūū cúu iin
sūchí lúlí, demā quívi cuitī nū ndahá Yāā andiví jā
tatúnī yā nūū nū.

4 Túsaá de nchivī jā jáni inī ji jāá nduú cúñáhnú
ji, tá cúunūū jáni inī sūchí lúlí yáhá, suu ji cúñáhnú
cā nūū nchivī jā tátúnī Yāā andiví nūū.

5 De nā-ni nchivī tú jā síquī nduhū jétáhví ji iin
sūchí lúlí tá cúu nūū cúu sūchí yáhá, de nduhū
jétáhví ji.

Xēēn coo sīquī nchivī jā quívi nūū cuāchi
(Mr. 9.42‑48; Lc. 17.1‑2)

6De tú iin sūchí lúlí yáhá cándíja ji nduhū, de tú
quīvi ji cuāchi sāhá nā-ni nchivī, de vāha cā de tú ní
núhnī iin yōsó cáhnú sūcūn nchivī ñúcuán, de quēe
ji chījin ndute mar nícu.

7Nācā xēēn cúu jíín nchivī ñayīví, chi maá-ni jā
ndúcú squívi nchivī nūū cuāchi íyó. De maá-ni
súcuán coo inīñayīví. Denācāxēēn cundohonchivī
jā squívi táhán nūū cuāchi.

8 Túsaá de tú ndahá nú á jēhē nū sáhá jā quīvi
nú cuāchi, vāha cā quehndē nū de squéne nú ná
quíhīn, tácuanduú cā sāhánú cuāchi. Chi vāha cā jā

coo tícúhlunúá coo cojo nūde quīvinúnūū cutecū
nū níí cání, nsūú cā jā coo ndúū ndahá nú de quīvi
nú nūū ñúhūn jā cáyū níí cání.

9 De tú tīnūú nú sáhá jā quīvi nú cuāchi, vāha
cā tavā nū de squéne nú ná quíhīn, tácua nduú cā
sāhá nú cuāchi. Chi vāha cā jā coo iin-ni tīnūú nú
de quīvi nú nūū cutecū nū níí cání, nsūú cā jā coo
ndúū tīnūú nú de quīvi nú nūū ñúhūn infierno.

Tūhun yátá sīquī tīcāchí jā ní nsana
(Lc. 15.3‑7)

10 Coto má sāhá jéhe inī ndá nú nūū ni iin ndá
sūchí lúlí yáhá. Chi cáhān ni jíín nú jā ndācá ángel
andiví jā jíto yā ji, níní íyó yā nūū maá Tatá nī
andiví.

11 Chi nduhū, Yāā nī nduu tēe, vāji nī jā scácu nī
nchivī jā ní nsana ji nūū Yāā Dios.

12¿Denāsa jáni inī ndá nú? Tú iin tēendéca dē iin
ciento tīcāchí, de tú sana iin tī, ¿de á nduú sndóo
dē cūmī xico xāhōn cūmī cā tī yucu, de ndicó dē
quīnanducú dē quiti jā ní nsana?

13De tú nī nanihīn dē tī, de ndāā cáhān ni jíín nú
jā cúsiī ndasí cā inī dē jíín quiti ñúcuán nsūú cā jíín
cūmī xico xāhōn cūmī cā quiti jāá nduú ní nsána.

14De suni súcuánmaá Tatá nú, Yāā ndéē andiví,
nduú cúnī yā jā tānū tāhvī ni iin sūchí lúlí yáhá.

Sīquī jā cune cáhnú inī ō nūū táhán ó
(Lc. 17.3‑4)

15 De tú táhán nú nī nsāhá dē cuāchi sīquī nū,
túsaá de cachī tūhun nú nūū mátúhún dē-ni jā ní
nsāhá dē cuāchi sīquī nū. De tú nī jetáhví dē tūhun
jā ní ncāhān nū jíín dē, túsaá de ja nī ndumanī dē
jíín nú nī nsāhá nú.

16 Sochi tú nduú ní jétáhví dē jā cáhān nū, de
quīcāna nú iin á ūū cā nchivī quīhīn nū jíín nūū dē,
de cuu ji testigo nū tácua cundaā jā íyó cuāchi dē.

17 De tú nduú ní jétáhví tucu dē jā cáhān ndá
tēe ñúcuán, de cachī tūhun nú nūū ndá nchivī
cándíja. De tú nduú ní jétáhví tucu dē jā cáhān
nchivī cándíja, de siáā nū dē ná cóo dē modo iin
tēe jāá nduú cándíjanūūYāāDios á tēe stútúxūhún
renta.

18De ndāā cáhān ni jíín nú jā ndācá jā casī nū jā
má sāhá nchivī inī ñayīví yáhá, suni casī Yāā Dios
jā ndéē andiví. De ndācá jā cuāha nú tūhun jā sāhá
ji inī ñayīví yáhá, suni cuāhaYāāndéē andiví tūhun.

19De suni cáhānni jíínndánú, tú ūū táhānnū inī
ñayīví yáhá, inuú cani inī nū sīquī iin jā cācān táhvī
nū, túsaá de maá Tatá nī andiví cuāha yā jā jícān
ndá nú.

20 Chi ní-ni cúu nūū ndútútú ūū á ūnī nchivī jā
chíñúhún ji nduhū, de ñúcuán íyó nī jíín ji, ncachī
yā.

21Ñúcuán de nī nquenda Pedro, de nī jīcā tūhún
dē yā: Señor, ¿nāsaa vuelta cune cáhnú inī sá nūū
táhán sá jā sáhá dē cuāchi sīquī sá? ¿A jondē siete
vuelta, á naá cúu? ncachī dē.

22 De nī ncāhān Jesús: Nduú cáhān ni jíín nú jā
siete-ni vuelta, chi jondē setenta por siete vuelta.

Tūhun yátá sīquī mozo jāá nduú ní née cáhnú inī
23 Túsaá de Yāā ndéē andiví, súcuán cúu jā née

cáhnú inī yānūūnchivī jā tátúnī yānūū: Cúu tá cúu
iin rey jā cúnī dē sāhá ndāā dē jíín ndámozo dē jā
ndíta nūū dē.

24 De nī nquijéhé dē sáhá ndāā dē jíín ji. De nī
nquisiáha ndá ji iin mozo jā ndíta quéhén millón
peso nūū dē.

25 De nduú nā cuá névāha mozo ñúcuán jā
chunáánūūdē. Denī ndacu dē jā ná cúyāhvimozo
ñúcuán jíín ñasíhí jíín sēhe jíín ndācá ndatíñú, de
nūcunáá xūhún jā ndíta dē.

26 Ñúcuán de nī jēcuīñī jītí mozo, de nī ncāhān
ndāhví dē jíín patrón dē: Señor, cundetu núú ní, de
nachunáá ndihi sá xūhún ní, ncachī dē.

27 De maá patrón nī ncundáhví inī dē mozo dē.
Denī nee cáhnú inī dē jā ndítamozo dē, de nī nsiáā
dē súcuán-ni jā má chúnáá cā.

28De nī nqueemozo cuāhān dē, de nī nquetáhán
dē-ni jíín iin táhánmozo dē jā ndíta jacū-ni nūū dē.
Denī ntiin dē tēeñúcuán, de nī nquitū dē sūcūn, de
nīncāhāndē: Chunáá jāndítanúnūūni, ncachīdē.

29 De táhán mozo dē nī jēcuīñī jītí nūū dē, de
nī ncāhān ndāhví jíín dē: Cundetu núú nú, de
nachunáá ndihi nī xūhún nú, ncachī.

30 Sochi nduú ní ncúnī dē, chi nī nchīhi dē tēe
ñúcuán vecāa jondē quīvī jā nachunáá jā ndítanūū
dē.

31Dendá táhánmozodēnī jinī jā súcuánnīnsāhá
dē, de nī ntahúhvī ndasí inī ndá dē. De cuāhānndá
dē nūū patrón dē, de nī ncachī dē ndihi nāsa nī
ncuu.

32Sá de patrón nī nacana dēmozo ñúcuán, de nī
ncāhān dē jíín: Mozo nāvāha inī cúu nú. Chi nī nee
cáhnú inī ni ndihi jā ndíta nú nūū ni, chi nī ncāhān
ndāhví nú jíín nī.

33De tá cúu nūū ní ncundáhví inī ni ndóhó, suni
súcuán cánuú jā cundáhví inī nū táhán mozo nū
nícu, ncachī dē.

34De nī nquītī ndasí inī patrón, de nī ndacu dē
tiñu jā ná quívi vecāa jondē nachunáá ndihi jā
ndíta nūū dē.

35De nī jīnu tūhun yátá yáhá, de nī ncāhān cā yā:
Tá cúu nūū ní nsāhá rey ñúcuán jíínmozo dē, suni
súcuán sāhá maá Tatá nī andiví jíín ndá nú de tú
mā cúne cáhnú inī nū nūū táhán nú jondē jíín inī
jíín ánō nū, tú nā-ni cuāchi sáhá ji nūū nū, ncachī
yā jíín ndá dē.

19
Sīquī jā má sndóo táhán tēe jíín ñahan
(Mt. 5.31‑32;Mr. 10.1‑12; Lc. 16.18)

1 De tá nī ndihi nī ncāhān Jesús ndācá tūhun
yáhá, de nī nquee yā Galilea cuāhān yā. De nī jīnū
yā región Judea, incā lado yūte Jordán ichi nūū
quénda ncandiī.

2 De cuāhā nchivī nī niquīn ji yā, de ñúcuán nī
nasāhá vāha yā nchivī cúhū.

3 Ñúcuán de nī nquenda jacū tēe grupo fariseo
nūū yā, chi cúnī ndá dē coto túnī dē yā, tú nāsa
cāhān yā. De nī jīcā tūhún dē yā: ¿A íyó ley jā
cuu ndusíín iin tēe jíín ñasíhí dē tú nā-ni sīquī cúu?
ncachī dē.

4Denī ncāhān yā: ¿Anduúní ncáhvi cuitī ndá nú
tutū īī nāsa nī nsāhá Yāā Dios nchivī jondē jā xíhna
ñúhún? Chi tēe jíín ñahan nī nsāhá yā, cáchī.

5 De suni nī ncāhān Yāā Dios: Jā ñúcuán cúu jā
sndóo tēe tatádēnanádē,dequétáhándē jíínñasíhí



SANMATEO 19:6 lxxix SANMATEO 19:12

dē, de iin-ni cā cúu ndúū dē, ncachī Yāā Dios, cáchī
tutū.

6Túsaá de nduú cā cúu ūū táhān dē, chi iin-ni cā
cúu. Jā ñúcuán nduú vāha jā sndóo táhán, chi jā ní
squétáhán Yāā Dios cúu, ncachī yā.

7 De nī jīcā tūhún ndá dē yā: ¿Túsaá de nūcu nī
ndacuMoisés tiñu janahán jā tú sndóo iin tēeñasíhí
dē, de ná cúvāha acta jā ndusíín dē jíín ña? ncachī
dē.

8Denī ncāhān yā jííndē: Sīquī jā nīhin inī ndánú,
jā ñúcuán nī jēhe Moisés tūhun jā sndóo nú ñasíhí
nú. Sochi jā xíhna ñúhún chi nsūú súcuán ní ncúu.

9De nduhū chi cáhān ni jíín nú, tú iin tēe sndóo
dē ñasíhí dē, de tú nsūú jā ndiī ña, de quetáhán dē
jíín incāñahan, túsaáde cásíquí ndéēdēña. De tú iin
tēe nacueca dē ñahan jā ní ndōo, suni cásíquí ndéē
dē ña, ncachī yā.

10Ñúcuán de nī ncāhān ndá tēe scuáha jíín yā: De
tú mā cūú sndóo tēe ñasíhí dē, túsaá de vāha cā mā
cuēcá dē ñahan, ncachī dē.

11Denīncāhānyā jíínndádē: Tūhun jā ní ncāhān
nū yáhá, chi nduú níhīn tīñú nūū ndihi tēe, chi
maá-ni nūū ndá tēe jā ní nsāhá Yāā Dios jā nīhīn
tīñú.

12 Chi íyó quéhén sīquī jā jásī jā má cuēcá tēe
ñahan. Chi sava tēe nī ncacu dē jā má cūú cundeē
dē jíín ñahan. De sava cā tēe nī nsāhá nchivī jā má
cūú cundeē dē jíín ñahan. De sava cā tēe nī jani
inī maá dē jā má cuēcá dē ñahan sīquī jā ndíhvī inī
dē jíín tiñu jā ndácu Yāā andiví nūū dē. Tēe jā cuu
cuetáhví tūhun jā má cuēcá dē ñahan, ná cuétáhví
dē túsaá, ncachī yā.

Jā ní jīcān táhvī Jesús jēhē ndá sūchí lúlí
(Mr. 10.13‑16; Lc. 18.15‑17)

13 Ñúcuán de nī nquenda ndá nchivī jíín ndá
sūchí lúlí, jā tee yā ndahá yā xīnī ji de cācān táhvī
yā jēhē ji. De ndá tēe scuáha jíín yā nī ncāhān dē
nūū nchivī jā váji jíín ndá ji.

14 Sochi nī ncāhān Jesús: Cuāha tūhun ná quíji
ndá sūchí lúlí jīñā nūū ni, de mā cásī nū jā quiji ji.
Chi nchivī jā ndicó cóo inī jā cani inī ji modo ndá
sūchí yáhá, suu ji cúu jā quīvi ndahá Yāā andiví jā
tatúnī yā nūū ji, ncachī yā.

15Denī ntee yāndahá yā xīnī ndá ji. De nī nquee
yā ñúcuán cuāhān yā.

Tūhun tēe cuícá
(Mr. 10.17‑31; Lc. 18.18‑30)

16De iin tēe suchí nī nquenda dē nūū Jesús, de nī
jīcā tūhún dē yā: Tēe vāha cúu níMaestro. De cachī
ní, ¿nā tiñu váha sāhá sá de nīhīn táhvī sá cutecū sá
níí cání andiví? ncachī dē.

17De nī ncāhān yā jíín dē: ¿A jáni inī nū jā iin tēe-
ni cúunī jā cáhānnū tēevāha jíínnī? Chinduúni iin
tēevāha íyó, chimátúhún-niYāāDios. De tú cúnī nū
cutecū nū níí cání, de squíncuu nú tiñu jā ní ndacu
yā, ncachī yā.

18 De nī ncāhān dē: ¿De nā tiñu cúu túsaá? De
nī ncāhān yā: Mā cáhnī nū ndīyi. Mā cásíquí ndéē
tāhán nú. Mā sácuíhná nú. Mā cáhān nū tūhun
túhún.

19 Cuetáhví nú nūū tatá nú nūū naná nú. De
cundáhví inī nū táhán nú tá cúu nūū cúndáhví inī
nūmaá nú, ncachī yā.

20 De nī ncāhān tēe suchí ñúcuán: Ndācá tiñu
yáhá ja nī squíncuu sá jondē tá lulí sá. ¿De nā cuá
cúu jā cúmanī cā jā sāhá sá túsaá? ncachī dē.

21De nī ncāhān Jesús: Tú cúnī nū squíncuu ndihi
nú, de cuáhán de xīcó nú ndihi jā névāha nú, de
cuāha nú nūū nchivī ndāhví. De jondē andiví
cuāha yā jā váha ndasí nūū nū. Sá de quiji nú
cuniquīn nū nduhū cōhōn, ncachī yā.

22 De tá nī jini tēe suchí tūhun yáhá, de nī ncu-
cuécá inī dē de cuāhān dē, chi cuícá ndasí dē.

23Ñúcuán de nī ncāhān Jesús jíín ndá tēe scuáha
jíín yā: Ndāā cáhān ni jíín nú jā ndá tēe cuícá chi
ūhvī ndasí quívi dē ndahá Yāā andiví jā tatúnī yā
nūū dē.

24De cáhān tucu nī jíín ndá nú jā ñamā cā yāhá
iin camello yavī yitícú nsūú cā jā quīvi iin nchivī
cuīcá ndahá YāāDios jā tatúnī yā nūū ji, ncachī yā.

25De ndá tēe scuáha jíín yā nī nsāhvi ndasí inī dē
jā ní jini dē tūhun yáhá, de nī jīcā tūhún táhán dē:
¿Ní nchivī cúu jā cācu túsaá? ncachī dē.

26Denī ndēhé Jesúsnūūndá dē, denī ncāhān yā:
Nchivī chi mā cūú squívi ji maá ji ndahá Yāā Dios,
sochi maá yā chi ndihi-ni cuu sāhá yā, ncachī yā.

27 Ñúcuán de nī ncāhān Pedro: Señor, ndá sāán
chi nī sndóo sá ndihi jā névāha sá, de níquīn sá
níhín. ¿De nā cuá nīhīn sá túsaá? ncachī dē.

28Denī ncāhān Jesús jííndē: Nduhū, Yāānī nduu
tēe,ndāā cáhānni jíínndánú jā iinquīvī de cundeē
ni nūūmesa nūū tatúnī ni, de viī ndasí cuñáhnú nī
inī ñayīví jéé. De quīvī ñúcuán de ndámáá nú jā ní
jēcuniquīn nū nduhū, suni cundeē nū nūū ūxī ūū
mesa nūū tatúnī nū. De sāhá ndāā nū tiñu ndihúxī
ūū tatā nchivī Israel.

29 De ndācá nchivī jā ní sndóo vehe, á ñanī, á
cuāha, á tatá, á naná, á ñasíhí, á sēhe, á ñuhun, sīquī
jā cuniquīn ji nduhū, de nanihīn ji iin ciento cā
jā súcuán. De suni nīhīn táhvī ji cutecū ji níí cání
andiví.

30 Sochi cuāhā nchivī jā cúu ji nūū mitan, nduu
ji jā sándīhí. De nchivī jā sándīhí, nduu ji nūū.

20
Tūhun yátá sīquī ndá tēe sátíñú

1 De suha cúu jā tátúnī Yāā ndéē andiví nūū
nchivī: Cúu tá cúu iin tēe xíñúhun. De iin stēēn nī
nquee dē, ndúcú dē ndámozo jā nastútú uva dē.

2Denī nsāhándāādē jíínndámozo jā chunáádē
iin denario jā quīvī. De nī ntají dē ndá tēe ñúcuán
cuāhān jā nastútú uva dē.

3Ñúcuán de nī nquee tucu dē tá cahīīn. De nī jinī
dē nūū sava cā tēe jā íñí súcuán-ni nūū yáhvi.

4 De nī ncāhān dē jíín: Ndá ndóhó, suni quīhīn
nū nastútú nú uva ni, de chunáá vāha nī yāhvi nú,
ncachī dē. De cuāhān ndá tēe ñúcuán.

5De nī nquee tucu dē tá cahūxī ūū jíín tá cahūnī,
de suni súcuán nī nīhīn tucu dēmozo.

6De jā cuácuu cahūhūn nī nquee tucu dē. De nī
nīhīn tucu dē jacū cā tēe jā íñí súcuán-ni nūū yáhvi.
De nī ncāhān dē jíín: ¿Nūcu íñí cāhá-ni ndá nú yáhá
níí nduú? ncachī dē.

7 De nī ncāhān ndá tēe ñúcuán: Sīquī jā ni iin
nduú ní ncána sāán jā satíñú sá. De nī ncāhān dē
jíín: Túsaá de suni quīhīn ndá nú nastútú nú uva
ni, de chunáá vāha nī yāhvi nú, ncachī dē.

8 De tá nī ñini, de tēe xíñúhun nī ncāhān dē jíín
tēe cúñáhnú nūū mozo dē: Cana ndá tēe sátíñú

de chunáá nú yāhvi dē, de xihna cā ndá tēe jā ní
nquīvi jā sándīhí,de sádendá tēe jā ní nquīvixihna
ñúhún, ncachī dē.

9 De nī nquenda ndá tēe jā ní nquīvi cahūhūn
jañíni. De iin denario nī nīhīn iin iin dē.

10De jā sándīhí denīnquendandá tēe jānínquīvi
xihna ñúhún. De jáni inī ndá dē jā cuāhā cā nīhīn
dē. Sochi suni iin-ni denario nī nīhīn iin iin dē.

11De tá nī nīhīn dē, de nī nquijéhé ndá dē cáhān
sōó dē jíín tēe xíñúhun, cáchī dē:

12Ndá sāán níí nduú nī nsatíñú sá, de nī ndoho
sá jā ihní. De ndá tēe yáhá jā ní nquīvi jā sándīhí,
chi iin-ni hora nī nsatíñú dē. De inuú nī nchiyāhvi
ní ndá sāán jíín dē, ncachī dē.

13 De tēe xíñúhun nī ncāhān jíín iin dē: Amigo,
nsūú jā sáhá nāvāha nī ndóhó. ¿A nduú ní nsáhá
ndāā ō jā iin denario quiyāhvi nú, á naá cúu?

14 Túsaá de quehen yāhvi nú de quīnohōn nū.
Chi cúnī ni jā tēe jā ní nquīvi jā sándīhí yáhá, inuú
chunáá nī nūū dē jíín ndámáá nú.

15 ¿De á nduú cúu sāhá nī nāsa cúnī ni jíín xūhún
maá nī? ¿De á cúcuásún inī nū jā ní nchunáá vāha
nī nūū ndá dē sīquī jā vāha inī ni? ncachī dē.

16 De tá cúu nūū ní nsāhá tēe xíñúhun, suni
súcuán sáhá Yāā Dios. Chi nchivī jā cúu sándīhí,
nduu ji nūū. De nchivī jā cúu nūū, nduu ji jā
sándīhí. Chi cuāhā nchivī cána yā jā candíja ji yā.
Sochi jacū ji-ni cándíja, de suu ji cúu jā nácāji yā,
ncachī yā.

Jā ní ncāhān tucu Jesús jā cuū yā
(Mr. 10.32‑34; Lc. 18.31‑34)

17Ñúcuán de tá nī nquehen Jesús ichi cuāhān yā
Jerusalén,denīncanasíínyāndihúxī ūū tēe scuáha
jíín yā. De nī ncāhān yā jíín dē:

18 Cunini ndá nú, chi mitan de ja cuāhān ō
Jerusalén, de ñúcuán nastúu nchivī nduhū, Yāā nī
nduu tēe, nūū ndá sūtū cúñáhnú jíín nūū ndá tēe
stéhēn ley janahán. Denendandádē sīquī ni jā cuū
ni.

19De nasiáha ndá dē nduhū nūū ndá tēe nación
Roma jā tátúnī jā ndéē Jerusalén. De ndá tēe
ñúcuán sāhá catá dē nūū ni. De cani dē nduhū,
de sá de cahnī dē nduhū yīcā cruz. Sochi nūū únī
quīvī de natecū ni, ncachī yā.

Jā ní jīcān naná Jacobo jíín Juan iin favor nūū yā
(Mr. 10.35‑45)

20Ñúcuán de nī nquenda ñasíhí Zebedeo nūū yā
jíín sēheña Jacobo jíín Juan. Denī jēcuīñī jītí ñanūū
yā, jícān ña iin favor nūū yā.

21 De nī jīcā tūhún yā ña: ¿Nā tiñu vāji ní? De
nī ncāhān ña: Cuāha ní tūhun jā quīvī tatúnī ní de
cundeē ndúū sēhe sá yáhá xiín ní, iin ji lado cuáhá
ní, de incā ji lado sátín ní, ncachī ña.

22Ñúcuándenīncāhān Jesús jíín Jacobo jíín Juan:
Nduú jínī ndúū nū nā cuá cúu jā jícān nū. ¿A cuu
cundoho nú tūndóhó tá cúu nūū quiji sīquī ni? ¿De
áquendanúcundohoxēēnnū tá cúunūūcundoho
nī? ncachī yā. De nī ncāhān ndúū dē: Cuu sāhá sá.

23 De nī ncāhān yā jíín dē: Jāndáā cúu jā ndoho
nú tūndóhó tá cúunūūquiji sīquī ni, de ndoho xēēn
nū tá cúunūū cundohonī. Sochi jā cundeēnū lado
cuáhánī jíín lado sátínnī,nsūúnduhū cúu jā cuāha

tūhun. Chi ja íyó tūha jā cuundá tēe jā ní nacājiTatá
nī, de tēe ñúcuán nīhīn, ncachī yā.

24Dendihúxī cā tēe scuáha jíínyā,nī jini dē tūhun
yáhá,denīnquītī inīdēnī jinīdēndúūñanī ñúcuán.

25De Jesús nī ncana yā ndá dē, de nī ncāhān yā
jíín dē: Jínī ndá nú nāsa sáhá ndá tēe jā cúñáhnú
nūū nchivī ndá nación. Chi ndácu nīhin dē nūū ji,
de maá dē cáchī nāsa coo.

26Sochi ndámáá nú, chimā sāhá nú súcuán. Chi
tú ní iin nú cúnī nū cuñáhnú nú, de nduú chi sa
sāhá númaá nú tēe jā cuetíñú ndá táhán nú.

27De tú ní iin nú cúnī jā cuu nú nūū, sa sāhá nú
maá númozo nūū táhán nú.

28 Chi suni súcuán sáhá maá nī, Yāā nī nduu tēe,
chi nsūú jā váji nī jā cuetíñú nī nchivī, chi sa vāji
nī jā cuetíñú nchivī nduhū. De cuāha nī maá nī jā
cuū ni tácua scácu nī cuāhā nchivī, ncachī yā.

Jā ní nasāhá vāha yā ūū tēe cuáá
(Mr. 10.46‑52; Lc. 18.35‑43)

29Ñúcuán de nī nquee yā jíín ndá dē ñuū Jericó.
De cuāhā ndasí nchivī nī niquīn ji yā.

30 De yuhú íchí ndéē ūū tēe cuáá. De nī jini dē
tūhun jā yáha Jesús cuāhān yā,denī ncana jeendúū
dē: Señor, maá ní jā cúu tatā rey David, cundáhví
inī ní sāán, ncachī dē.

31 De ndá nchivī nī ncāhān ji nūū dē jā ná cásī
ndúū dē yuhú dē. Sochi víhí cā nī ncana jee dē:
Señor,maání jā cúuní tatā reyDavid, cundáhví inī
ní sāán viī, ncachī dē.

32De nī jencuiñī Jesús, de nī ncana yā ndúū tēe
cuáá ñúcuán, de nī jīcā tūhún yā dē: ¿Nā cuá cúnī
ndúū nū jā sāhá nī ndóhó?

33 De nī ncāhān ndúū dē jíín yā: Jā ná ndúnijīn
tīnūú sá cúnī sá, Señor, ncachī dē.

34De nī ncundáhví inī yā dē, de nī ntee yā ndahá
yā tīnūú dē. De nī ndunijīn-ni tīnūú dē. De nī
jēcuniquīn ndúū dē yā cuāhān dē jíín yā.

21
Jā ní nquīvi Jesús Jerusalén
(Mr. 11.1‑11; Lc. 19.28‑40; Jn. 12.12‑19)

1 De tá nī ncuñatin yā ciudad Jerusalén, de nī
nquenda yā jíín ndá tēe scuáha jíín yā ñuū Betfagé
jā cáá jēhē yucuOlivos. Denī ntají yāūū tēe scuáha
jíín yā jā quíhīn dē.

2De nī ncāhān yā jíín dē: Cuáhán ñuū lulí jā cáá
ichi núū. Deñúcuánnīhīnnū iin burra, núhnī tī jíín
iin burro lúlí. De nandají nú ndúū tī, de quiji nú
jíín tī.

3 De tú ní iin cāhān jíín nú, de cachī nū jā maá
Jētohō ō jíni ñúhún yā tī. Ñúcuán de siáā ji tī-ni quiji
nú jíín tī, ncachī yā.

4De súcuán nī ncuu ndācá tiñu yáhá tácua quee
ndaā tūhun jā ní ncāhān tēe nī nacani tūhun Yāā
Dios jondē janahán, yósō nūū tutū:
5Cachī nū nūū nchivī Jerusalén jā cúu ñuū Sión:
Yáhá cūndēhé nú jā váji Rey nū.
Nduú sáhá ñáhnú yāmaá yā, chi burra-ni yósō yā,
jíín burro lúlí, sēhe quiti jíso.
Cáchī tutū.

6Ñúcuán de cuāhān ndúū tēe scuáha, de nī nsāhá
dē tá cúu nūū ní ndacu Jesús nūū dē.

7De ndéca dē burra jíín sēhe tī, nī nenda dē nūū
yā. De nī nchisó ndá dē sōō dē sīquī tī, de nī jēcōsō
yā tī.

8De íyó cuāhā nchivī, de nī scáā ji sōō ji inī ichi.
De sava cā ji nī jāhnū ndahá ñūū, de nī jaquīn ji inī
ichi.

9De ndá nchivī jā cuáhān ichi núū yā jíín nchivī
cuáhān ichi chátā yā, cána jee ji: Cúñáhnú ndasí
Yāā cúu tatā reyDavid. De vāhandasí Yāā cúu yā jā
váji yā jíín tiñumaá Jētohō ō Yāā Dios. De viī ndasí
cúñáhnúmaá Yāā Dios, ncachī ji.

10De tá nī nquīvi Jesús Jerusalén, dendihi nchivī
nī ncuvaā ji, de cuāhā ji nī jīcā tūhún táhán ji: ¿Nā
tēe cúu tēe yáhá? ncachī ji.

11 De nī ncāhān ndá nchivī jā váji jíín yā: Yāhá
cúu Jesús jā nácani tūhunYāāDios, jā váji jondēñuū
Nazaret ndáñúū Galilea, ncachī ji.

Jā ní ntavā yā nchivī inī templo
(Mr. 11.15‑19; Lc. 19.45‑48; Jn. 2.13‑22)

12 Ñúcuán de nī nquīvi Jesús inī patio templo
cāhnú Yāā Dios. De nī ntavā yā ndá nchivī jā jéen
quiti de náxīcó nūū nchivī jā sōcō ji. De nī scócáva
yā mesa ndá nchivī jā sáma xūhún, jíín silla ndá
nchivī jā xícó paloma.

13Denīncāhānyā jíín ji: Yósōnūū tutū īī jā cáhān
Yāā Dios: Vehe nī chi vehe nūū jícān táhvī cúu,
cáchī Yāā Dios. Sochi ndá ndóhó, chi modo yavī
cava jācuīhná nī nasāhá nú, ncachī yā.

14Ñúcuán de sava nchivī cuāá jíín nchivī cojo nī
nquenda ji nūū yā inī templo. De nī nasāhá vāha
yā ji.

15 De ndá sūtū cúñáhnú jíín ndá tēe stéhēn ley
janahán, nī jinī dē ndācá tiñu ñáhnú jā sáhá yā,
de nī jini dē jā cána jee ndá sūchí lúlí inī templo:
Cúñáhnú ndasí Yāā cúu tatā rey David, cáchī ji. De
nī nquītī inī ndá dē.

16 De nī ncāhān dē jíín yā: ¿A nduú jíni nú jā
súcuán cáhān ndá sūchí yáhá? ncachī dē. De nī
ncāhān Jesús jíín dē: Jíni nī. ¿De á ncháha ca cahvi
ndá nú jā yósō nūū tutū īī jā suha cáhān iin tēe jíín
Yāā Dios?
Sāhá ní jā ndá sūchí lúlí jíín sūchí jáxīn,
vāha ndasí cāhān ji jā Yāā cúñáhnú cúu Cristo.
Cáchī.

17De nī sndóo yā dē. De nī nquee yā Jerusalén,
de cuāhān yā ñuū Betania. De ñúcuán nī ndōo yā
jacuáā ñúcuán.

Jā ní ncāhān yā nūū ñutun higo
(Mr. 11.12‑14, 20‑26)

18 De jānehēn quīvī téēn cuānohōn yā Jerusalén,
de cócon yā.

19De nī jinī yā iin ñutun higo jā íñí yuhú íchí. De
nī jēhēn yā jēhē. De nduú nā higo ní níhīn yā, chi
maá yūcū-ni cúu. De nī ncāhān yā jíín: Mitan de
mā cūún cuitī cā jāvíxī xīnī nū, ncachī yā. De nī
nchīchī-ni ñutun higo ñúcuán.

20Dendá tēe scuáha jíín yā,nī nsāhvi inī dēnī jinī
dē. Denī jīcā tūhúndēyā: ¿Nāsanīnsāhání jāñamā
nī nchīchī ñutun higo? ncachī dē.

21De nī ncāhān yā jíín dē: Ndāā cáhān ni jíín ndá
nú, tú candíja nú de mā cāní síquí inī nū, de cuu
sāhánú tiñuñáhnú tá cúunūūnínsāhánī jíínñutun
higo. De jondē tiñuñáhnúcācuusāhánú, chi jondē

cuu cāhān nū jā cujiyo yucu yáhá quīhīn nūū mar,
de sāhá tá cáchī nū.

22De ndācá jā jícān táhvī ndá nú, de tú cándíjanú
jā nīhīn nū, de nīhīn nū, ncachī yā.

Sīquī jā ndíso tíñú Jesús
(Mr. 11.27‑33; Lc. 20.1‑8)

23 De nī nquīvi tucu yā inī templo cāhnú. De
juni stéhēn yā tūhun, de ndá sūtū cúñáhnú jíín
ndá tēe ñáhnú jā ndácu tiñu nūū nchivī hebreo, nī
nquenda dē nūū yā. De nī jīcā tūhún dē yā: ¿Ní
jondē nī nīhīn tīñú nú jā sáhá nú tiñu yáhá? ¿De ní
iin nī ntee tiñu ndóhó jā sáhá nú súcuán? ncachī
ndá dē.

24Denīncāhān Jesús: Saá-ninduhū suni cātūhún
nī ndá nú iin tūhun, de tú cuu scócóonú, ñúcuán de
cachī ni nūū nū ní jondē nī nīhīn tīñú nī jā sáhá nī
tiñu yáhá.

25 ¿Ní iin nī ntee tiñu sīquī Juan jā ní scuénduté
dē? ¿A Yāā Dios á ndá tēe? ncachī yā. Ñúcuán de nī
natúhúnndámáádē: Tú cachī ō jā YāāDios nī ntee
tiñuñúcuán sīquī Juan, de cāhāndē jíín ó: ¿Túsaá de
nūcu nduú ní ncándíja ndá nú jā ní ncāhān dē?

26De tú cāhān ō jā nchivī nī ntee tiñu sīquī dē, de
yúhúónchivī, chi ndiviī ji cándíja ji jā tēenī nacani
tūhun Yāā Dios nī ncuu ndija Juan, ncachī ndá dē.

27 De nī ncāhān dē jíín Jesús: Nduú jínī ndá nī,
ncachīdē. Ñúcuándenīncāhānyā jííndē: Desaá-ni
nduhū, suni mā cāchí nī nūū nū ní iin nī ntee tiñu
sīquī ni jā sáhá nī tiñu yáhá, ncachī yā.

Tūhun yátá sīquī ūū sēhe yií
28De nī ncāhān cā yā jíín ndá dē: Cunini ndá nú

tūhun yátá yáhá: Iin tēe nī īyo ūū sēhe yií dē. De

nī ncāhān dē jíín iin ji: Séhē, cuáhán satíñú nú chi
nastútú nú uva ni mitan, ncachī dē.

29De nī ncāhān ji: Mā quíhīn sá, ncachī ji. De nī
ncunúú, de nī nacani inī ji, de cuāhān ji nūū tiñu
ñúcuán.

30De tēe ñúcuán nī jēhēn dē nūū incā sēhe dē, de
suni súcuán nī ncāhān dē jíín ji. De nī ncāhān ji:
Ajan táā, de quīhīn sá túsaá, ncachī ji. Sochi nduú
ní jéhēn ji.

31 ¿De nāsa jáni inī ndá nú? Jā ndúū ji, ¿ní iin ji nī
squíncuu tiñu cúnī tatá ji? ncachī yā. De nī ncāhān
ndá dē: Sūchí jā ní ncāhān dē jíín xihna cā, ncachī
dē. Denīncāhān Jesús jííndē: Saá,dendāācáhānni
jíín nú jā ndá tēe stútú xūhún renta jíín ndá ñahan
ndiī, ñamā nácani inī ji jā sndóo ji cuāchi ji de quīvi
ji ndahá Yāā Dios jā tatúnī yā nūū ji, de ndá máá
nú chi mā quívi nú.

32 Chi nī nquiji Juan, nī stéhēn dē nāsa squíncuu
nú tūhun ndāā, de nduú ní ncándíja ndá nú tūhun
jā ní ncāhān dē. De sa ndá tēe stútú xūhún renta
jíínndáñahanndiī,nī ncandíja ji tūhun jā ní ncāhān
dē. De ndámáá nú, vísō nī jinī nū jā ní ncandíja ji,
sochi nduú ní nácani cuitī inī nū jā candíja nú.

Tūhun yátá sīquī ndá tēe nēhén jā sátíñú nūū yūcū
uva

(Mr. 12.1‑12; Lc. 20.9‑19)
33 Cunini ndá nú incā tūhun yátá: Nī īyo iin tēe

xíñúhun. De nī nchuhun dē cuāhā yūcū uva. De nī
jasī dē corral, de nī nsāhá dē iin nūū cāxīn dē uva.
De nī nsāhá dē iin vehe súcún tácua cuu coto dē níí
cáhnú. De nī sndóo dē nūū sava tēe jā satíñú nūū,
de cuu sava dē ndīhā jíín. De nī nquehen dē ichi
cuāhān jīcá dē.

34De maá tiempo jā ndutútú uva, de nī ntají dē
jacū mozo cuāquēhen sava ndīhā uva nūū ndá tēe
sátíñú.

35De ndá tēe ñúcuán nī ntiin dē mozo. De iin ji
nī ncani ndá dē, de incā ji nī jahnī dē, de incā ji nī
ncani dē yūū xīnī.

36De tēe xíí uva nī ntají tucu dē cuāhā cā mozo
cuāhān nsūú cā jā xíhna ñúhún. De suni súcuán nī
nsāhá ndá tēe ñúcuán jíín ndihi mozo ñúcuán.

37De jā sándīhí da, de nī ntají dē sēhe dē cuāhān.
Chi jáni inī dē jā cuetáhví ndá tēe ñúcuán sēhe dē.

38 Sochi ndá tēe sátíñú, tá nī jinī dē nūū sēhe tēe
xíí uva, de nī ncāhān ndá máá: Tēe xíí táhvī cúu
yáhá. Ná cáhnī ō ji, de ndōo tāhvī ji cuu ó, ncachī.

39Denīntiinndádē ji, denī ntavādē ji incā lado,
de nī jahnī dē ji, ncachī yā.

40 Ñúcuán de nī jīcā tūhún yā dē: Túsaá de tá
quenda tēe xíí uva, ¿de nāsa sāhá dē jíín ndá tēe
sátíñú? ncachī yā.

41De nī ncāhān ndá dē jíín yā: Mā cúndáhví cuitī
inī dē ndá tēe jā ní nsāhá tiñu néhén ñúcuán, chi
cahnī dē. De cuāha dē ñuhun cáá uva nūū sava cā
tēe jā satíñú nūū, cuu sava dē ndīhā jíín. De quīvī
ndutútú ndīhā, de ndá tēe ñúcuán nacuāha dē sava
ndīhā nūū tēe xíí uva, ncachī dē.

42 De nī ncāhān Jesús jíín dē: ¿De á ncháha ca
cahvi ndá nú tūhun yáhá jā yósō nūū tutū īī, jā
nduhū cúu tá cúu iin yūū? Chi cáchī tutū:
Yūū jā ní squéne yichī ndá tēe jā sáhá vehe,
maá yūū yáhá nduu jā quituu squínā vehe.
Maá Jētohō ō Yāā Dios nī nsāhá yā súcuán,
de sáhvi inī ō jínī ō tiñu yáhá.
Cáchī tutū.

43 Túsaá de cáhān ni jíín ndá nú jā cujiyo-ni jā
tátúnī YāāDiosnūūndánú,denacuāhayā tiñunūū
incā nchivī jā squíncuu vāha ji tiñu ndácu yā tá cúu
nūū cúnī yā.

44 De nchivī jāá nduú cándíja, ndoho ji tá cúu
nūū ndóho nchivī jā jícó cáva sīquī yūū de táhnū
ji. De quīvī jā sāhá ndāā Yāā Dios cuāchi, de nchivī
jāá nduú ní ncándíja, cundoho ji tá cúu nūū ndóho
nchivī jā níncava iin yūū sīquī ji de cúndihī ji sáhá,
ncachī yā.

45Dendá sūtūcúñáhnú jíínndá tēegrupo fariseo
nī jini dē ndá tūhun yátá jā ní ncāhān yā. De nī
jīcūhun inī dē jā sīquī ndá máá dē cúu jā ní ncāhān
yā tūhun yátá sīquī ndá tēe sátíñú nūū uva jíín tēe
sáhá vehe.

46De nī nducú ndá dē modo jā tiin dē yā. Sochi
yúhú dē jā quītī inī nchivī, chi jáni inī ndá ji jā tēe
nácani tūhun Yāā Dios cúu yā.

22
Tūhun yátá sīquī vico tándāhá

1Ñúcuán de nī ncāhān tucu Jesús incā tūhun yátá
jíín ndá dē:

2Súcuán cúu jā tátúnī Yāā andiví nūūnchivī: Cúu
tá cúu iin rey jā sāhá dē iin vico jā tandāhá sēhe yií
dē.

3 De nī ntají dē ndá mozo dē cuācāna nchivī jā
ní ncāhān dē jíín. De ndá máá ji nduú ní ncúnī ji
quīhīn ji.

4De nī ntají tucu dē jacū cā mozo, de nī ncachī
dē: Cāhān jíín nchivī jā ní ncana nī, ja íyó tūha
ndeyu. Chi ja nī jahnī ni stīquī ni jíín ndá cā quiti



SANMATEO 22:5 xciii SANMATEO 22:13

jā ní nduu, de ndihi ja íyó tūha. Nehēn ndá nú vico
tándāhá. Cachī nū, ncachī dē.

5 De ndá nchivī jā ní ncana dē nduú ní nsáhá
ji cuenta. Chi iin ji cuāhān nūū itū ji, de incā ji
cuāhān nūū tiñu sáhá ji.

6 De sava cā ji nī ntiin ji ndá mozo rey, de nī
nsāhá sácá ji nūū, de nī jahnī ji.

7Ñúcuán de nī nquītī ndasí inī rey. De nī ntají dē
ndá soldado dē nī jēhēn dē, nī jahnī dē ndá nchivī
jā ní jahnī ndándīyiñúcuán,denīnteñuhūndēñuū
ji.

8Ñúcuán de nī ncāhān rey jíín sava cā mozo dē:
Ndihi ja íyó tūha jā coo vico tándāhá. Sochi nchivī
jā ní ncana nī, nsūú nchivī vāha cúu ji jā quiji ji
vico.

9Túsaá de cuáhánndánúndācá ichi cáhnú cā, de
cana nú nāsaa nchivī nīhīn nū, ná quíji ndá ji vico
tándāhá. Ncachī dē.

10De nī nquee ndá mozo cuāhān ndācá ichi. De
nī nastútúdēndihi nchivī jā ní nīhīndē, cúunchivī
nēhén, cúu nchivī vāha. De súcuán nī nchitú nchivī
inī vehe nūū íyó vico tándāhá.

11Denī nquīvi rey inī vehe jā cāhāndē jíínnchivī
jā ní ncutútú. De nī jinī dē nūū iin tēe jāá nduú
ñúhún sahma jā ní jēhe dē cuhun nchivī jā quiji
vico tándāhá.

12De nī ncāhān dē jíín tēe ñúcuán: Amigo, ¿nāsa
nī nquīvi nú yáhá jāá nduú ñúhún nú sahma vico
tándāhá? ncachī dē. De tēe ñúcuán nduú ní ncáhān
cuitī dē.

13Ñúcuán de nī ncāhān rey jíín ndá tēe jícó ndíso
cōhō: Tiinndánúdē, cuhnīnūndahádē jēhēdē,de
tavānūdēnáquíhīndēnūūneē tāvēhé. Deñúcuán

cuacudēdenacayīhí dē ñii yúhúdē jā ndohondasí
dē. Ncachī rey.

14Chi cána Yāā Dios cuāhā nchivī jā ná cándíja ji.
Sochi jacū ji-ni cándíja, de suu ji nácāji yā, ncachī
Jesús.

Sīquī xūhún renta
(Mr. 12.13‑17; Lc. 20.20‑26)

15 Ñúcuán de cuāhān ndá tēe fariseo, de nī
natúhúndē túnāsa sāhádē tácua cāhān yā iin tūhun
jā nīhīn dē cuāchi sīquī yā.

16 De nī ntají dē jacū tēe scuáha jíín maá dē jíín
tēe grupoHerodes cuāhān dē. Denī ncāhānndá dē
jíín yā: Maestro, jínī ndá sá jā tēe cáhān ndāā cúu
ní, de stéhēn ndāā ní nāsa squíncuu nchivī nūū Yāā
Dios. De nduú yúhú ní jā cāhān ni iin nchivī sīquī
ní, chi nduú sáhá ní cuenta nāsa cúu iin iin ji, chi
inuú-ni sáhá ní jíín ndá ji.

17Túsaá de cāhānní nāsa jáni inī ní: ¿A íyó vāha jā
chunáá ó renta nūū rey naciónRoma jā tíinnación
maá ó, á nduú? ncachī dē.

18De nī jinī Jesús jā ndúcú ndá dē iin cuāchi sīquī
yā. De nī ncāhān yā jíín dē: Vāchi tēe stáhví-ni cúu
ndá nú. ¿Nājēhē cúu jā jíto túnī nū nduhū?

19 Stéhēn xūhún jā jécunáá renta ná cúndēhé nī,
ncachī yā. De nī stéhēn ndá dē iin denario nūū yā.

20De nī ndēhé yā, de nū jīcā tūhún yā dē: ¿Nā tēe
cúu jā ndéē nūū xūhún yáhá, de nā síví cúu jā ndéē
yáhá?

21 De nī ncāhān ndá dē jíín yā: Rey ñúcuán cúu.
Ñúcuán de nī ncāhān yā jíín ndá dē: Túsaá de
nacuāha nú nūū rey ñúcuán jā cúu cuenta dē, de



SANMATEO 22:22 xcv SANMATEO 22:29

nacuāhanúnūū YāāDios ndācá jā cúu cuentamaá
yā, ncachī yā.

22De tánī jini ndádē jāndíchí nī ncāhānyā tūhun
yáhá, de nī nsāhvi inī dē, de nī sndóo dē yā, de
cuāhān dē.

Jā ní jīcā tūhún ndá dē sīquī jā natecū ndīyi
(Mr. 12.18‑27; Lc. 20.27‑40)

23 De suni quīvī ñúcuán nī nquenda jacū tēe
grupo saduceo nūū yā. De ndá tēe ñúcuán cáchī dē
jāá nduú nátecū cuitī ndīyi. De nī ncāhān dē jíín yā
sīquī iin tūhun:

24Maestro, de Moisés nī ncāhān dē jā tú iin tēe
cuū dē, de ndōo ñasíhí dē, de tú nduú ní íyo sēhe dē
jíín ña, túsaá de cánuú jā ñanī dē nacueca ñasíhí dē,
de sēhe dē jā coo jíín ña, nūcuīñī ji nūū ndīyi ñanī
dē. Cáchī tutū.

25Deñuū sá nī īyo ūjā ñanī. De tēe xíhnañúhúnnī
jeca dē iin ñahan. Denī jīhī dē. De sīquī jāá nduúnā
sēhe dē ní íyo, de nī ndōo ñasíhí dē nūū ñanī dē.

26De tēe ūū suni nī jīhī dē, de nduú nā sēhe dē ní
íyo tucu. De saá-ni tēe ūnī, jondē jíín ndihújā dē.

27 De tá nī ndihi dē nī jīhī, de suni nī jīhī ñahan
ñúcuán.

28 Túsaá de quīvī natecū ndīyi, ¿ní iin dē cuu ña
ñasíhí dē? Chi ndihújā dē nī ndeē jíín ña, ncachī
ndá dē jíín yā.

29 Ñúcuán de nī ncāhān yā jíín dē: Ndasí stíví
ndá nú tūhun sīquī jāá nduú jícūhun inī nū jā cáhān
tutū īī, de ni nduú jínī nū jā íyó poder Yāā Dios jā
nastécū yā ndīyi.

30 Chi quīvī jā natecū ndá ndīyi, de nduú cā nā
tūhun quetáhán tēe jíín ñahan coo. Chi coo ndá ji tá
cúu ndá ángel Yāā Dios andiví.

31De sīquī jā natecū ndīyi, ¿á nduú ní ncáhvi ndá
nú tutū nāsa cáhān Yāā Dios jíín nú?

32 Maá nī cúu Yāā Dios Abraham jíín Isaac jíín
Jacob, cáchī yā. Chi vísō ja nī jīhī ndá dē, sochi técū
dē nūū íyó maá yā, chi cúu yā Yāā jā sáhá jā técū
nchivī níí cání, ncachī yā.

33 De ndá nchivī nī nsāhvi inī ji níni ji tūhun
stéhēn yā.

Tūhun cánuú ndasí cā jā ní ndacu Yāā Dios
(Mr. 12.28‑34)

34Ñúcuán de ndá tēe grupo fariseo nī jinī dē jā
ní jasī ndá tēe saduceo yuhú dē nī nsāhá yā. De nī
ndutútú ndá dē nūū yā.

35De iin dē jā cúu tēe stéhēn ley janahán nī jīcā
tūhún dē yā, chi coto túnī dē yā cúnī dē:

36 Maestro, ¿ní iin cúu tūhun jā ndácu tiñu jā
cánuú ndasí cā nūū tutū ley? ncachī dē.

37De nī ncāhān Jesús jíín dē: Coo manī ndasí nú
jíín maá Jētohō nū Yāā Dios, jondē jíín inī jíín ánō
nū, jíín níí jāá ntúnī nū, cáchī tutū.

38 Yáhá cúu tūhun ndácu yā jā cúñáhnú cā de
cánuú ndasí cā.

39De tūhun ūū jā ní ndacu yā, suni súcuán cáhān:
Cundáhví inī nū táhán nú tá cúu nūū cúndáhví inī
nūmaá nú.

40De chījin ndúū tūhun yáhá nī nquee ndihi ley
jā ní ntee Moisés, jíín ndihi jā ní stéhēn ndá tēe nī
nacani tūhun Yāā Dios, ncachī yā.

Sīquī jā cúu Cristo tatā David
(Mr. 12.35‑37; Lc. 20.41‑44)

41De juni íyó tútú cā ndá tēe fariseo ñúcuán, de
Jesús nī jīcā tūhún yā dē:

42 ¿Nāsa jáni inī ndá nú sīquī Cristo? ¿Nā nūū tatā
quiji yā, cáchī tutū? ncachī yā. De nī ncāhān ndá
dē: Nūū tatā David, ncachī dē.

43De nī ncāhān yā jíín dē: ¿Túsaá de nāsa cúu jā
David nī ncāhān dē Jētohō dē yā, nī nsāhá Espíritu
Santo jondē janahán? Chi nī ncāhān dē:
44Maá Jētohō ō YāāDios nī ncāhān yā jíín Jētohō ni,

Yāā jā quiji:
Cundeē nū lado cuáhá nī nūū cuñáhnú nú,
de ná sáhá nī jā candeē nū poder ndācá jā jínī ūhvī

ndóhó.
Ncachī Yāā Dios. Ncachī David.

45 Túsaá de vísō chījin tatā David cacu Cristo, de
nī ncāhān dē Jētohō dē yā, chi jondē nūū Yāā Dios
vāji yā, ncachī yā.

46De ni iin dē nduú ní ncúu scócóo dē tūhun nūū
yā. De jondē quīvī ñúcuán de nduú cā ní ncúndéé
inī ni iin dē jā cātūhún dē yā.

23
Jā ní ncāhān yā jā íyó cuāchi ndá dē
(Mr. 12.38‑40; Lc. 11.37‑54; 20.45‑47)

1 Ñúcuán de nī ncāhān Jesús jíín ndá nchivī jíín
ndá tēe scuáha jíín yā:

2 Ndá tēe stéhēn ley janahán jíín ndá tēe grupo
fariseo, jáni inī dē jā ndíso tíñú dē jā stéhēn dē ley
jā ní jēhe yā nūūMoisés.

3 Túsaá de cuetáhví nú dē squíncuu nú ndācá jā
ndácudēnūūnū. Sochimāsāhánú tácúunūūsáhá

ndá máá dē. Chi cáhān dē-ni, sochi nduú squíncuu
dē.

4 Chi suni stéhēn ndá dē ndācá ley jā ní ntavā
maá dē jā víjín sáhá, de tée dē sīquī nchivī, de nduú
cúndeé ji squíncuu ji. Sochi ndá máá dē chi ni iin
xīnī ndāhá dē nduú scándā dē jā squíncuu dē.

5 De maá-ni sīquī jā ná cuétúhún nchivī dē cúu
ndihi jā sáhá dē. Chi jétahān inī ndá dē cuhnī dē
cuāhā tūhun tutū īī teēn dē jíín ndahá dē. De suni
sáhá cání cā dē yūhvā yuhú sáhmá dē jā stéhēn jā
cúñáhnú cā dē nsūú cā incā nchivī.

6 De jétahān inī ndá dē cundeē dē nūū silla
yíñúhún cā nūū yájī nchivī vico, jíín silla yíñúhún
cā inī vehe īī sinagoga.

7De suni jétahān inī dē jā cáhān yíñúhún nchivī
dē nūū yáhvi, jíín jā cáhān ji maestro jíín dē.

8 Sochi ndámáá nú,mā cuáha nú tūhun jā cāhān
nchivī maestro jíín nú. Chi inuú cúu ndihi nú jā
cúu nú hermano, de íyó iin-ni Maestro nū jā cúu
nduhū, Cristo.

9 De mā chíñúhún nú ni iin tēe ñayīví yáhá jā
cāhān nū padre jíín dē. Chi íyó mátúhún-ni Padre
ndá nú, Yāā ndéē andiví.

10 De suni mā cuáha ndá nú tūhun jā cāhān ji
jētohō ji ndóhó. Chi íyó iin-ni Jētohō nū, de suu cúu
nduhū, Cristo.

11 De tēe jā íyó māhñú ndá nú jā chíndeé nūū
táhán, suu dē cúu jā cúñáhnú cā.

12Chi tēe jā sáhá ñáhnúmaá, sa nuu dē. De tēe jā
sáhá núumaá, sa nduñáhnú dē.

13 Nācā xēēn cundoho ndá nú tēe stéhēn ley
janahán, jíínndánú tēe fariseo, chi tēe stáhví-ni cúu
nú. Chi jásī nū jā quīvi nchivī ndahá Yāā andiví jā

tatúnī yā nūū ji. Chi nduú quívi ndámáá nú, de ni
nduú jéhe nú tūhun jā quīvi nchivī jā ndúcú quīvi.

14 Nācā xēēn cundoho ndá nú tēe stéhēn ley
janahán, jíín ndá nú tēe fariseo, chi tēe stáhví-ni
cúunú. Chi cándeēnūvehendáñahannīnquendōo
ndáhví. Ñúcuán de náhán jícān táhvī nū tácua cani
inī nchivī jāánduúnā cuāchinú. Jā ñúcuánxēēn cā
cundoho nú castigo.

15 Nācā xēēn cundoho ndá nú tēe stéhēn ley
janahán, jíín ndá nú tēe fariseo, chi tēe stáhví-ni
cúu nú. Chi níí ñuhun yíchí jíín níí mar jíca nuu nú
ndúcú nú iin nchivī jā scándíja nú sāhān maá nú.
De tá nī ncandíja ji, de sáhá ndá nú jā víhí cā cuu
cuāchi ji jā quīhīn ji infierno nsūú cā ndámáá nú.

16Nācā xēēn cundoho ndá nú, chi cúu nú tá cúu
tēe cuáá jā stéhēn ichi nūū nchivī. Chi cáhān ndá
nú: Tú ní tēe cáhān téyíí dē jā Yāā Dios jā ndéē inī
templo ná cuáha yā castigo tú mā squíncuu dē iin
tiñu, túsaá de va nduú cánuú squíncuu dē. Sochi tú
cáhān dē jā Yāā Dios jā xíí oro jā íyó inī templo, ná
cuáha yā castigo tú mā squíncuu dē iin tiñu, túsaá
de cánuú jā squíncuu nahñí dē, cáhān ndá nú.

17 Tēe naā tēe cuáá cúu ndá nú jā stíví nú tūhun
cáhān nū. ¿Ní iin cúu jā cúñáhnú cā, á oro, á Yāā
Dios jā ndéē inī templo jā sáhá īī oro ñúcuán?

18 De suni cáhān ndá nú: Tú ní tēe cáhān téyíí
dē jā Yāā Dios jā xíí altar ná cuáha yā castigo tú
mā squíncuu dē iin tiñu, túsaá de va nduú cánuú
squíncuu dē. Sochi tú cáhān dē jā Yāā Dios jā xíí
ndatíñú jā sócō ndá nūū altar, ná cuáha yā castigo
túmā squíncuu dē iin tiñu, túsaá de cánuú squíncuu
nahñí dē, cáhān ndá nú.

19 Tēe naā tēe cuáá cúu ndá nú jā stíví nú tūhun
cáhān nū. ¿Ní iin cúu jā cúñáhnú cā, á ndatíñú jā
íñí nūū altar, á Yāā Dios jā sáhá īī ndatíñú ñúcuán?

20 Túsaá de tēe jā cáhān téyíí, tú nacunehen dē
Yāā Dios jā xíí altar, túsaá de suni nácunehen dē
jondē jíín ndatíñú jā íñí nūū altar.

21De tú iin tēenácunehendē templo jā cáhān téyíí
dē, túsaá de jondē jíín Yāā Dios jā ndéē inī templo
nácunehen dē.

22De tú iin tēe nácunehen dē andiví jā cáhān téyíí
dē, túsaá de suni nácunehen dē mesa Yāā Dios de
jondē jíínmaá Yāā Dios jā ndéē nūūmesa.

23 Nācā xēēn cundoho ndá nú tēe stéhēn ley
janahán, jíín ndá nú tēe fariseo, chi tēe stáhví-ni
cúu nú. Chi sáhá ndá nú ūxī ūxī nuhnī mīnu jíín
yūcū anís jíín yūcū comino, de sócō nū iin iin jā úxī
nūū Yāā Dios. Sochi sndóo nú tūhun cánuú ndasí
cā nūū ley, suu jā caca ndaā nū, jíín jā cundáhví inī
nū táhánnú, jíín jā candíjanú. Ndācá yáhá cánuú jā
sāhá nú nícu, de suni mā sndóo nú jā sōcō nū ndá
yūcū ñúcuán.

24 Cúu ndá nú tá cúu tēe cuáá jā stéhēn ichi nūū
nchivī. Chi squíncuu nú iin jā lūlí cā ñúcuán, de
sndóo nú jā cánuú cā. De suu cúumodo jā távā nū
iin tiucún lúlí jā ñúhún nūū ndūxi, de cócó nú iin
quiti cáhnú jā cúu camello.

25 Nācā xēēn cundoho ndá nú tēe stéhēn ley
janahán, jíínndánú tēe fariseo, chi tēe stáhví-ni cúu
nú. Chimodo jānáquetenúyātāvaso jíínyātācōhō.
Sochi ichi ínī nū chi ñúhúnmaá-ni tūhun cuíhná jíín
tūhun ndíyo inī.

26Tēe cuáá cúundánú, fariseo. Xihna cā sāhánú
jā coo ndoo inī ánō nū, de ñúcuán de suni coo ndoo
ndācá jā sáhá nú jā jínī nchivī nūū.

27 Nācā xēēn cundoho ndá nú tēe stéhēn ley
janahán, jíín ndá nú tēe fariseo, chi tēe stáhví-ni
cúu nú. Chi cúu ndá nú tá cúu namā ndīyi panteón
jā íyó yaa. Chi ichi chátā de viī cáá, sochi ichi ínī
ñúhún chitú yiqui ndíyi jíín ndācá jā tēhyú.

28De suni súcuán cúu ndámáá nú, chi ichi chátā
nū sáhá nú jā tēe ndāā cúu ndá nú nūū nchivī.
Sochi ichi ínī nū ñúhún chitú tūhun stáhví-ni jíín
tūhun nēhén.

29 Nācā xēēn cundoho ndá nú tēe stéhēn ley
janahán, jíínndánú tēe fariseo, chi tēe stáhví-ni cúu
nú. Chi sáhá ndá nú namā ndá ndīyi tatā nū, tēe
nī nacani tūhun Yāā Dios jondē janahán. De sáhá
viī ndá nú sīquī namā nūū yíyuhū ndá tēe jā ní īyo
ndāā.

30De cáhān ndá nú: Tú ní ntécū ndācá ó tiempo
jā ní ntecū ndá ndīyi tatā ō, de mā squívi nduū ō
jíín dē jā cahnī ō ndá tēe nī nacani tūhun Yāā Dios,
cáchī nū.

31 De súcuán cáhān ndāā ndá nú jā maá nú cúu
tatā ndá nchivī jā ní jahnī ndá tēe nī nacani tūhun
yā.

32 De ndācá cuāchi jā ní squíjéhé ndá ndīyi tatā
nū, suni súcuán sāhá cā ndámáá nú túsaá.

33 Va sēhe cōō cúu ndá nú, chi xēēn nū tá cúu
cōō. ¿Nāsa cācu nú jā má tánū tāhvī nū quīhīn nū
infierno?

34Túsaá de tají nī ndá tēe nacani tūhun Yāā Dios
nūū nū, jíín ndá tēe ndíchí jā stéhēn tūhun yā. De
sava dē cahnī nū, de sava dē cata caa nú yīcā cruz.

Desavacādēcaninúdē inīndācávehe īī sinagoga,
de scúnu nú dē quīhīn dē ndācá-ni ñuū.

35 De súcuán de cundeē cuāchi sīquī ndá nú jā
ní jahnī tatā nū ndācá tēe ndāā, xihna cā Abel tēe
ndāā, de sá de jondē Zacarías sēhe Berequías, tēe
jā ní jahnī ndá dē inī templo savamāhñú cuarto īī
jíín altar.

36 Jāndáā cáhān ni jíín nú jā ndācá cuāchi yáhá
cundeē sīquī nchivī jā íyómitan.

Jā ní ncucuécá inī yā nī ndēhé yā Jerusalén
(Lc. 13.34‑35)

37Ndá ndóhó nchivī Jerusalén, jáhnī nū ndá tēe
nácani tūhunYāāDios, de cáninúyūūxīnī ndá tēe jā
tájí Yāā Dios vāji nūū nū. De cuāhā vuelta nī ncuu
inīninastútúnī sēhenú, tá cúunūūsáhá iinñihín jā
nástútú tī sēhe tī chījin nījīn tī, sochi nduú ní ncúnī
ndá nú.

38Túsaádemitande sndóouunnī ndóhó jíínndá
sēhe nú.

39Chi cáhān ni jíín nú jā jondēmitan demā cūní
cuitī cā nū nūū ni, chi jondē quenda quīvī jā cāhān
ndá sēhe nú: Vāha ndasí Yāā cúu Yāā jā ní nenda
jíín tiñumaá Jētohō ō Yāā Dios, cachī ji, ncachī yā.

24
Jā ní ncachī yā jā naā templo
(Mr. 13.1‑2; Lc. 21.5‑6)

1De nī nquee Jesús inī templo cāhnú cuāhān yā.
De nī nquenda ndá tēe scuáha jíín yā, de nī ncāhān
dē jíín yā sīquī ndācá vehe jā ndéē tāhán jā cúu
templo.

2De nī ncāhān yā jíín ndá dē: Ndācá jā ndéhé nú
yáhá, ndāā cáhānni jíínnú jā quiji quīvī jāmá cósō
tāhán cā ni iin yūū, chi ndihi tānī, ncachī yā.

Nā seña coo tá cuācuñatin ndihi ñayīví
(Mr. 13.3‑23; Lc. 21.7‑24; 17.22‑25, 31, 37)

3 De cuāhān yā jíín ndá tēe scuáha jíín yā jondē
yucu Olivos, de nī jēcundeē yā ñúcuán. De nī
nquenda ndá dē nūū yā, de nī jīcā tūhún síín dē
yā: Cachī tūhun ní nūū sá, ¿nā quīvī coo ndācá jā
ní ncachī ní jā coo? ¿De nā seña coo tá ja ncuñatin
quīvī nenda ní jíín jā jīnu ñayīví? ncachī dē.

4Denī ncāhān Jesús: Cotomá stáhví ni iin dē ndá
ndóhó.

5 Chi quiji cuāhā tēe jíín síví nī jā stáhví: Maá nī
cúu Cristo, cachī dē. De súcuán de stáhví dē cuāhā
nchivī.

6De nīhīn nū tūhun jā ndācá lado íyó guerra, á ja
ñatin coo guerra. De mā cúyūhú nú, chi cánuú jā
súcuán coo, sochi ncháha ca quenda quīvī jā ndihi
ñayīví.

7 Chi nenda nación sīquī incā nación, de nenda
ñuū sīquī incā ñuū jā canāá. De coo tāmā jíín cuēhē
xēēn. De cháhá chúcuán tāan.

8 De ndācá yáhá cúu tūndóhó jā quijéhé xihna
ñúhún cā.

9 Ñúcuán de nastúu ji ndá ndóhó jā sndóho ji
ndóhó de cahnī ji. De ndihi nchivī quītī inī ji nūū
nū jā síquī nduhū.

10 De quīvī ñúcuán chi cuāhā nchivī jā cándíja,
caca yátá ji, de quītī inī ji nūū táhán ji, de nastúu
táhán ji.

11 De quenda cuāhā tēe stáhví, de cāhān dē jā
tūhunYāāDiosnácanidē,de stáhví dē cuāhānchivī.

12De jānducuahā tiñunéhén,de jāñúcuán cuāhā
ji mā cōómānī cā ji.

13 Sochi nchivī jā cuiñi nīhin jíín tūhun nī jondē
quīvī jīnu, nchivī ñúcuán chi cācu.

14 De tūhun vāha yáhá jā nāsa tátúnī Yāā Dios,
cūtē nuu níí cáhnú ñayīví, tácua cunī nchivī ndācá
nación. Ñúcuán de jīnu ñayīví.

15DeDaniel, tēenīnacani tūhunYāāDios, nī ntee
dē tūhun iin tēe nēhén jā quiji. De ndá ndóhó jā
cáhvi tutū ñúcuán, de ná jícūhun inī nū. Chi iin
quīvī de cunī nū jā sāhá nāvāha dē jā stíví dē ndācá
ndatíñú īī inī templo, de cuiñi dē inī lugar īī.

16De tá cunīndánú jā súcuán cúu,denchivīndéē
región Judea, ná cúnu ji caa ji yucu quīhīn ji.

17De nchivī ndéē yātā vēhé,mā ndívi ji inī vehe
jā tavā ji ndatíñú ji, chi cánuú jā cunu ñamā ji tácua
cācu ji.

18 De nchivī íyó nūū itū, mā nóhōn ji vehe jā
naquehen ji sahma ji.

19Dequīvī ñúcuán,nācāndáhví ndohondáñahan
ñúhún sēhe jíín jā ndéca ñiquín, chi mā cúñamā ña
cunu ña.

20Decācān táhvī nū jāmáquījí tūndóhóñúcuán jā
cunu númaá tiempo jā cúun yūhā ni quīvī nátātú.

21 Chi tá quijéhé ñúcuán de coo cuāhā tūndóhó
xéēn, jāá ncháha ca coo súcuán jondē quīvī jā ní
jēcōo ñayīví de jondē mitan. De tá yāha tūndóhó
ñúcuán de ni mā cōó cā jā súcuán.

22 De tú mā násndíyi Yāā Dios tiempo tūndóhó
ñúcuán, de ni iin nchivī mā cácu cuitī ji. De jā
síquī nchivī cándíja jā ní nacāji yā, jā ñúcuán cúu jā
nasndíyi yā quīvī.

23 Túsaá de tú iin nchivī cāhān jíín nú: Yáhá
cūndēhé nú jā ndéē Cristo, á: Ñúcuán cūndēhé nú
jā ndéē yā, cachī ji, de mā cándíja nú jā cáhān ji.

24Chi quenda ndá tēe stáhví jā cachī dē jā cúu dē
Cristo, á cachī dē jā tēe nácani tūhun Yāā Dios cúu
dē. De sāhá ndá dē tiñu ñáhnú jā sāhvi inī nchivī
cunī ji, tácua stáhví dē jondēmaánchivī jā ní nacāji
yā, de tú ná cúu sāhá dē.

25 Ja nī ncachī tūhun nī nūū ndá númitan jondē
ncháha ca coo.

26 Túsaá de tú cāhān nchivī jíín nú: Quīndēhé
nú, chi jondē nūū ñuhun tíhá ndéē yā, cachī ji, de
mā quíhīn nū cūndēhé nú. A tú cāhān ji: Nehēn
cūndēhé nú, chi inī vehe yáhá ndéē yā, cachī ji, de
mā cándíja ndá nú.

27 Chi tá cúu nūū jéndūtē sáhá taja, de túu jondē
nūūquéndancandiī de jondēnūūquéencandiī, de
suni súcuán coo quīvī nenda nduhū, Yāā nī nduu
tēe, chi ndihi nchivī cunī.

28De tá cúu nūū cútútú ndá tiōcó ní-ni cúu nūū
cáá quiti jā ní jīhī, suni súcuán coo ndācá jā ní
ncāhān ni, ní-ni cúu nūū íyó nchivī.

Nāsa coo quīvī tá nenda Yāā nī nduu tēe
(Mr. 13.24‑37; Lc. 21.25‑33; 17.26‑30, 34‑36)

29 Sá de tá nī ndihi ndācá tūndóhó quīvī ñúcuán,
de cutuúnncandiī,deyōōmācútūu cā. Denincava
tiūūn, de ndācá jā jíca andiví chi quisi.

30 Ñúcuán de cunī ndá nchivī nūū maá nī, Yāā
nī nduu tēe, ndiji nī ichi andiví. De cuacu nchivī
ndācá nación níí cáhnú ñayīví. De cunī ji jā nduhū,
Yāānī nduu tēe,ndiji nī jíínvīcō andiví,de cundiso
nī cuāhā poder, de viī ndasí cuñáhnú nī.

31De tají nī ndá ángel ni quīhīn, de tivī nīhin yā
trompeta. De quīnastútú yā ndá nchivī jā ní nacāji
nī ndicúmī lado ñayīví, jondē iin lado jíín jondē
incā lado.

32Mitan de scuáha ndá nú nāsa sáhá ñutun higo:
Tá ja nī nene numa, de nī nacōco yūcū, de jínī ndá
nú ja nī ncuñatin tiempo ihní.

33 De suni súcuán tá cunī ndá nú jā ní nquijéhé
ndá tiñu yáhá, ñúcuán de jīcūhun inī nū ja nī
ncuñatin quīvī jā nenda nī, de ñamā coo.

34De ndāā cáhān ni jíín ndá nú jā má cúū ndihi
nchivī jā cunī tūndóhó yáhá, chi jondē quee ndaā
ndihi tá ncachī ni.

35 Andiví jíín ñayīví chi naā, sochi ndācá tūhun
cáhān ni chi mā náā, chi quee ndaā ndihi.

36 Sochi quīvī jíín hora jā nenda nī, chi ni iin
nchivī nduú jínī, ni ndá ángel andiví, ni maá nī jā
cúu SēheYāāDios. Chimátúhún-niTatá nī YāāDios
cúu jā jínī.

37Chi tá cúu nūū ní ncuu ndá quīvī jā ní īyoNoé,
suni súcuán coo quīvī nenda nduhū, Yāā nī nduu
tēe.

38 Chi quīvī ñúcuán tá ncháha ca cuun sāvī xéēn,
de yájī ji jíhi ji, tándāhá ji, de jéhe ji sēhe síhí ji jā
tandāhá, jondē nī nquenda quīvī jā ní nquīvi Noé
inī arca.

39De nduú ní ncándíja nchivī jā cuun sāvī xéēn,
de nī ncuun, de nī ndaa ndute, de nī jīhī ndihi ji.
De suni súcuán coo tá nenda nduhū, Yāā nī nduu
tēe.

40De quīvī ñúcuán coo ūū tēe satíñú nūū itū. De
iin dē naquehen nī, de incā dē ndōo, chi nduú ní
ncándíja dē.

41 De coo ūū ñahan jā ndico cáhnú, de iin ña
naquehen nī, de incā ña ndōo.

42Túsaá de ndito coo inī ndá nú, chi nduú jínī nū
nā quīvī nenda Jētohō nū.

43 De chuhun inī nū jā cáhān tūhun yátá yáhá:
Tēe xívéhe, tú ní jínī dē nā hora quiji jācuīhná,
de cundito dē, de mā cuáha dē tūhun jā sacuíhná
ndatíñú vehe dē nícu.

44De saá-ni ndá ndóhó, suni súcuán coo tūha nú,
chimaáhora jāánduúnācuá jáni inīnū,denenda-
ni nduhū, Yāā nī nduu tēe.

Tūhunmozo vāha jíínmozo nduú squíncuu
(Lc. 12.41‑48)

45 Túsaá de coo ndá nú tá cúu iin mozo jā ndito
xīnī de squíncuu vāha. De maá patrón nī jani dē
mozo ñúcuán jā coto ji nchivī vehe dē, tácua scájī
ji maá hora.

46 De nācā ndetū mozo ñúcuán jā tá nenda pa-
trón, de cunī dē jā súcuán squíncuu vāha ji.

47De ndāā cáhān ni jíín ndá nú jā cani dē mozo
ñúcuán jā coto ji ndihi ndatíñú dē.

48 Sochi tú mozo jā sáhá nēhén cúu ji, de jáni inī
ji jā má nēndá ñamā patrón ji,

49 de quijéhé ji cani ji táhán mozo ji, de cajī ji
coho ji jíín ndá tēe jíni,

50 tú súcuán de nenda-ni patrón quīvī jāá nduú
ndétu ji jíín hora jāá nduú ná jáni inī ji.

51De sndóho ndasí dē ji, de squívi dē ji nūū yíhí
ndá tēe stáhví-ni. De ñúcuán cuacu ji de nacayīhí ji
ñii yúhú ji jā ndoho ndasí ji.

25
Tūhun yátá sīquī ūxī ñahan lúlí

1 De suha cúu jā tátúnī Yāā andiví nūū nchivī:
Cúu tá cúu iin vico tándāhá. De nī īyo ūxī ñahan lúlí
jā ní nquehen ji linterna yíndahá ji, de nī nquee ji
cuātahān ji iin tēe tandāhá.

2De ūhūn ji chi nduú ndito ji, de ūhūn ji chi sūchí
ndito cúu ji.

3Dendá sūchí jāá nduúndito, yíndahá ji linterna
ji, sochi nduú nā petróleo yíndahá ji jā cuhun inī.

4 De ndá sūchí ndito, yíndahá ji botella petróleo
jíín linterna ji.

5De juni cúcuéé tēe tandāháquenda, denī nquiji
māhná, de nī nquīxīn ndihi ji.

6De tá nī ncuu sava ñuú, de nī jinī ndá ji jā cána
jee: Ja vāji tēe tandāhá. Cuáhán ndá nú cuátahān
nū dē, ncachī.

7Ñúcuándenī nacōondáñahan lúlí, denī nasāhá
tūha ji linterna ji.

8 De ndá sūchí jāá nduú ndito, nī ncāhān ji jíín
ndá sūchí ndito: Taji ndá nú jacū petróleo, chi
cuāndāhvā linterna ndá nī, ncachī ji.

9De nī ncāhān ndá sūchí ndito: Mā cūú, chi mā
quēndá jā cuu maá nī jíín ndá nú. Vāha cā quīhīn
ndá nú nūū cúyāhvi, de cueen nú jā cuu ndá máá
nú. Ncachī ji.

10De juni cuācuēen ndá ji, de nī nquenda-ni tēe
tandāhá. De ndá sūchí jā íyó tūha nī nquīvi ji jíín dē
vico tándāhá. De nī ndasī viéhé.

11 De nī ncunúú, de nī nquenda ūhūn cā ñahan
lúlí ñúcuán. De nī ncāhān ji jíín tēe tándāhá: Señor,
nacune ní viéhé ná quívi ndá sá, ncachī ji.

12Denī ncāhānmaádē: ¿Ní nūū vājindá nú? Chi
nduú jínī ni ndóhó, ncachī dē, ncachī yā.

13Ñúcuán de nī ncāhān cā yā: Túsaá de ndito coo
inī ndánú, chi nduú jínī nūnāquīvī nāhoranenda
nduhū, Yāā nī nduu tēe.

Tūhun yátá tēe jā ní jēhenúúxūhúnnūūndámozo
14 De suha cúu jā tátúnī Yāā andiví nūū nchivī:

Cúu tá cúu iin tēe jā quíhīn jīcá dē incā ñuū. De
jondē ncháha ca quīhīn dē de nī ncana dē ndá
mozo dē, de nī jēhe núú dē xūhún dē nūū ndá ji,
jā satíñú ji jíín tácua nducuahā.

15 De nūū iin ji nī jēhe dē ūhūn mil xūhún cāa.
De nūū incā ji nī jēhe dē ūū mil. De nūū incā ji
nī jēhe dē iin mil. Súcuán nī jēhe dē, chi jínī dē
nāsaa quenda iin iin ji satíñú ji jíín. Ñúcuán de nī
nquehen dē ichi cuāhān jīcá dē.

16 De mozo jā ní nquehen ūhūn mil xūhún, nī
nsatíñú dē jíín. De nī nīhīn dē ūhūn cāmil sīquī.

17 De saá-ni mozo jā ní nquehen ūū mil xūhún,
suni nī nīhīn dē ūū cāmil sīquī.

18 Sochi mozo jā ní nquehen iin mil xūhún, nī
jēhēn dē nī jete dē yavī, de nī nchiyuhū dē xūhún
patrón dē.

19 De nī nchāha cuāhā tiempo, de nī nenda pa-
trón ndámozo ñúcuán. De nī nācān dē cuenta nūū
ji.

20De nī nquenda mozo jā ní nquehen ūhūn mil
xūhún, de nī nacuāha dē xūhún nūū patrón dē jíín
ūhūn cā mil jā ní nīhīn dē sīquī. De nī ncāhān dē:
Señor, nī ntaji ní ūhūnmil nūū sá, de yáhá íyó ūhūn
cāmil jā ní nīhīn sá sīquī. Ncachī dē.

21 De nī ncāhān patrón jíín dē: Iyó vāha túsaá.
Vāha ndasí mozo cúu nú jā squíncuu vāha nú. Chi
vāha nī squíncuu nú iin tiñu lúlí-ni, demitan de taji
nī iin tiñu ñáhnú nūū nū. De quīvi nú nūū cusiī inī
nū jíín nī. Ncachī dē.

22Ñúcuánde nī nquendamozo jā ní nquehenūū
mil xūhún. De nī ncāhān dē: Señor, nī ntaji ní ūū
mil nūū sá,deyáhá íyóūū cāmil jā ní nīhīn sá sīquī.
Ncachī dē.

23 De nī ncāhān patrón jíín dē: Iyó vāha túsaá.
Vāha ndasí mozo cúu nú jā squíncuu vāha nú. Chi
vāha nī squíncuu nú iin tiñu lúlí-ni, demitan de taji
nī iin tiñu ñáhnú nūū nū. De quīvi nú nūū cusiī inī
nū jíín nī. Ncachī dē.

24 De nī nquenda mozo jā ní nquehen iin mil
xūhún, de nī ncāhān dē jíín patrón: Señor, ja jínī sá
níhín jā tēe xēēn cúu ní. Chi cuāhā cā cúnī ní nsūú
cā jā cuu sāhá mozo ní, de cuāhā cā nácān ní nsūú
cā jā ní jēhe ní.

25 De jā ñúcuán nī nchūhú sá, de nī jēhēn sá nī
nchiyuhū sá xūhún ní chījin ñuhun. De yáhá ná
nátaji sá xūhún ní. Ncachī dē.

26De nī ncāhān patrón jíín dē: Mozo cūxí cúu nú
de maá-ni tiñu néhén sáhá nú. Chi jáni inī nū jā
cuāhā cā cúnī ni nsūú cā jā cuu sāhá mozo ni, de
cuāhā cā nácān ni nsūú cā jā táji nī.

27Túsaáde túnínchúhunnúxūhúnnīnūūbanco
nícu,de tánendanīdenaquehennīxūhúnnī jondē
jíín sēhe xūhún nícu. Ncachī dē jíín ji.

28De nī ncāhān dē jíín ndá cāmozo dē: Túsaá de
candeē nū mil xūhún jīñā nūū ji, de cuāha nú nūū
mozo jā névāha ūxī mil.

29Chinchivī janévāha, saquiji cānūū ji, de jondē
sobra cā cunevāha ji. Sochi nchivī jāá nduú, sa
cujiyo-ni jacū jā névāha ji.

30Demozo yáhá jāá nduú squíncuu, tavā ndá nú
ji ná quíhīn ji nūū neē tāvēhé. De ñúcuán cuacu ji
de nacayīhí ji ñii yúhú ji jā ndoho ndasí ji, ncachī
dē, ncachī yā.

Sīquī jā coo juicio ndācá nación
31 De nī ncāhān cā yā: Iin quīvī de nenda maá

Yāā nī nduu tēe, de cuu yā Rey nūū nchivī. De ndá
ángel yā cuiñi níí xiín yā. De cundeē yā nūū mesa
jā tatúnī yā, de viī ndasí cuñáhnú yā.

32 De ndutútú nchivī ndācá nación nūū yā. De
sāhá síín yā ndá ji, tá cúu nūū ndúsíín tīcāchí jíín
ndixúhú sáhá tēe ndéca tī.

33 De nchivī vāha jā cúu tá cúu tīcāchí, cani yā
ji lado cuáhá yā. De nchivī nēhén jā cúu tá cúu
ndixúhú, cani yā ji lado sátín yā.

34 Ñúcuán de cāhān maá Rey jíín nchivī jā íyó
lado cuáhá yā: Nācā ndetū ndá nú jā ní nsāhá Tatá
nī jíínnú. Nehēndequīvindánúnūū tatúnī nū. Chi
jondē quīvī jā ní jēcōo ñayīví de ja nī nsāhá tūha yā
nūū tatúnī nū.

35Chinī jīhī ni sōco,denīntaji ndánú jānínchajī
ni. Nī nchīchī ni ndute, de nī ntaji ndá nú nī jihi
nī. Nī nquiji nī jondē ñuū jīcá, de nī ntanúúndánú
vehe nī ndōo nī.

36Nī ncumanī sahma nī, de nī ntaji ndá nú. Nī
ncuhūni, denī jēndēhéndánúnduhū. Denīnchīhi
nī vecāa, de suni nī jēndēhé ndá nú nduhū. Súcuán
cāhān yā jíín nchivī íyó lado cuáhá yā.

37 Sá de cāhān nchivī vāha ñúcuán jíín yā: Señor,
¿nāquīvī nī jinīndásání jāní jīhī ní sōco,denīntaji
sá jāní nchajī ní, á jāní nchīchī ní ndute, denī ntaji
sá jā ní jihi ní?

38 ¿De nā quīvī nī jinī ndá sá ní jā ní nquiji ní
jondē ñuū jīcá, de nī ntanúú sá vehe nī ndōo ní, á
jā ní ncumanī sahma ní, de nī ntaji sá?

39 ¿De nā quīvī nī jinī sá ní jā ní ncuhū ní, á jā ní
nchīhi ní vecāa, de nī jēndēhé sá ní? Cachī ji.

40Ñúcuán de cāhān Rey jíín ji: Ndāā cáhān ni jíín
ndá nú jā tá nī nsāhá ndá nú súcuán jíín iin ndá
hermano ni jā cándíja, vísō nchivī núu ndasí cúu ji,
de nūūmaá nī nī nsāhá ndá nú.

41Ñúcuándesuni cāhānRey jíínnchivī jā íyó lado
sátín yā: Nchivī jā tānū tāhvī cúu ndá nú. Cujiyo
quīhīn nū nūū ñúhūn jā cáyū níí cání, nūū íyó tūha
jā cundeē tāchī cúñáhnú jíín ndá cā tāchī jā jétíñú.

42 Chi nī jīhī ni sōco, de nduú ní ntáji ndá nú jā
cajī ni. Nī nchīchī ni ndute, de nduú ní ntáji ndá
nú jā coho nī.

43Nī nquiji nī jondē ñuū jīcá, de nduú ní ntánúú
ndánúvehequendōonī. Nīncumanī sahmanī, de
nduú ní ntáji ndá nú. De nī ncuhū ni, de nī nchīhi
nīvecāa,denduúní jéndēhéndánúnduhū. Súcuán
cāhān yā jíín nchivī jā íñí lado sátín yā.

44 Sá de cāhān nchivī ñúcuán jíín yā: Señor, ¿nā
quīvī nī jinī sá ní jā ní jīhī ní sōco, á jā ní nchīchī
ní ndute, á jā ní nquiji ní jondē ñuū jīcá, á jā ní
ncumanī sahma ní, á jā ní ncuhū ní, á jā ní nchīhi
ní vecāa, de nduú ní ntáji sá jā cúmanī nūū ní?
Cachī ji.

45Ñúcuán de cāhān yā jíín ji: Jāndáā cáhān ni jíín
ndá nú jā sīquī jāá nduú ní nsáhá nú súcuán jíín
ni iin ndá hermano ni jā cándíja, vísō nchivī núu
ndasí cúu ji, túsaá de suni nūū maá nī nduú ní
nsáhá ndá nú, cachī yā.

46 Sá de quīhīn ndá nchivī ñúcuán ndoho ji níí
cání. De ndá nchivī vāha, quīvi ji nūū cutecū ji níí
cání, ncachī Jesús.

26
Jā ní scáni táhán ndá dē tūhun jā tiin dē Jesús
(Mr. 14.1‑2; Lc. 22.1‑2; Jn. 11.45‑53)

1De tánīndihinīncāhān Jesúsndācá tūhunyáhá,
de nī ncāhān yā jíín ndá tēe scuáha jíín yā:

2 Ja jínī ndá nú jā ūū-ni cā quīvī de coo vico
pascua. De nduhū, Yāā nī nduu tēe, nastúu ji
nduhū jā cuū ni yīcā cruz, ncachī yā.

3Ñúcuándendásūtūcúñáhnú, jíínndá tēe stéhēn
ley janahán, jíínndá tēeñáhnú jā ndácunūūnchivī
hebreo, nī ndutútú dē inī patio palacio maá sūtū
cúñáhnú cā jā nání Caifás.

4 De nī natúhún ndá dē nāsa tiin dē Jesús jíín
tūhun túhún, de cahnī dē yā.

5 De nī ncāhān ndá dē: Mā tīín ó dē maá quīvī
vico, chi nenda nchivī sīquī ō, ncachī dē.

Tūhun ñahan jā ní jōsō perfume xīnī yā
(Mr. 14.3‑9; Jn. 12.1‑8)

6De íyó Jesús ñuū Betania, vehe Simón, tēe jā ní
ndoho cuēhē stéhyū.

7 De nī nquenda iin ñahan nūū yā, née ña iin
frasco yūū luu jā ñúhún aceite perfume jā ndéē
yāhvi ndasí. De nī jōsō ña xīnī yā juni yájī yā stāā.

8De nī jinī ndá tēe scuáha jíín yā, de nī nquītī inī
dē, de nī ncāhān dē: ¿Nājēhē cúu jā snáā cāhá ña
perfume jīñā?

9 Chi cuu xīcó yāhvi ndasí ña, de cuāha ó xūhún
nūū nchivī ndāhví nícu, ncachī dē.

10De nī jinī Jesús jā súcuán cáhān ndá dē. De nī
ncāhān yā: ¿Nūcu sáhá ndá nú jā nácani inī ñahan
yáhá? Chi iin tiñu váha cúu jā ní nsāhá ña nduhū.

11 Chi níní íyó nchivī ndāhví jíín ndá nú, de
nduhū chi mā cúndeē cā ni jíín nú.

12 Chi jā ní jōsō ña perfume yáhá nduhū, de
suu cúu jā ní nsāhá tūha ña nduhū jondē quīvī jā
quiyuhū ni.

13 De ndāā cáhān ni jíín ndá nú jā níí cáhnú
ñayīví ní-ni cúu nūū cūtē nuu tūhun yáhá jā scácu
nī nchivī, de suni nacani ji tūhun jā ní nsāhá ñahan
yáhá, tácua nūcūhun inī nchivī ña, ncachī yā.

Jā ní nastúu Judas yā
(Mr. 14.10‑11; Lc. 22.3‑6)

14 Ñúcuán de iin jā úxī ūū tēe scuáha jíín yā,
nání dē Judas Iscariote, nī jēhēn dē nūū ndá sūtū
cúñáhnú.

15De nī ncāhān dē jíín: ¿Nāsaa taji ní nūū sá, de
nastúu sá Jesús nūū ní? ncachī dē. De nī jēhe ndá
ōcō ūxī xūhún plata nūū dē.

16Sáde jondēquīvī ñúcuánnī nquijéhé dēndúcú
dēmodo nāsa nastúu dē yā nūū ndá sūtū.

Jā ní jaquīn yā Cena yā
(Mr. 14.12‑25; Lc. 22.7‑23; Jn. 13.21‑30; 1 Co.

11.23‑26)
17 De maá quīvī jā quíjéhé vico jā yájī nchivī

stātílā jāánduúnā levadurayíhí,dendá tēe scuáha

nī nquenda dē nūū Jesús. De nī ncāhān dē jíín yā:
¿Ní cúunūū cúnī ní jā quísāhá tūha sá nūū cuxíní ní
vico pascua? ncachī dē.

18Denī ncāhānyā: Cuáhán jondēñuū, vehe tēe jā
níncachīō,decāhānnū jííndē: CáchīmaáMaestro,
ja ncuñatin quīvī cuū yā. De mitan de cajī yā vico
pascua inī vehe ní jíín ndá tēe scuáha jíín yā, cachī
nū, ncachī yā.

19 De ndá tēe scuáha jíín yā, nī nsāhá dē tá nī
ndacu Jesús nūū dē, de nī nsāhá tūha dē jā cuxíní
yā vico pascua.

20 De tá ja ñatin cuaā, de nī nquenda yā, de nī
jēcundeēyānūūmesa jíínndihúxī ūū tēe scuáha jíín
yā.

21 De juni yájī yā jíín ndá dē de nī ncāhān yā:
Jāndáā cáhān ni jíín ndá nú jā iin nú nastúu nduhū
mitan, ncachī yā.

22De nī ncucuécá ndasí inī ndá dē. De tá iin iin
dē nī jīcā tūhún dē yā: ¿A sāán cúu, Señor? ncachī
dē.

23De nī ncāhān yā: Iin ndóhó jā yájī cāhnú jíín nī
iin cōhō, suu nú nastúu nduhū.

24Denduhū,Yāānīnduu tēe, jāndáā cúu jāquīhīn
ni cuū ni, tá cúu nūū yósō tūhun nī nūū tutū īī. De
nācā xēēn cundoho tēe jā nastúu nduhū. Vāha cā
de tú nduú ní ncácu tēe ñúcuán nícu, ncachī yā.

25Sá denī ncāhān Judas, tēe jā nastúu yā: ¿A sāán
cúu,Maestro? ncachī dē. Suu nú cúu, ncachī yā.

26 De juni yájī ndá dē jíín yā, de nī nquehen yā
stātílā, de xihna cā nī nacuetáhví yā nūū Tatá yā,
de nī scuáchi yā, de nī jēhe yā nūū ndá tēe scuáha
jíín yā. De nī ncāhān yā: Cajī ndá nú, chi yáhá cúu
yiqui cúñu nī, ncachī yā.

27 Sá de nī nquehen yā iin vaso jā ñúhún ndūxi
uva, de nī nacuetáhví yā, de nī jēhe yā nūū ndá dē.
De nī ncāhān yā: Coho ndá nú.

28 Chi yáhá cúu nīñī ni jā sōcō ni jā cúu trátū
jeé, de cati jā ndundoo cuāchi cuāhā nchivī, de coo
tūhun cáhnú inī nūū cuāchi ji.

29De cáhān ni jíín ndá nú jā jondē mitan de mā
cōhó cā ni ndūxi uva yáhá, chi jondē quenda quīvī
jā tatúnī Tatá nī níí ñayīví, de sá de coho tucunī jíín
ndá nú, ncachī yā.

Jā ní ncachī yā jā yūhú Pedro cāhān dē jā jínī dē
yā

(Mr. 14.26‑31; Lc. 22.31‑34; Jn. 13.36‑38)
30De nī jita yā jíín ndá dē iin yaā īī. De nī nquee

yā cuāhān yā jíín dē jondē yucu Olivos.
31Ñúcuán de nī ncāhān yā: Ndiviī nū nayūhú nú

jā síquī nduhū jacuáā mitan. Chi suha yósō tūhun
nī nūū tutū īī jā ní ncachī Yāā Dios: Cuāha nī tūhun
jā cahnī nchivī tēe jíto tīcāchí, de ndá tīcāchí cūtē
nuu tī jā yūhú tī, cáchī.

32 Sochi tá natecū ni, de xihna cā nduhū cosō
nūú quīhīn ni regiónGalilea, de sá de cuēē ndá nú,
ncachī yā.

33 De nī ncāhān Pedro jíín yā: Vísō ndihi dē
nayūhú dē, sochi sāán chi mā náyūhú cuitī sá,
ncachī dē.

34Denī ncāhān yā jíín dē: Jāndáā cáhānni jíínnú,
jacuáāmitan jondē ncháha ca cana lohló, de yūhú
nú jā tiin nchivī ndóhó, de cachī nū ūnī vuelta jāá
nduú jínī nū nduhū, ncachī yā.

35De nī ncāhān Pedro jíín yā: Vísō ná cúū sá jíín
ní, sochimācāchí cuitī sá jāánduú jínī sání,ncachī

dē. De suni súcuán nī ncāhān ndihi ndá tēe scuáha
jíín yā.

Jā ní jīcān táhvī yā nūū huerto Getsemaní
(Mr. 14.32‑42; Lc. 22.39‑46)

36Ñúcuándenīnquenda Jesús jíínndá tēe scuáha
jíín yā iin lugar nūū nání Getsemaní. De nī ncāhān
yā jíín dē: Yáhá-ni cundeē ndá nú, de ná quíhīn ni
ñúcuán cācān táhvī ni, ncachī yā.

37 De nī jeca yā Pedro jíín ndúū sēhe Zebedeo
cuāhān yā jíín dē. De nī nquijéhé yā cúcuécá ndasí
inī yā de xií cúu inī yā jā quiji tūndóhó sīquī yā.

38 Ñúcuán de nī ncāhān yā jíín ndá dē: Cúcuécá
ndasí inīni jondē jañatin cuūni. Yáhácundetundá
nú de cundito nú jíín nī, ncachī yā.

39 De nī jica yā jacū cā, de nī jēcuīñī jītí yā nī
ntuu yā nūū yā nūū ñūhún, de suha nī jīcān táhvī
yā nūū Yāā Dios: Tatá maá sá, tú cuu de sāhá jíyo
ní tūndóhó yáhá jā má quījí sīquī sá. Sochi nsūú jā
cúnī maá sá, chi jā cúnī maá ní ná cóo, ncachī yā.

40Ñúcuándenī nenda yānūūndinúnī tēe scuáha
jíín yā, de nī jinī yā jā quíxīn ndá dē. De nī ncāhān
yā jíín Pedro: ¿A nduú ní ncúndéé ndá nú cundito
nú jíín nī vísō iin hora?

41Coo ndito inī ndá nú de cācān táhvī nū jā chin-
deé yā ndóhó tácua mā cōtó túnī jānēhén ndóhó jā
sāhánúcuāchi. Chi cúnī ndijaánōnūsquíncuuvāha
nú, sochi yiqui cúñunúchinduú fuerza, ncachī yā.

42De nī jēhēn tucu yā vuelta ūū, de suha nī jīcān
táhvī yā: Tatámaá sá, de túmā cūú cujiyo tūndóhó
yáhá jā má ndōhó sá, de ná cóo jā cúnī maá ní,
ncachī yā.

43 De nī nenda tucu yā nūū dē, de nī jinī yā jā
quíxīn tucu ndá dē, chi ndasí jíhī dē māhná.

44De nī sndóo yā dē, de cuāhān tucu yā cuācācān
táhvī yā vuelta ūnī, de suni tūhunñúcuánnī ncāhān
yā.

45 Sá de nī nenda tucu yā nūū ndá dē, de nī
ncāhān yā: Mitan de cūsūn ndá nú-ni cā de natātú
nú. De nduú chi ja nī nquenda hora, de nduhū,
Yāā nī nduu tēe, natūu nī de tiin ndá tēe íyó cuāchi
nduhū.

46Nacuiñī ndá nú, chi ja vāji tēe nastúu nduhū,
de cōhōn jíín dē, ncachī yā.

Jā ní ntiin ndá dē Jesús
(Mr. 14.43‑50; Lc. 22.47‑53; Jn. 18.2‑11)

47De juni súcuán cáhān cā yā, de nī nquenda-ni
Judas, iin táhán jā úxī ūū tēe scuáha jíín yā. De vāji
cuāhā tēe jíín dē, ndíso ndá dē espada jíín ñutun.
Chi ndá sūtū cúñáhnú jíín ndá tēe ñáhnú jā ndácu
nūū nchivī hebreo, nī ntetíñú ndá tēe ñúcuán.

48 De Judas, tēe jā nastúu yā, ja nī jēhe dē iin
seña nūū ndá tēe ñúcuán, chi nī ncachī dē: Tēe jā
techuhú nī, ñúcuán cúu. De tiin ndá nú dē, ncachī
dē.

49De nī nquenda dē nūū Jesús, de nī ncāhān dē:
Tancuaā, Maestro, ncachī dē. De nī ntechuhú dē
yā.

50De nī ncāhān Jesús jíín dē: Amigo, ¿nā tiñu vāji
nú? ncachī yā. Ñúcuán de nī nquenda ndá cā tēe,
de nī ntiin dē Jesús.

51 De iin tēe jā íyó jíín Jesús, nī ntavā dē es-
pada dē, de nī jehndē dē sōho iin mozo maá sūtū
cúñáhnú cā.

52Ñúcuán de nī ncāhān Jesús jíín dē: Nachuvāha
espada nū, chi ndācá jā cánāá jíín espada, suni jíín
espada cuū.

53¿Deánduú jínī ndánú jā cuucācān táhvī ninūū
Tatá nī, de mitan ñúhún tají yā víhí cā ūxī ūū mil
ángel andiví jā scácu nduhū?

54Sochi tú súcuán, ¿denāsa cuu squíncuu tūhun jā
yósō nūū tutū īī jā cánuú ndoho nī súcuán? ncachī
yā.

55Ñúcuán de nī ncāhān yā jíín nchivī cuāhā: ¿De
va tēe cuíhná cúu nī jā váji ndá nú jíín espada jíín
ñutun jā tiin ndánúnduhū, ánaá cúu? Ndācá quīvī
nī īyo nī jíín ndá nú inī templo cāhnú, nī stéhēn ni
tūhun, de nduú ní ntíin ndá nú nduhū.

56 De súcuán sáhá ndá nú tácua quee ndaā jā
cáhān tutū īī jā ní ntee ndá tēe nī nacani tūhun Yāā
Dios, ncachī yā. Ñúcuán de ndihi tēe scuáha jíín yā,
nī sndóo dē yā, de nī jinu dē cuāhān dē.

Jā ní īñi Jesús nūū junta ndá tēe cúñáhnú cā
(Mr. 14.53‑65; Lc. 22.54‑55, 63‑71; Jn. 18.12‑14,

19‑24)
57De ndá tēe jā ní ntiin Jesús, cuāhān dē jíín yā

nūū Caifás, tēe cúu sūtū cúñáhnú cā. De ñúcuán íyó
tútú ndá tēe stéhēn ley janahán, jíín ndá tēe ñáhnú
jā ndácu tiñu.

58 De Pedro chi jícá-ni níquīn dē yā, de nī
nquenda dē patio sūtū cúñáhnú cā. De nī nquīvi
dē inī patio, de nī jēcundeē dē jíín ndá policía, tácua
cunī dē nāsa coo sīquī yā.

59 De ndá sūtū cúñáhnú jíín ndá tēe ñáhnú jíín
ndihi tēe sáhá junta cúñáhnú cā, nī nducú dē tēe jā

cāhān tūhun túhún sīquī Jesús, chi cahnī dē yā cúnī
dē.

60 De vísō nī nquenda cuāhā nchivī jā cáhān
tūhún, sochi nduú ní níhīn ndá dē cuāchi sīquī yā
jā cuū yā. De jā sándīhí de nī nquenda ūū testigo jā
ní ncāhān tūhun túhún sīquī yā:

61 Tēe yáhá nī ncāhān dē jā cuu canī dē templo
Yāā Dios, de nūū únī-ni quīvī de nasāhá dē, ncachī
ndúū dē.

62Ñúcuándenī nacuiñīmaá sūtū cúñáhnú cā, de
nī ncāhāndē jíín yā: ¿Nūcunduú cáhān cuitī nū? ¿A
íyó ndāā jā cáhān ndá tēe yáhá sīquī nū? ncachī dē.

63Sochi nduúní ncáhān cuitī Jesús. Denī ncāhān
maá sūtū cúñáhnú cā: Cáhān nīhin nī jíín nú jā
cachī ndāā nū cunini maá Yāā Dios, Yāā técū.
Cachī cājí tú maá nú cúu Cristo, Sēhe Yāā Dios,
ncachī dē.

64 De nī ncāhān Jesús: Suu cúu nī, tá cúu nūū
cáhān nū. De suni cáchī tūhun nī nūū ndá nú jā
ndācá quīvī jā quiji de cunī nū jā nduhū, Yāā nī
nduu tēe, cundeē ni lado cuáhá Yāā íyó poder, de
ndiji nī ichi andiví jíín vīcō, ncachī yā.

65 Ñúcuán de sūtū cúñáhnú cā nī ndatá dē-ni
sahma dē jā ní nquītī ndasí inī dē, de nī ncāhān dē:
Tēe yáhá chi cáhān dē tūhun nāvāha jā quītī inī Yāā
Dios, chi sáhá dēmaá dē Sēhe YāāDios. ¿Nā testigo
cā jíni ñúhún ó túsaá? Chi ja nī jini ndá nú tūhun
nāvāha jā cáhān dē.

66 ¿De nāsa jáni inī ndá nú? ncachī dē. De nī
ncāhān ndá nchivī cuāhā: Cuāchi cúu jā cáhān dē
súcuán, de jíni ñúhún jā cuū dē, ncachī.

67 Ñúcuán de nī ntivī sīí ndá dē nūū yā, de nī
ncani dē yā. De sava cā dē nī ncatū dē nūū yā.

68De nī ncāhān ndá dē: De tú Cristo cúu nú, de
cachī nā tēe nī ncani ndóhó, ncachī dē.

Jā ní ncachī Pedro jāá nduú jínī dē yā
(Mr. 14.66‑72; Lc. 22.56‑62; Jn. 18.15‑18, 25‑27)

69 De juni súcuán cúu, de ndéē Pedro tāvēhé inī
patio. Denīnquenda iinñahan sátíñúveheñúcuán,
de nī ncāhān ña jíín dē: Ndóhó chi suni nī jica nú
jíín Jesús tēe Galilea, ncachī ña.

70Demaá dē nduú ní ncáchī dē, chi nī ncāhān dē
nī jini ndá nchivī: Nduú jínī ni nā tūhun cáhān nū,
ncachī dē.

71 De nī nquee dē viéhé quēhe, de nī jinī incā
ñahan nūū dē. De nī ncāhān ña jíín nchivī íyó
ñúcuán: Tēe yáhá chi suni nī jica dē jíín Jesús, tēe
ñuū Nazaret, ncachī ña.

72Sochinduúní jétúhún tucudē, chi sanīncāhān
téyíí dē: Nduú jínī ni tēe ñúcuán, ncachī dē.

73De nī ncunúú jacū cā, de nchivī íyó ñúcuán nī
nquenda ji nūūPedro, denīncāhān ji: Jāndáāndija
jā suni táhánndá tēeñúcuán cúunú, chi nijīn cáhān
nū jā tēe Galilea cúu nú, ncachī ji.

74Sádenīnquijéhédē cáhān téyíí dē jāná cúndeē
cuāchi sīquī dēde túnduúcáhānndāādē: Nduú jínī
cuitī ni tēeñúcuán,ncachī dē. Denī ncana-ni lohló.

75De nī nūcūhun inī dē tūhun jā ní ncāhān Jesús
jíín dē: Jondē tá ncháha ca cana lohló, de yūhú nú
de cachī nū ūnī vuelta jāá nduú jínī nū nduhū. De
nī nquee dē cuāhān dē, de nī jacu ndasí dē jā ní
ncachī dē jāá nduú jínī dē yā.

27
Jā cuáhān ndá dē jíín yā nūū Pilato
(Mr. 15.1; Lc. 23.1‑2; Jn. 18.28‑32)

1 De tá nī ncunijīn, de ndācá sūtū cúñáhnú jíín
ndá tēeñáhnú jā ndácunūūnchivī hebreo, nī scáni
táhán dē tūhun nāsa sāhá dē jā cuū Jesús.

2De nī juhnī ndá dē yā, de cuāhān dē jíín yā nūū
Poncio Pilato, tēe cúu gobernador.

Jā ní jīhī Judas
(Hch. 1.16‑19)

3Ñúcuán de Judas, tēe jā ní nastúu yā, nī jinī dē
jā ní ncunīhin sīquī yā jā cuū yā. De nī ntahúhvī inī
dē, de nī nacuāha dē ōcō ūxī xūhún plata jā ní nīhīn
dē nūū ndá sūtū cúñáhnú jíín nūū ndá tēe ñáhnú.

4 De nī ncāhān dē jíín: Cuāchi nī nsāhá sá jā ní
nastúu sá iin tēe jā cuū dē, de nduú nā cuāchi dē.
De nī ncāhān ndá dē: ¿Nā cuá ndíhvī inī ndá nī? De
cuāchimaá nú cúu, ncachī dē.

5Denī nasquéne Judas xūhúnñúcuán inī templo.
Denīnqueedēcuāhāndē,denī scuéhnédēmaádē.

6 De ndá sūtū cúñáhnú nī nastútú dē xūhún
ñúcuán, de nī ncāhān dē: Mā cūú chuhun ó xūhún
yáhá inī jātūn nūū sócō ndá nchivī, chi xūhún jā ní
jēcunáá jā cuū iin tēe cúu, ncachī dē.

7 Ñúcuán de nī nsāhá ndāā ndá dē jā xūhún
ñúcuán cueen dē ñuhun jā nání Lugar Ñuhun
Quíxín, tácua ñúcuán quiyuhū ndá nchivī jīcá.

8De jā suu cúu jā jondēmitannání ñuhunñúcuán
Lugar ÑuhunNīñī.

9 De súcuán nī nquee ndaā tūhun nī ncāhān
Jeremías, tēe nī nacani tūhun Yāā Dios jondē
janahán: Nī nquehen ndá dē ndihócō ūxī xūhún

plata, de súcuán-ni cúu iin yāhvi jā ní nsāhá nchivī
Israel cuenta nāsaa-ni ndéē yā nūū ji.

10 De jíín xūhún ñúcuán nī jeen ndá dē ñuhun
quíxín, tá cúu nūū ní ndacu maá Jētohō ō Yāā Dios
nūū ni. Ncachī Jeremías.

Jā ní īñi Jesús nūū Pilato
(Mr. 15.2‑5; Lc. 23.3‑5; Jn. 18.33‑38)

11De tá nī nquenda ndá dē jíín Jesús nūū gober-
nador, tēe cúu Pilato, de nī jīcā tūhún dē yā: ¿Amaá
núcúuReynchivīhebreo? ncachīdē. Denīncāhān
Jesús: Suu cúu nī, tá cúu nūū cáhān nū, ncachī yā.

12 De ndá sūtū cúñáhnú jíín ndá tēe ñáhnú jā
ndácu tiñu, nī ncāhān dē cuāchi sīquī yā. Sochi
nduú ní scócóo cuitī yā.

13Ñúcuándenī ncāhānPilato jíín yā: ¿Anduú jíni
nú jā cuāhā cuāchi cáhān ndá dē sīquī nū? ncachī
dē.

14 Sochi nduú ní ncáhān cuitī yā ni iin tūhun jíín
dē. De nī nsāhvi ndasí inī gobernador jāá nduú ní
ncáhān cuitī yā.

Jā ní nsāhá ndāā ndá dē jā cahnī dē yā
(Mr. 15.6‑20; Lc. 23.13‑25; Jn. 18.38–19.16)

15 De íyó costumbre gobernador jā quīvī vico
ñúcuán siáā dē iin tēe yíhí vecāa, nā-ni tēe cúnī
nchivī jā siáā dē.

16De quīvī ñúcuán íyó iin tēe yíhí vecāa, nání dē
Barrabás, de ja nī jītē nuu tūhun jā ní nsāhá dē
cuāchi xeēn.

17De tánīndutútúnchivī,denīncāhānPilato jíín
ji: ¿Ní tēe cúnī ndánú jā siáānimitan: ABarrabásá
Jesús jā cúu Cristo, Yāā jā ní ntají Yāā Dios? ncachī
dē.

18 Súcuán nī ncāhān dē chi cúnī dē siáā dē Jesús.
Chi ja nī jīcūhun inī dē jā ní ncucuásún inī ndá sūtū
ñúcuán, de jā suu cúu jā ní nasiáha ndá dē yā nūū
dē.

19De juni ndéēPilato silla nūū sáhándāādē tiñu,
de ñasíhí dē nī ntetíñú ña tūhun nī nquiji nūū dē:
Mā quívi nduū nū jíín ndá nchivī sīquī tēe ndāā
jīñā, chi cuni de ndasí nī nsiúhú jāni nduhū jā síquī
dē, ncachī ña.

20 Sochi ndá sūtū cúñáhnú jíín ndá tēe ñáhnú, nī
scáhān dē nchivī jā cācān ji jā ná siáā dē Barrabás,
de ná cúū Jesús.

21 Ñúcuán de nī jīcā tūhún tucu gobernador: Jā
ndúū dē, ¿ní iin dē cúnī ndá nú jā siáā ni? ncachī
dē. De nī ncāhān ji: Siáā ní Barrabás, ncachī ji.

22Denī jīcā tūhúnPilato: ¿Túsaádenāsa cúnī ndá
nú jā sāhá nī jíín Jesús, tēe cúu Cristo? ncachī dē.
De nī ncāhān ndihi ji: Cata caa ní dē yīcā cruz, ná
cúū dē, ncachī ji.

23 Ñúcuán de nī ncāhān Pilato: ¿Nā cuāchi nī
nsāhá dē túsaá? De ndá nchivī nī ncana jee ndasí
ji: Cata caa ní dē yīcā cruz, ná cúū dē, ncachī ji.

24Denī jinī Pilato jāá nduú cúndeé dē jíínnchivī,
chi sa víhí cā cúvaā ji. De nī ndacu dē jā ná quíji
ndute, de nī nandahá dē nūū nchivī cuāhā. De nī
ncāhān dē: Jā nándahá nī yáhá cúu seña jāá nduú
nā cuāchi cundeē sīquī ni jā cuū tēe vāha yáhá. Chi
sīquī ndámáá nú ná cúndeē, ncachī dē.

25De nī ncāhān ndihi nchivī: Suu sīquī ndá máá
sá jíín sīquī sēhe sá ná cúndeē cuāchi jā cuū dē,
ncachī ji.

26SádenīnsiáādēBarrabás cuāhān. Denīndacu
dē jā ná cáni ndá soldado Jesús, jíín jā cata caa dē
yā yīcā cruz.

27Ñúcuándendá soldado cuāhāndē jíín Jesús inī
palacio. De nī ncana dē ndihi táhán dē nī ncutútú
dē nūū yā.

28De nī ntavā ndá dē sahma yā, de nī nchuhun
dē yā iin sahma cuahá jā cúu sahma rey.

29 De nī nsāhá ndá dē iin corona iñu, de nī
nchuhun dē xīnī yā. De nī nchihi dē ndahá cuáhá
yā iin ñutun jā cúu tá cúu bastón. De nī nsāhá catá
dē nūū yā, chi nī jēcuīñī jītí dē, sáhá dē jā chíñúhún
dēyā. Nācāvāha reycúuReynchivīhebreo, ncachī
dē.

30De nī ntivī sīí ndá dē nūū yā. De nī naquehen
dē ñutun jā ní nchihi dē ndahá yā, de nī ncuun dē
xīnī yā.

31De tá nī ncuu nī nsāhá sácá dē yā, de nī ntavā
dē sahma cuahá jā ñúhún yā, de nī nachuhun dē
yā sahmamaá yā. De cuāhān dē jíín yā jā cata caa
dē yā yīcā cruz.

Jā ní jata caa dē yā yīcā cruz
(Mr. 15.21‑32; Lc. 23.26‑43; Jn. 19.17‑27)

32 De tá nī nquee ndá soldado jíín yā, de nī
jēcutáhán dē jíín iin tēe ñuū Cirene, nání dē Simón.
De nī ntee ndá dē tiñu tēe ñúcuán jā cuiso dē cruz
yā.

33 De nī nquenda ndá dē iin lugar nūū nání
Gólgota, de tūhun ñúcuán cáhān: Lugar Yiqui Xínī.

34De nī jēhe ndá dē vino jā ní nsacā nuu jíín iin
jā úguā jā coho yā. De tá nī jito túnī yā, de nduú ní
ncúnī yā coho yā.

35De tá nī ncuu nī jata caa dē yā yīcā cruz, de nī
nsāhá dē suerte sīquī nāsa nīhīn iin iin dē sahma
yā. De súcuán nī nquee ndaā tūhun jā ní ntee tēe nī
nacani tūhunYāāDios janahán: Tavāndádē suerte
sīquī nāsanīhīn iin iin dē sahmanī,ncachī yā, cáchī
tutū.

36 Sá de nī jēcundeē ndá dē ñúcuán jā coto dē
jondē cuū yā.

37De nī ntee dē iin tūhun xīnī cruz yā jā cáhānnā
sīquī nī jīhī yā: Yáhá cúu Jesús, Rey nchivī hebreo,
cáchī.

38Desuninī jata caandádēūū tēe cuíhnáyīcāūū
cā cruz, iin dē lado cuáhá yā, de incā dē lado sátín
yā.

39De nchivī jā yáha ñúcuán, scuícó ji xīnī ji, de nī
ncāhān yīchī ji:

40Ndóhó chi cáhān nū jā canī nū templo cāhnú,
de nūū únī quīvī de nasāhá nú. Túsaá de scácu nú
maá númitan. De tú Sēhe Yāā Dios cúu nú, de nuu
nú yīcā cruz viī, ncachī ji.

41 De ndá sūtū cúñáhnú, jíín tēe stéhēn ley
janahán, jíín tēe grupo fariseo, jíín ndá tēe ñáhnú,
suni súcuánnīncāhān catádēnūūyā,decáhānndá
máá dē:

42 Tú incā nchivī nī scácu dē, ¿de nūcu nduú cúu
scácu dē maá dē mitan? Tú Rey nchivī Israel cúu
dē, de ná núu dē yīcā cruz, tácua candíja ó dē.

43 Nī ncandíja dē Yāā Dios, de ná scácu yā dē
mitan de tú cúndáhví inī yā dē, chi nī ncāhān dē jā
cúu dē Sēhe yā, ncachī ndá dē.

44 De ndúū tēe cuíhná jā ndíta caa xiín yā, suni
súcuán nī ncāhān nāvāha dē.

Jā ní jīhī Jesús
(Mr. 15.33‑41; Lc. 23.44‑49; Jn. 19.28‑30)

45 De tá nī ncuu cahūxī ūū, de nī ncuneē níí
cáhnú jondē cahūnī.

46 De tá cahūnī, de nī ncana jee Jesús: Elí, Elí,
¿lama sabactani? De tūhun ñúcuán cáhān: Yāā Dios
maá sá, Yāā Dios maá sá, ¿nūcu nī sndóo ní sāán?

47De sava nchivī íñí ñúcuán,nī jini ji jā cáhān yā,
denī ncāhān ji: Tēeyáhá cánadēElías, tēenīnacani
tūhun Yāā Dios janahán, ncachī ji.

48Denī jinu-ni iin tēe, nī jēquēhen dē iin cāchī, de
nī nchundaji dēnūūvinagre iyá. Denī ntee dē xīnī
iin ñutun, de nī ntee dē yuhú yā jā coho yā.

49De nī ncāhān sava cā dē: Cundetu nú, cúndēhé
ó tú quiji Elías scácu dē á nduú, ncachī ji.

50Demaá Jesúsnī ncana jee yā incā vuelta, de nī
jīhī yā-ni.

51De sahma jāndíta caa jāndásī nūū cuarto īī inī
templo cāhnú, nī ndātā-ni sava sava jondē xīnī jíín
jondē jēhē. De nī ntāan, de nī ndātā toto.

52 De nī nune yavī nūū yíyuhū ndīyi, de cuāhā
ndīyi jā ní ncandíja ji Yāā Dios, nī natecū ji.

53 De nī nquee ndá ji nūū yíyuhū ji, de tá nī
natecū Jesús de nī ndīvi ji inī ciudad īī Jerusalén,
de cuāhā nchivī nī jinī nūū ji.

54 De tá nī jīhī Jesús, de tēe cúu capitán jíín ndá
tēe íñí jíín dē jā jíto dē jondē cuū yā, nī jinī ndá dē
jāní ntāan, jíínndá cā tiñu jā ní ncuu. Denīnchūhú
ndasí ndá dē, de nī ncāhān dē: Jāndáā ndija jā Sēhe
Yāā Dios cúu tēe yáhá, ncachī dē.

55De ñúcuán íñí cuāhā ñahan, ndéhé jícá ña. De
suu ndá ñahan ñúcuán nī jēcuniquīn ña Jesús jondē
Galilea, vāji ña jā chíndeé ña yā.

56 De ūnī ña cúu María ñuū Magdala, jíín María
naná Jacobo jíín José, jíínnanándúū sēheZebedeo.

Jā ní nchiyuhū dē yā
(Mr. 15.42‑47; Lc. 23.50‑56; Jn. 19.38‑42)

57 De tá nī ñini quīvī ñúcuán, de nī nquenda iin
tēe cuícá, nání dē José, de tēe ñuū Arimatea cúu dē.

58 Tēe yáhá nī jēhēn dē nūū Pilato, de nī jīcān dē
yiqui cúñu Jesús. De nī ndacu Pilato jā ná cuáha ji
nūū dē.

59 De José nī nquehen dē yiqui cúñu yā, de nī
nchusúcún dē iin sahma cuijín ndoo.

60De névāha dē iin yavī ndīyi jā ní ncaān jeé yīcā
iin cava, nūū ncháha ca quiyuhū ndīyi. De ñúcuán
nīnchiyuhūdēyā. Denī jasī dē iinyūūcāhnúyuhú
yávī, de cuāhān dē.

61 De María ñuū Magdala, jíín incā María, ndéē
ña ichi núū nūū yíyuhū yā.

Jā ní jito ndá soldado nūū yíyuhū yā
62De nī ncuu ndācá tiñu yáhá maá quīvī jā sáhá

tūha nchivī jā quiji quīvī nátātú. Sá de nī ncunijīn
maáquīvī nátātú. Dendá sūtūcúñáhnú jíínndá tēe
grupo fariseo, nī jēhēn dē nūū Pilato.

63Denīncāhānndádē: Señor,núcūhun inī ndá sá
jā tá nī ntecū tēe stáhví néhénñúcuán, de nī ncāhān
dē jā natecū dē nūū únī quīvī.

64Túsaá de ndacu ní jā ná cóto vāha ndá soldado
yuhú yávī ñúcuán jondē tá nī nchāha ūnī quīvī. Chi
tú nduú de sanaā de quiji ndá tēe jā ní scuáha jíín
dē,denatavācuīhnádēndīyiñúcuán jacuáā,quīhīn
dē jíín. Ñúcuán de cachī ndá dē nūū nchivī jā ní
natecū tēe ñúcuán. De víhí cā cuu tūhun stáhví
ñúcuán nsūú cā jā xíhna ñúhún, ncachī ndá dē.

65 De nī ncāhān Pilato jíín dē: Yáhá íyó ndá
soldado. Cuáhán jíín dē, de sāhá cutú vāha ndá nú
yuhúyávī, de coto vāhandánú, tú nāsa cuuvāha cā
sāhá nú, ncachī dē.

66De cuāhān ndá dē, de nī nsāhá cutú dē yūū jā
ndásī yuhú yávī nūū yíyuhū yā, de nī stíin vāha dē.
De nī jani dē ndá soldado jā coto.

28
Jā ní natecū Jesús
(Mr. 16.1‑8; Lc. 24.1‑12; Jn. 20.1‑10)

1De nī nchāha quīvī nátātú, de nī ncunijīn quīvī
domingo. De María ñuū Magdala jíín incā María,
nī jēndēhé ña nūū ní nchiyuhū Jesús.

2Ñúcuán de iin sanaā-ni de nī ntāan nīhin ndasí.
Chi iin ángelmaá JētohōōYāāDiosnī ncuunyā ichi
andiví, nī nquenda yā nūū ní nchiyuhū Jesús. De
nī stáá yā yūū jā ndásī yuhú yávī, de nī jēcundeē yā
sīquī.

3De jéndūtē nūū yā modo taja, de sahma ñúhún
yā yaa ndasí tá cáá yūhvā volcán.

4Dendá soldado jítoñúcuánnī nquisi dē jā yúhú
dē ndéhé dē yā. De nī ncuu ndá dēmodo ndīyi-ni.

5De nī ncāhān ángel jíín ndúū ñahan ñúcuán: Mā
cúyūhú nú, chi jínī ni jā nánducú nú Jesús, Yāā nī
jīhī yīcā cruz.

6Nduú cā yā yáhá, chi ja nī natecū yā, tá cúunūū
ní ncachī yā. Nehēn de cunī nū nūū ní jaquīn ndá
dē yā.

7De ñamā quīnohōn nū, de cachī nū nūū ndá tēe
scuáha jíín yā jā ní natecū yā. De xihna cā maá yā
jīnūGalilea, sádecuēēndámáánú,deñúcuáncunī

nūnūū yā, cachī nūnūūndá dē. Ja nī ncachī tūhun
nī nūū nū, ncachī ángel.

8Ñúcuán de nī nquee ndúū ña nūū ní nchiyuhū
yā, de ñamā cuāhān ña. De yúhú ña, de suni cúsiī
ndasí inī ña. De nī jinu ña cuācachī tūhun ña nūū
ndá tēe scuáha jíín yā.

9De juni cuāhān ña, de nī nquenda-ni Jesús nūū
ña, de nī ncāhān yā jíín ña. De nī ntandeē ña nūū
yā, de nī numi ña sūcūn jéhē yā, de nī nchiñúhún
ña yā.

10De nī ncāhān yā jíín ña: Mā cúyūhú ndúū nū.
De cuáhán de cachī tūhunnú nūū ndá hermano ni,
tēe nī scuáha jíín nī, jā ná quínohōn ndá dē Galilea,
de ñúcuán cunī dē nūū ni, ncachī yā.

Tūhun jā ní ncāhān ndá soldado
11 De juni cuāhān ndúū ña, de sava soldado jā

ní jito ñúcuán, cuānohōn dē jondē ciudad. De nī
ncachī tūhun dē nūū ndá sūtū cúñáhnú ndācá tiñu
jā ní ncuu.

12De ndá sūtū cúñáhnú nī ndutútú dē nūū ndá
tēe ñáhnú jā ndácu tiñu, de nī scáni táhán dē tūhun.
Ñúcuán de nī jēhe dē cuāhā xūhún nūū ndá sol-
dado.

13 De nī ncāhān dē: Cachī ndá nú jā ndá tēe
scuáha jíín dē nī nquiji jacuáā, de nī natavā cuīhná
ndīyi ñúcuán juni quíxīn ndá nú, cachī nū.

14De túcunigobernador tūhunyáhá,dendámáá
nī quīscáhān ni dē, tácua mā níhīn ndá nú castigo,
ncachī dē.

15 De ndá soldado nī nquehen dē xūhún, de nī
ncāhāndē tánī ncachī ndánūūdē. De jondēmitan
chi súcuán cáhān ndá nchivī hebreo tá cúu nūū ní
ncāhān ndá soldado.



SANMATEO 28:16 cxxxi SANMATEO 28:20

Jā ní ntetíñú yā dē jā nacani dē tūhun
(Mr. 16.14‑18; Lc. 24.36‑49; Jn. 20.19‑23)

16De ndihúxī iin tēe nī scuáha jíín yā, cuānohōn
dē Galilea, jondē yucu nūū ní ncachī Jesús jā
quíhīn dē.

17 De tá nī jinī ndá dē nūū yā, de nī nchiñúhún
dē yā. Sochi sava dē nduú cándíja vāha dē jā maá
yā cúu.

18De nī ntandeē yā nūū dē, de nī ncāhān yā jíín
ndá dē: Ja nī ntaji Yāā Dios ndihi poder nūū ni jā
tatúnī ni inī andiví jíín ñayīví.

19 Túsaá de cuáhán ndá nú nūū nchivī ndācá
nación, de stéhēn nū tūhun nī nūū ji tácua candíja
ji. De scuénduté nú ji jā ní ncandíja ji maá Tatá jíín
Sēhe jíín Espíritu Santo.

20De stéhēnnūnūū ji jā ná cuétáhví ji ndācá tiñu
jā ní ndacu nī nūū nū. De cuhun inī nū jā maá
nī íyó nī jíín nú níí cání jondē quīvī jā jīnu ñayīví,
ncachī yā. De nī ncuu. Amén.

